
JESAJA
Porofete Jesaja papia qizec‐ ticnezi MITI

RAŊɊAo porofete 16, femicne 4 â wahamicne
12, jaŋere papia râe rakicne irec micne bakac.
Jesaja e porofete gie‐ ticne i Juda ŋicwofuŋ
Usija hâmoc dameŋ‐ ticne maickeha (740 B.
C.) fuŋkerâ bahuc jukuhame jara 40 me 55
tarawec. Ŋicwofuŋ Hisikia juhame (716–687 B. C.)
batarawec hâcne. Fufua hae‐ticne Jerusalem, erâ
e hae ira hâcne juhuc porofete gie‐ticne bawec.
Ehame findaŋdâŋ‐ticne gâcne i Asiria ŋic jaŋe
Damasko hae mecne, Samaria hae mecne ro rauc
epie Israe ŋic jaŋere uucmaŋ omaewec dameŋ
ira fâri fideteŋnehec ewec. Asiria ŋic jaŋe dameŋ
ira hâcne fisirâ Israe ŋic qâhuc‐joparâ mâreŋ‐
jeŋic ro rauc embiŋ. (723–722 B. C.) Erâ Jesaja
gie‐ticne tarazo eha Asiria ŋicwofuŋ Saŋheribezi
Judea mâreŋ ima bahuc Jerusalem hae wâc ro
rauc eocte fisiwec. (701 B. C.)
Jesaja â porofete gâcne jaŋe Mârozi

maŋʒâŋe‐jeŋic bâtâcneme fipie rame wiac
ʒâhec fufuane honembiŋ. Wiac gâcne hone
manac epie aŋac ʒizine eme dâŋ mâteŋne
mâcne, ɋiɋicne â qac firicne mu qâreŋ epie gae
hawari fuawec, wokemaŋnehec â qâreŋnehec
â maŋ babaafecnehec. Eme nâŋâc woserâ
wose epene iŋuc jaha baafec‐nâpohuc ʒeri aŋac
bâfua‐nâreekac. Jesajazi dâŋ qâreŋkewec i ŋicdâŋ
mâcne, i Anuture dâŋ.
Porofete Jesaja e qanaŋ Wofuŋte dâŋ i miczi

muhuc juwec. Ʒâhec ine wâc qâreŋkeocte muc-
nekicne. Mâc qâqâreŋ gie i e jahac boc mi mecne
bawec, gie i motecfâcne jaŋere meo râewec.
Jesajare papia qizec bâfâuckepene dâkâne sâko

jahec â moc fuakac.
Dâkâne 1 i Jes 1—39.
Dâkâne 2 i Jes 40—55.
Dâkâne 3 i Jes 56—66.
Jesaja dâkâne namba 1 irec maŋnao Jesaja e ja-

hacne juju, erâ Judea â Jerusalem hae mâreŋ ima
bakicnao wiac weniŋuc fuarâ fowec, â porofetezi
gie‐ ticne weniŋuc erâ bawec irec dâŋ â binaŋ
sasawamu qâreŋ ekicne forakac. Erâ dâŋ â binaŋ
forakac sâc irec dâŋ qizecne jajahec kecʒiŋuc fua
tâcnekopirec: 1. Anutu e Tiri Wofuŋ, â tiŋne
rune irec dâŋticnemana rereŋ ehuc tiŋne juzo. 2.
Wofuŋ mamanasiŋke izi ŋic juju â eebapa‐nâŋec
sasawa guriŋ bazejec.
Jesaja dâkâne namba 2 ira ine porofete Jesaja

ere dâŋ mâcne, ŋic mocte dâŋ fokac. Erâ Judaŋic
jaŋe Babilonia mâreŋko kâpâcwâruo bacjopa ra-
kicne iraweniŋuc erâ jumbiŋ irec dâŋ â binaŋmu
qâreŋ ekicne. Irec papia maŋnao Judaŋic jaŋere
mu bâmiriŋ dâŋ kecʒiŋuc bocjaha fokac: Anu-
tuzi ŋicfâc‐ticne kâpâcwâruonec batarac‐ joparâ
Jerusalem haeo mocwâc râec‐jopame juniŋmu.
Irec hâcne ʒiŋuc muŋgopeneŋ: Papia i ʒâhec
jâmbâŋ qâreŋkekicne, Judaŋic jaŋere kâpâcwâru
dameŋ tarazo eha. Dâkâne namba 2 qâreŋkewec
ŋic e porofete â Anuture kiŋaŋŋic fârine jaha,
dâŋticnezi fuŋne‐ticne iŋuc mufuakac. Mâc
ʒâŋe‐ticne ine mi manaŋgopeneŋ. Erâ sifu irec

erâ dâkâne irec manapene wawahane mi eze-
jec, aricne, maŋnao dâŋ qâreŋkekicne forakac i
qame hukicne. Eme Jesu e papia irecnec hâcne
dâŋ bocjaha rorâ ira iticnehuc e jahacne dâŋ
tâpirinehecmuwec. Dâkâne namba 2 qâreŋkewec
ŋic ere gae â dâŋ wiac irec qizecne sâko ʒiŋuc
fua taniŋkekac: Anutu e bâbâni â ʒâhec, e wiac
fufuŋke â babatara. Ekizia mocjaha Femicne
jukac, e iŋucne moc mi jukac. E hâcne mâreŋ
sâko mâreŋ irec bâbâfua â irec guriŋ bapa
erâ irec bâbâpiaŋ. Anutu sâko Anutu e moc-
jaha jujâmbâŋkekac. Porofete e Anuture fuŋne
iŋuc mutaniŋke‐nârewecte miti mamana nâŋâc
Jesu Kristo ʒâic â hâmoc‐ticnere fuŋne mana‐
hâmonaŋte bafic‐nâpokac hâcne.
Jesaja dâkâne namba 3 maŋnao dâŋ forakac

i dâkâne namba 2 irec dâŋ ʒuhucne. Mâc
dâŋ hawarinezi kecʒiŋuc mufuakac: I dâkâne
2 qâreŋkewec ŋic ekizia mâcne, ŋic moczi
qâreŋkewec. Dâkâne 2 qâreŋkewec ŋic e Anu-
turaonec bâbâpiaŋ fuaocmu irec dâŋ mumu ŋic.
Ŋic ʒizi ine bâbâpiaŋte dâŋ sawa mâcne, okacne
babazu fufua irec dâŋ i mâmâc qâreŋkewec. Erâ
kecʒiŋuc honeŋgopeneŋ wâc: Dâkâne 3 i Judaŋic
jaŋe Babilonia kâpâcwâruonec risierâ Jerusalem
haeo â Judaia mâreŋko juhapie mu qâreŋ ekicne.
Dâŋ fâricne jâmbâŋ ine gaŋ 60–62 ira fokac. Ira
hâcne porofetezi Judaŋic mâreŋ‐ jeŋicko risierâ
ʒârâ ʒâpâ faio jaha jumbiŋ jaŋe bâbâpiaŋte biŋe
biaŋ mocwâc jazakac. Ehuc wâc ŋic tiŋne â ŋic
sindaŋne jaŋere dâŋ murâwiŋnehuc qâreŋkewec.
Ine hâcne, guru moc jaŋe biŋe biaŋ dâŋ jazakac

â guru moc jaŋe ine qaqatara‐ jeŋicte okacdâŋ
jazakac. Gaŋ 61:1–2 dâŋ fokâc, dâŋ iŋucne i Jesuzi
mâreŋko gie‐ticne fuŋkehuc muwec wâc.

Ŋicguru sindaŋne jaŋere dâŋ
1 Ʒi Amozire ŋokâ Jesaja e ʒâŋene raruŋkeme

Juda mâreŋte â Jerusalem haere wiac hone
manac ewec irec dâŋ. Ine Uʒija, Jotam, Ahaʒi
â Hisikia jaŋe Juda ŋicwofuŋ juwarehuc juhapie
wiac i fuacnehuc juwec.

2Sambâŋne sambâŋneŋoŋemananiŋ, âmâreŋ go
hazec râec;

Wofuŋ e ʒiŋuc mukac:
“No narumotec gume bâsokac ejarehuc hone
maiŋ ejarepo,

eme jaŋe ine fenarembiŋ.
3 Bulimakao e ruticne ʒâŋitaekac,

â doŋgi e bomboŋ‐ ticnezi nânâ oto
bâfuacnewec i manaekac;

Israe e ine mamana mi focnekac,
ŋicfâc‐nane jaŋe maŋ tâmiric juŋgopieŋ.”

4 Jei, ŋicguru sindaŋ hârindaŋne,
kiŋ bahac qâŋkerâ juju,
sâqocne bapa jaŋere ɋâricfâc,
naru motec kekeporicne.
Jaŋe Wofuŋ râpeckembiŋ,
Israere Tiri Wofuŋ mana suambiŋ,
ehuc e beherâ rârâpe wisembiŋ.

5Ŋoŋe fecnehuc jaha juŋgopieŋte
wemo‐ŋeŋicko ʒuhuckerâ qa bâtiŋ eŋarezo?

Qizec e furu jaha huc ecnekac,
maŋ e furu jaha betaŋkekac.

6Kike tape â qizec botâŋ ŋoŋondeŋ‐jekicko
sahac moc furu mi fokac;
qa hepârâc ekicne
â ʒikare micrâfâc â wic soc sâŋiŋnehec sa-
sawa;

i ba bâpisic â ʒure foŋ mi ecnekicne,
â wokemaŋ ruacnehuc mi bâuruekicne.

7Mâreŋ‐ŋeŋic tuhu fuawec fokac,
hae sâko‐ŋeŋic ŋerawec i ʒoczi ʒâseŋkewec;
mâreŋ‐ŋeŋicte fârine i ŋic furunezi
ʒâŋe fai‐ŋeŋicko ro nâc eeŋgopieŋ,
hae mâreŋ i jabanezi qa imac embiŋ iŋucnea
fokac.

8 Eme waiŋ gieo boze wamba ŋeekac,
Zioŋte otâ e irec sâc mac behepie ŋekac;
wâruhaŋ maŋko gie boze ŋeekac irec sâc,
me hae moc somâmaŋko ŋeekac iŋucne.

9Anutu Tâpiri Ɋuŋɋasaŋ Wofuŋzi
ʒikare uucne moc mi akic‐ jopa‐ nâreme
muzac,

ine Sodom iŋucne enʒapeŋ,
â Gomorare sâc bâfuanʒapeŋ.
Maŋjeŋic bârisieniŋte dâŋ jazawec

10 Sodomte micne ŋoŋe Wofuŋte dâŋ mananiŋ!
Gomora ŋic ŋoŋe Anutu‐nâŋecte mumutâc
dâŋ irec hazec râeniŋ.

11Wofuŋ e ʒiŋuc mukac:
“Taha wiac‐ŋeŋic guru sâko izi wemo enare-
ocmu?

Lama ŋicne bâzi rike‐ nareeŋgopieŋ irec
mecne

â bulimakao biuc sâko jaŋere wokemaŋte
mâmâc takicnukac.

Erâ bulimakao ŋicnere socte
me lamare me noniŋ ŋicnere wâc mi
aŋacnukac.

12 “Ŋoŋe mai enareniŋte fisieŋgopieŋko
hae ʒoŋa‐nane âtenʒaŋneniŋte mozi
muŋarewec?

13 Taha fârimâc mocwâc mi bafisiniŋ,
hosâc âsure mamakâcnukac,
mosa ɋârire hombaŋ â sabata hombaŋ â tu-
tumaŋte ʒâfo bapamanaŋgopieŋ, hehesic
juju â hombaŋ tutumaŋ,

i bâturepie ââkeacnukac.
14Mosa ɋâri‐ŋeŋic â hombaŋ tutumaŋ‐ŋeŋic

i maŋnanezi qaisockeekac,
iŋeŋiczi hâcne kimâcnuhamana ʒâireekopac.

15Ŋoŋe meŋeŋic bâfeŋne‐narepie
ʒâŋe‐nane bâsoŋke‐ŋarepemu;
eme nunumu bocjaha numupie
no sifu hazec mi râepemu;
meŋeŋic soc ruacne‐fârekicne i!

16Maŋsahac‐ŋeŋic ʒure ɋaɋackeniŋ;
eebapa‐ŋeŋic sâqocne fokac i ʒâŋe‐naneonec
bârârieniŋ,

ehuc sâqocne beheniŋ.
17 Eehâmore aafec gie baniŋ;

bâbâtiŋ fua sanaŋkeocte henʒiriŋneniŋ,
ŋic pepec eejare fuakac i bâtiŋneniŋ;
bekâ mâsiŋ dâŋjeŋic dopeckeniŋ,

hozec sacfozic fojareniŋ.”
18Wofuŋzimukac: “Ajoc, warepie dâŋmu bâtikic

enaŋ:
Hehesic‐ŋeŋic saŋ bâroŋ iŋucne fokacko
sifu sinou iŋucne qaŋqaŋ fuazejec:
â qoruc somboroŋ iŋucne fokacko
sifu lama kanʒaŋ iŋucne fuazejec.

19Ŋoŋe aafec bâfuarâ micrereŋhec eniŋmuo
mâreŋte fâri biaŋ fua‐ŋareme nâniŋmu.

20Â qikiŋnehuc râŋgeŋkeniŋmuo
ine ʒikazi kimiziec‐ŋopaocmu.
Dâŋ i Wofuŋte mickonec wahakac hâcne.”
Zioŋ hae bâbâtiŋ fuacneha firuezo

21Ojai, hae pectâc biaŋ
juwicnao bâbâtiŋte neŋgocne ŋeweczi
weniŋuc erâ boe saure hozine ekac!
Mârâc tiŋne jujure ŋeŋe hae eweczi
miŋecgac ʒika qaqare ŋeŋe hae ekac.

22 Siliwagezi ŋetikierâ qânâ tinac ewec,
waiŋge i opâhec bâsifuckekicne.

23Micnefâcge jaŋe doc bapa ŋic
erâ fiuc roro ŋic jaŋere âgofâc embiŋ.
Jaŋe sasawa bâbâmiriŋ moneŋte ejareme
bubiaŋ wiac roniŋte ra rowec ware rowec
eeŋgopieŋ.

Jaŋe bekâ mâsiŋ dâŋgieo mi
ŋezic‐jopaeŋgopieŋ

â hozec jaŋere dâŋ jaŋerao mi fisiekac.

24 Irec Fekicne sâko, Anutu Tâpiri Ɋuŋɋasaŋ Wo-
fuŋ,

Israere Anutu tâpiri rune,
ere micdâŋ ʒiŋuc fuakac:
“No kisâfâc‐nane okacne bazu‐jarepemu
â kimbeŋ‐ nanezi râsifâc‐nane rua‐ jarerâ
maŋnane mâteŋkeocmu.

25No menane goraopec bâfeŋnepemu,
erâ siliwa jawage opâ ʒaʒacnezi ʒure‐garepe
fârine wosâeme jawa bârâriepemu.

26 Eme mumutara ŋicfâcge esecne jugarembiŋ,
iŋucne mocwâc bâfuac‐jopa‐garepemu,
â mumutâc ŋic bâbâni jumbiŋ iŋucne;
eme faicnao ʒâŋege tiŋne juju â jauŋ fâri hae
mugareniŋmu.”

27 Zioŋ e bâbâtiŋ fuacneha firuezo,
â maŋnao juhuc maŋjeŋic bârisieniŋmu jaŋe
tiŋne jujure faio firuec‐jopazo.

28Kâcɋene fejarehuc jujune â sindaŋŋic
jaŋe ine mâmâc bâsirowec‐jopazo,
eme Wofuŋ râpeckembiŋ jaŋe omaeniŋmu.

29 Eme boriŋjâcte aŋac‐ŋopaekac irec
mimienʒepieŋ

â jufu bâtirimbiŋ irec weaŋkenʒepieŋ.
30 Ehuc boriŋ rehacne ururuckeekac irec sâc

enʒepieŋ,
â jufuzi opâ basarâ hahaŋkeekac iŋucne.

31 Eme ŋic tâpiri sanaŋ eki semune ehuc mu-
jawezejec,

â meqâreŋ‐ticnezi ʒoc uucne ezejec!
Eme jahe turerâ qâqâhâsâc erâ ʒapire
moczi moc ʒoc mi qâhâpozejec.

2
Wofuŋ e mâreŋ sâc wama fuaocte guriŋne

baekac
(Mik 4:1–3)

1 Amozire ŋokâ Jesaja e Juda mâreŋte â
Jerusalem haere dâŋ wiac hone manac ewec ʒi.
2 Ʒâhec dameŋko wiac ʒiŋuc fuaocmu:

Wofuŋte ufuŋ irec tikizi qiŋ herâ ŋehuc
tiki sasawa jaŋere micne eocmu;
ehuc mâreŋ facne qâhuc‐jopa‐fâreocmu;
eme ŋicne ŋicne jaŋe ira heâckerâ fisiniŋmu.

3 Eme ŋicguru bocjahazi fisirâ muniŋmu:
“Warepie Wofuŋte tikio fenaŋ,
Jakobore Anutu ere ufuŋko.
Eme eki hata‐ticne nâzâ nâwotuc eme
gâŋticnao âtehuc junʒepeneŋ.”
Zioŋkonec sâcmutâc râwiŋneocmu,
â Jerusalemkonec Wofuŋte dâŋ haŋ baocmu
hâcne.

4 Eki ŋicne ŋicne ŋondeŋ‐ jeŋicko mumutiŋ gie
baocmu,

ehuc ŋicguru bocjaha dâŋmutiŋne‐jareocmu.
Eme jaŋe ʒika‐jeŋic bâtikiepie kinoŋ fuaocmu
â damu‐jeŋiczi gie sâqe eocmu;
guru moczi guru moctao râsi moc mi fi-
siocmu

â ʒikare ʒaʒawie gie i omaeocmu.

5Ajoc, Jakobore kikefuŋ warepie
Wofuŋte tatamacko junaŋ.
Wofuŋ e pepec penaroŋhec jaŋere dâŋ mu-

taraocmu

6Go ine ŋicfâcge, Jakobore kikefuŋ,
ʒiŋucte qikiŋ‐jopameŋ:
Jaŋe ʒoaŋ wewefunaonec qaŋgec mâsi
amecke jueŋgopieŋ,

â Filisa ŋic iŋucne faŋfaŋzi fusec‐jopaekac,
â ŋic jabane jaŋehec meo roroc eeŋgopieŋ.

7Mâreŋ‐jeŋic siliwa â golzi fusucmawec,
boreŋ‐jeŋic oomaene tâmiric;
mâreŋ‐jeŋic becâsiczi fusucmawec,
ʒika keretac‐jeŋic oomaene tâmiric.

8Mâreŋ‐jeŋic nemuɋâŋzi fusucmawec
eme meqâreŋ‐jeŋic dapecneeŋgopieŋ,
mejeŋiczi wiac ba akic embiŋ i hâcne
sâseeŋgopieŋ.

9 Iŋuc ehuc ŋiczi wawahane erâ
qoro tutucne embiŋ;
eme go irec kiŋ mi behe‐jarecmu.

10Go qânâuŋko raʒi tâmirec,
â rufemaŋko soŋke sanaŋkec;
go Wofuŋte tâpiri wânʒâŋ wisecnec,
ehuc tatamac ɋuŋɋasaŋ‐ticnaonec râriec.

11Ŋicte penaroŋ ʒâŋe bawahazo,
â ŋic jaŋere maŋfefe bâuruŋkezo;
eme ʒoaŋ ira Wofuŋ e buc fahare hâŋ do-
maocmu.

12Anutu Tâpiri Ɋuŋɋasaŋ Wofuŋ e dameŋ bawec
fokac,

ira pepec penaroŋhec sasawa dâŋgie jare-
ocmu

â wiac faharerâ doma rakac i bawaha‐
fâreocmu.

13 Lebanoŋte jâmâzâc sasawa ʒoricne ʒora
â Basaŋte boriŋjâc bâuruŋ‐jopa‐fâreocmu.

14 Erâ wâc tiki ʒora sasawa râsi ejareocmu
â mâreŋ facne ferâ ŋerakac i iŋuc jaha.

15 Erâ wâc fic hâŋʒora sasawa râsi ejareocmu,
â qânâsac basanaŋkekicne i iŋuc jaha.

16 Erâ wâc Tarasisi woke sasawa râsi ejareocmu,
â wiac basarickekicne sasawa i iŋuc jaha.

17 Eme ŋicte pepec sisiric badapezo
â ŋic jaŋere penaroŋ bawahazo,
ehame ʒoaŋ ira Wofuŋ e buc fahare hâŋ
domaocmu.

18 Eme nemuɋâŋ jaŋe omae‐fâreniŋmu.
19Â ŋiczi qânâuŋko â mâreŋ hawecko raʒihuc

Wofuŋ tâpiri wânʒâŋ‐ticne wisecneniŋmu
â tatamac ɋuŋɋasaŋ‐ticne fuame rârieniŋmu.
Eki dameŋ ira mâreŋ hâhâwic hecneocte fa-
hareocmu.

20Dameŋ ira ŋiczi nemuɋâŋfâc‐jeŋic
dape‐jareniŋte siliwa â golzi bambiŋ
i hâcne ʒuc â mindi mindi behe‐jareniŋmu.

21 I qânâuŋko â haroŋaŋ hawecko raʒihuc
Wofuŋ tâpiri wânʒâŋ‐ticne wisecneniŋte
â tatamac ɋuŋɋasaŋ‐ticne fuame rârieniŋte
iŋuc eniŋmu.

Eki dameŋ ira mâreŋ hâhâwic hecneocte fa-
hareocmu.

22Ŋic e sâke‐nâŋecko nokafe fokac irec sâc,
irec e râpeckeniŋ me!
Ere wemo wiac fârine muzo.

3
Wofuŋ e Judamâreŋ â Jerusalem hae jahere dâŋ

mutaraocmu

1Wiac mananiŋ, Anutu Tâpiri Ɋuŋɋasaŋ Wofuŋ,
e Jerusalem haeonec â Juda mâreŋkonec
dope â rowaŋ furu jaha bârârieocmu,
nânâre rowaŋ sasawa
â opâre rowaŋ sasawa.

2 Ehuc ŋic tâpiri sâkohec â momori ŋic,
dâŋ mumutiŋ ŋic â porofete,
findaŋdâŋ mumu â ŋicsoŋaŋ;

3 erâ 50 gurune gurune jaŋere micne bapa,
ŋic ʒâŋe biŋehec â dâŋte micne,
metâ bapa â qaŋgec mamana saric,
jaŋe mâmâc bârâriec‐jopaocmu.

4 Iŋuc fuame mupe motec ɋârizi ŋicbomboŋ
ejareniŋmu

â pepec‐jeŋicheczi guriŋ bajareniŋmu.
5 Eme guru sâko jaŋe fecko fec eec eniŋmu

i hahac ɋa â âgo bagozia eec eniŋmu;
socɋâri jaŋe ŋicqizec pepec ejareniŋmu,
â omanezi ŋicraŋɋa bawahac‐jopaniŋmu.

6 Eme moczi soctofa‐ ticne, mamac‐ ticnere gu-
ruonec,

erao qohotahuc ʒiŋuc âzâcneocmu:
“Go ŋaqi faine fogarekacte micne bapa
junârec,

ehuc jawa guru kecʒi guriŋ bac.”
7Mume eki dameŋ ira ʒiŋuc muocmu:

“No wic bâbâsomie gie mi bapemu,
ficnaneo nânâ mecne ŋaqimecne basakopac,
irec ŋic jaŋere micne bapa mi mucnuzo.”

8 Jerusalem hae e fâfâckewec hâcne,
â Juda mâreŋ e rândiŋke qawec;

i dâŋjeŋiczi â eebapa‐jeŋicziWofuŋ râsi ecne-
huc

eri ʒâŋe mai‐ticne gâc hecnembiŋ irec.

9 Jaŋe ra rowec ware rowec‐ jeŋiczi mutaniŋ‐
jopaekac,

Sodom ŋic iŋucne sindaŋ‐ jeŋic mi
hesoŋkehuc musaweeŋgopieŋ.

Jei, sisipiric‐jeŋic jaŋe jaŋac bâfuaŋgopieŋ.
10 Tiŋne juju jaŋere manape ʒerine ekac,

jaŋe sâcne juhâmoniŋmu,
eebapa‐jeŋicte fârine fuame ro nâc eniŋmu
hâcne.

11 Sindaŋŋic ine jei! Harac huacbuc fuacneocmu,
meticnezi wiac ewec sâc
ijaha ecnezo hâcne.

12Ojai, ŋicfâc‐nane ɋienezi bâʒâic‐jopaeŋgopieŋ
â ŋokaczi mumutâcfâc‐jeŋic eŋgopieŋ.
O ŋicfâc‐nane, micnefâc‐ŋeŋic jaŋe qac
qâsoric ehuc

hata rara‐ŋeŋic hesifucke‐ŋarembiŋ.
13Wofuŋ e mumutara gie‐ticne baocte faharejec,

ŋicfâcne dâŋjeŋic mutiŋneocte domakac.
14Wofuŋ e ŋicfâcne jaŋere soŋaŋ micnefâc

dâŋko râec‐joparâ ʒiŋuc muhuc fuŋne‐jeŋic
ritukac:

“Ŋoŋe hâcne waiŋ gie ima bambiŋ,
hapetac wiac jowac rokicne i ficŋeŋicko
fokac.

15 Ŋoŋe weniŋucte ŋicfâc‐nane ro waha âte
ejareŋgopieŋ,

ehuc qarâ suriŋne ʒâŋe mai‐ jeŋic
qanʒaŋneŋgopieŋ?”

Anutu TâpiriɊuŋɋasaŋWofuŋ Anutu ere dâŋ
iŋuc.

Zioŋte otâfâc jaŋeremumutara dâŋ
16Wofuŋzi ʒiŋuc mukac:

Zioŋte otâfâc jaŋe sahac fefe eeŋgopieŋte,
â upe qahuc rac warec jueŋgopieŋte
â ruruc bâbâc ehuc ʒâŋe fieŋgopieŋte,
erâ dameŋ sâc enʒic emoric jueŋgopieŋte,
â kike okac rojueŋgopieŋte,

17 irec okacne Wofuŋzi Zioŋte otâfâc utu karuc
bâfua‐jareocmu,

erâ ŋaqi heutu‐jareme biuctac domaniŋmu.
18 Ʒoaŋ ira Wofuŋzi eri‐ jeŋic jowac roocmu,

kike okac â ʒânoŋ bebesa â ajo mata 19hazec pâŋi
â megâŋ â rurufa qâreŋ 20 qizec eri â maŋguc
bâroŋ â umbika; opâ âsu mumundoŋ â qaŋgec
seroŋ, 21 meo fefe â sâke maŋŋuruc, 22 hombaŋ
ŋaqi â hoe ŋaqi, mâŋâŋ qoruc â kâdoc, 23 hawari
hohone â ombâŋ ŋaqi, duʒora â qârufac.
24Wiac i jowac rofâreha

âsumumundoŋte okacne âsu gârec fuaocmu,
â umbikare okacne repa;
qizec gerere okacne utu pârâc fuaocmu,
ŋaqi qâreŋ biaŋte okacne târu wamba,
â sahac hawari biaŋte okacne mimi.

25Ŋicfâcge damuzi kimiziec‐jopaocmu,
qac momorifâcge ʒikazi omaec‐jopaocmu.

26 Eme Zioŋte sacmotâc qoroc hefâreocmu,
â tuhu fuaha jahacne makuerâ mâc ŋeocmu.

4
1 Eme dameŋ ira ŋokac 7 jaŋe ŋic moc-

jaha ro basanaŋkerâ ʒiŋuc âzâcneniŋmu: “Nânâ
i nâŋe nâŋâc bâfuarâ nanaŋmu, â ŋaqi wâc
nâŋe nâŋâc bâfuarâ rojunaŋmu; mocjaha mana‐
nâretec ʒâŋege rorâ bajunʒepeneŋ, eme mimi
faio jueŋgopeneŋ i tarazejec.”

Jerusalemte ʒâŋe rara biaŋ fuaocmu
2 Dameŋ ira Israe maŋnao ʒikare uucne ju-

niŋmu jaŋere biŋe Wofuŋte giteczi hawari biaŋ
â erinehec fuaocmu, â mâreŋte fârinezi ʒeri aŋac
bâfua‐jareocmu. 3 Eme Zioŋko nâfocne juniŋmu
â Jerusalemko tiwâne ŋec juc eniŋmu jaŋe tiri
mujarezo, Jerusalem haeo juniŋte qâreŋ‐ jopa-
kicne sasawa jaŋe hâcne. 4 Ine qanaŋ Wofuŋzi
Zioŋte otâfâc wânâŋ‐jeŋic ʒure ɋaɋackeocmu, â
Jerusalem haeo socte kiŋ fokac i bâbâtiŋte â
ʒaʒataniŋte mârozi ʒumururuckeocmu. 5 Eme
Wofuŋzi Zioŋ tikire hae mâreŋ â tutumaŋ irec
faicnao ʒoaŋko karorac bâfuaocmu â ŋafeo hosâc
â ʒocbâruŋ bâfuaocmu; Wofuŋte eri tatamaczi
hâcne ŋic â wiac sasawa irec faicnao fohuc sabec‐
joparâ sâoc‐jopaocmu. 6 Izi ʒoaŋko fârorocte
mumuc qajareocmu, erâ wâc hoe mâŋâŋte
ŋezic‐jopahuc sâoc‐jopaocmu.

5
Waiŋ giere kesaic dâŋ

1Ajoc, manahapie joroc âgo‐nane gae hecnepe,
âgo‐nane waiŋ jufu‐ticnere gae hâcne.
Joroc âgo‐nane e waiŋ jufu moc rauckewec,
i mâreŋ facne guec wokemaŋnehecko fowec.

2 E mâreŋ heruerâ qânâ rome waha‐fârewec,
erâ waiŋ mucne biaŋne i sarawec;
e ʒâʒâŋiŋko qânâfic ʒora bafewec,
â waiŋ bâbâpisicte oto sâkowâc ba akic ewec.
Iŋuc eku waiŋ hândâŋ fuaocte woŋec juwec,
eme fârine ine waiŋ hândâŋ ʒaʒacne fuawec.

3Ajoc, Jerusalem hae fâri
â Juda mâreŋ rune,
waiŋ jufu‐naneo me no nahacnao dâŋ fokac
i mutaraniŋ!

4No waiŋ jufu‐nane gie bacnehuctecne
wenimoi moc hetarape fowec?
Irec fârine bâfuaocte ʒâŋe fihape,
weniŋucte waiŋ hândâŋ ʒaʒacne fuawec?

5 Eme ʒi waiŋ jufu‐nane mâsi ecnepemu,
i mufua‐ŋarepe mananiŋ.
No rârec rârec kamacsac fokac i bârâriepe
qowi jaŋe fisi rehacne nâniŋmu;
erâ wâc qânâsac‐ticne hetâtiepe
ŋiczi fisirâ âtenʒaŋneniŋmu.

6No behepe foku uupic wânʒâŋ fuazejec,
tieŋne bâtâcne emasaŋ mi ezo
â fuŋne mâreŋ mi hecnezo
eme hofâ â fâpâ wiaczi bârârâŋneocmu;
erâ karorac wâc aka hecnepe
hoezi moc mi bâgunuckeocmu.

7Anutu TâpiriɊuŋɋasaŋWofuŋ e waiŋ jufu‐ticne
i Israe kikefuŋ guruzi ekac;
Juda mâreŋ irec ŋic
jaŋe jufu biaŋ‐ticne eŋgopieŋ.

Eme bâbâtiŋte ʒâŋe fiha
wemo wiac fuawec? Ʒika!
Tiŋne jujure ʒâŋe fiha
wemo wiac fuawec? Ki uu!
Ŋic sindaŋne jaŋere okacdâŋ

8 Jei, ŋic keci jaŋe! Ficne ficne kâŋgâc ro rauc
eraŋgopieŋ

â giene giene ro sakac efâreŋgopieŋ,
ekupie sawane moc mi foocmu,
jaŋezia hae mâreŋ i rucke‐fâreniŋmu.

9 Anutu Tâpiri Ɋuŋɋasaŋ Wofuŋ ere dâŋ nore
hazecko huwec ine ʒiŋuc:

“Jâmbomac, fic bocjahazi tuhutac ŋeraniŋmu,
ficsâko,ficbiaŋ i ru tâmiric sasawa efâreocmu.

10 Waiŋ jufu gie dâkâne 10 sâko irec fârine
fuaocmu

i pake mocjaha irec sâc sawa;
â padi ukic târu moc saraniŋmu
irec fârine fuaocmu ine râqâc mocjaha irec
sâc sawa.”

11 Jei, ŋic keci jaŋe! Furicte faharerâ
izia opâ momori nâniŋte harac eeŋgopieŋ,
erâ ŋafeo dameŋ ʒora waiŋ nâhuc ŋekupie
maŋjeŋic fârorocke sâqoreekac.

12 Jaŋe tiwâ ʒepec‐jeŋicko waiŋ nâhuc,
gita kâriŋɋaŋ â woŋgâŋ qahuc mimi ŋokac
ficneeŋgopieŋ,

Wofuŋte eebapare ine mi manasuhuc
meqâreŋ‐ticnere ʒâŋe mi fieŋgopieŋ.

13 Irec râsi jaŋe ŋicfâc‐nane acmâc jaha
niŋgiŋ‐joparâ bacjopa raniŋmu;

ŋicbomboŋfâc‐jeŋic nânâre hâmoniŋmu,
â ŋic guru dindiŋfâc‐jeŋic opâre sipirick-
eniŋmu.

14 Irec hâmoc hae e ŋic âmbâŋ nânâ iŋucne,
e michawec‐ticne aŋke sâqorekac,
ehuc Jerusalemte fekicne guru
â omane guru ɋâcjopakac,
erâ maŋnao ojowa qahuc foeŋgopieŋ
â ʒeri bari ehuc domaeŋgopieŋ jaŋe mâmâc.

15 Eme ŋic badapec‐jopazo
â ŋicne ŋicne bawahac‐jopazo
â penaroŋ ʒâŋe fieŋgopieŋ jaŋe maŋhuhuŋ
eniŋmu.

16 Anutu Tâpiri Ɋuŋɋasaŋ Wofuŋzi ine bâbâtiŋ
gie‐ticnere faio fekicne erâ domaocmu,

Tiri Anutu e tiŋne‐ticnere fuŋne bataniŋkeme
tiri juju‐ticne tâtâc fuaocmu.

17 Eme lama jaŋa jaŋe jaŋacne mâreŋko tinac
qinʒiŋ nâniŋmu,

â jabanezi mafaŋic jaŋere tuhuo nâ gapec
eniŋmu.

18 Jei, ŋic keci jaŋe! Eeatucte repazi hehesic
fâreeŋgopieŋ,

keretacte repazi tinac sâqocne fâreeŋgopieŋ.
19 Ehuc ʒiŋuc mueŋgopieŋ: “E fâro baoc me,

gie‐ticne ʒocnehec bame honenaŋ me;
Israere Tiri rune mumupaŋ‐ ticnere fârine
bâqiŋ‐nâpohuc ware fisime ʒâŋitanaŋ!”

20 Jei, ŋic keci jaŋe! Sâqocne mumbiaŋkehuc
biaŋne musâqoreeŋgopieŋ,
dâpâcte tatamac muhuc

tatamacte dapâc mueŋgopieŋ,
hâtânere nocne muhuc
nocnere hâtâne mueŋgopieŋ.

21 Jei, ŋic keci jaŋe! Jaŋacnere manapie
maŋɋârâŋhec juŋgopeneŋ eekac,
â jaŋacnere manapie
wiac mana tarahuc eŋgopeneŋ eekac.

22 Jei, ŋic keci jaŋe! Waiŋ nânâre sawa ʒoɋac sâko
eeŋgopieŋ,

â opâ momori bâmockeniŋte sawa ɋicwânʒâŋ
eeŋgopieŋ;

23 bâbâmiriŋ moneŋte erâ ŋic bahachec dâŋ mu-
taracneeŋgopieŋ,

ehuc ŋic bahacmâc ine tiŋne juju‐ ticne mi
mutaniŋkeeŋgopieŋ.

24 Irec ʒoczi sopâc nanameŋkerâ ʒâseŋkeekac,
â kecɋaŋ hâmocnezi ʒocbâruŋko omaeekac,
irec sâc gâtâ‐jeŋiczi gârecke ʒaŋ eocmu,
â âri‐jeŋiczi rufe tinac ŋeiŋneocmu;
jaŋe Anutu Tâpiri Ɋuŋɋasaŋ Wofuŋte
sâcmutâc hetapaickembiŋ

â Israere Tiri runemana suambiŋte iŋuc fua‐
jareocmu.

25 Irec Wofuŋte kimbeŋzi ŋicfâcne
bâruŋke‐jarewec,

erâ meticne wickerâ hecjopawec,
eme tiki jaŋe ɋiɋiteckembiŋ;
â qâŋɋâŋfâc‐jeŋic jawa iŋucne erâ hae ʒoŋao
forambiŋ.

Eme sifu kimbeŋ‐ticnezi mi qaʒue wahawec,
â menezi mi betaŋkehuc qiŋ herâ domakac
jaha.

26 E ŋicguru moc taicko juŋgopieŋ
jaŋe qeŋ qajareme mananiŋmu,
erâ mâreŋ qaŋeŋnao juhapie woric‐
jopaocmu.

Eme honeniŋ, ɋeŋnea ʒocnehec fisiŋgopieŋ!
27Ŋondeŋ‐jeŋicko moczi moc mi betaŋkekac

me rândiŋkezo ekac,
ŋeŋemana me guŋ fofo i arictac,
umbika‐jeŋic moc mi goroŋkekac,
kikehuhu‐jeŋicte mucne moc mi tâcnekac.

28 Tepe motec‐jeŋic qâteckekicne,
tepe neŋgoc gurutucne fârepie bâmbâŋ
qakac,

becâsicfâc‐jeŋic jaŋere kike ʒârâic buse tinac,
keretac ʒafeŋgâŋne oorâŋ mâŋâŋ tinac
forisiekac.

29Owa‐jeŋic laioŋ ŋokacnere owa iŋucne,
laioŋ socɋâri tinac owackeŋgopieŋ;
ŋuruŋkehuc qowi‐jeŋic kirâ bawiseŋgopieŋ,
eme moczi moc mi jowac roocmu.

30 Eme irec erâ ʒoaŋ ira fânâŋ sâko fuaocmu
i hâwec siri sâko irec fânâŋ iŋucne.
Ehame mâreŋko ʒâŋe firâ honezo,
mi dapâc hâhâwicne fuazejec i!
Â tatamac i wâc hâweŋ karoraczi sâockekume
dadapâcne jaha fuaocmu.

6
Wofuŋzi Jesaja maŋbâwiŋ ecnehuc giedâŋmuc-

newec
1Ŋicwofuŋ Uʒija hâmowec jara dameŋ ira ʒiŋuc

honepo: Wofuŋ e eri ŋeŋe fekicne ʒorao ŋeha



JESAJA 6:2 xxi JESAJA 6:10

ŋaqi‐ticne qaŋeŋnezi ufuŋ fusucmawec. 2 Ŋewec
irec faicnao serafim domambiŋ fakec‐jeŋicmocte
6 mocte 6 jaha. Fakec jajaheczi ʒâŋe mai‐jeŋic
sâockembiŋ, jajaheczi kike‐ jeŋic sâockembiŋ, â
jajaheczi furuc furuc qambiŋ. 3 Ehuc jaŋaczia
wiwira ehuc kecʒiŋuc mumbiŋ:
“Tiri, tiri, tiri, Anutu Tâpiri Ɋuŋɋasaŋ Wofuŋ;
eri tatamac‐ticnezi mâreŋ sâc fuse rakac!”
4 Eme wiwira‐ jeŋicte marac fânâŋ fuame
ficte woke qâtâc ɋiɋiteckewec, â hosâczi
fic fusucmawec. 5 Eme wirarâ mupo: “Jei,
wenac epe, ʒi sipirickepemu, no micbipic‐
nane wâwânâŋhec, â ŋicguru micbipic‐ jeŋic
wâwânâŋhec jaŋere ŋondeŋko juekopac; ehame
ʒâŋe‐nanezi Fekicne sâko,Anutu TâpiriɊuŋɋasaŋ
Wofuŋ, e honekopac.”

6 Eme serafim jaŋeraonec moc e fitaczi
alataonec ʒoc kine moc rorâ norao furuc
furuc qarâ warewec. 7 Erâ izi micnane heuarâ
muwec: “Honec, ʒi bipicge heuajec. Irec kiŋge
bârâriekicne â sâqocnege bâtâmirekicne.” 8 Eme
no Wofuŋ dâŋmarac‐ticne ʒiŋuc fuame manapo:
“No mo sorepe? Mozi hata kiŋaŋ ranâreocmu?”
Eme mupo: “No ʒi, sorecnuc.” 9 Eme muwec:
“Rarâ ŋicguru keci ʒiŋuc jazac:
‘Mamana i mananiŋ, erâ mi mana taraniŋ;

hohone i honeniŋ, erâ mi ʒâŋitaniŋ.’
10Ŋicguru ʒi maŋjeŋic basanaŋkec,

â hazec‐jeŋic bâbâzickec,
ʒâŋe‐jeŋic bâhâpoc;
eme ʒâŋe‐jeŋiczi wiac mi hone taranʒepieŋ,
â hazec‐jeŋiczi wiac mi mana taranʒepieŋ,

â maŋjeŋiczi wiac mi manasu‐hâmonʒepieŋ,
ehuc maŋjeŋic mi bârisiepie mi bâpiaŋ‐
jopazo.”

11 Eme no mupo: “O Wofuŋ, i mo dameŋte
woŋec?”

Eme muwec: “Wiac fuaocmu irec woŋec:
Hae sâko ŋeraŋgopieŋ i sesuctac fuarâ tuhu
eniŋmu,

ficzi ŋic ŋokac tâmiric ŋeraocmu,
â mâreŋ i kâte uupiczi bârârâŋneocmu.

12 Erâ Wofuŋzi ŋic taicko bârâriec‐jopame,
haene haene behe‐fârekupie niniŋ siarereŋ
fuarâ foocmu.

13 Eme tiwâne teŋkonec wâŋ irec sâc juhapie
sifu sisipiric hâsine harierâ fisi‐jareocmu
eme jâmiŋ me beŋjâc qafarapene
fuŋgâtâne sawa ŋeekac iŋuc fuaocmu.
Fuŋgâtâne izi hâcne tiri ukic ŋeocmu.”

7
Jesajazi Ahasi Wofuŋtemicdâŋ âzâcnewec

1 Juda ŋicwofuŋ Ahaʒi, Jotamte ŋokâ, Uʒijare
ŋosa, ere dameŋko Siria ŋicwofuŋ Reziŋ â Israe
ŋicwofuŋ Peka, Remaliare ŋokâ, jahe Jerusalem
rauckenicte momori rocjoparâ fisipic, erâ ro rauc
enicte eipiepic. 2 Dawidire tuc qarâ juwec e dâŋ
ʒiŋuc âzâcnepie manawec: “Siria â Eferaim jahe
ʒâʒâfic ekopirec.” Eme dâŋ i manarâ e jahacne â
ŋicfâc‐ticne jaŋere buhândâŋ ɋarac ɋarac qawec,
mâŋâŋ fisirâ kâtejâc itiriŋkeekac irec sâc.

3 Wofuŋzi ine Jesaja ʒiŋuc âzâcnewec: “Go
faharerâ ŋokâge Sea Jasubu jowatec ra Ahaʒi

bâfuanic, ine faicpec riqic ŋekac irec opâwâc
tarakacko hatamecko qoruc qaqajac ŋic ere
mâreŋko hâcne. 4 Bâfuarâ ʒiŋuc âzâcnec: ‘Aimuŋ
juhuc buge mâteŋkeoc, mi hâwicguoc. Ʒocmimiŋ
jajahec hosâc qahuc fokopirec ʒi, Reziŋ â Siria erâ
wâc Remaliare ŋokâ aaric‐jeŋicte ʒoc hâcne, irec
maŋge mi omaeoc. 5 Siria e Eferaim â Remaliare
ŋokâhec dâŋ qagarehuc ʒiŋucmumbiŋte: 6 “Ajoc,
Juda mâreŋko ferâ hâhâwic bâfua‐jarenaŋ, erâ
mâreŋ i nâŋâc ruckerâ maŋnao Tabele ere ŋokâ
âkendâŋnepene ŋicwofuŋ ejarezejec.” 7 Wofuŋ
Anutuzi ine ʒiŋuc mukac:
Dâŋ i mi sanaŋkezejec,

â fârine mi fuazejec.
8 Siria ere qizec Damasko,

â Damasko ere qizec Reziŋ.
(Iŋuc ine mi fofeocmu jara 65 mi taraha

Eferaim qâtâtiezo, eme jaŋe ŋicguru moc buc mi
juniŋmu.)
9Â Eferaim ere qizec Samaria

â Samariare qizec Remaliare ŋokâ.
Â ŋoŋe mi mana ʒakieniŋmuo
ine sanaŋkerâ mi jufeniŋmu.’ ”
Jesajazi Imanuere findaŋdâŋmuwec

10EmeWofuŋziAhaʒi harierâ ʒiŋuc âzâcnewec:
11 “Go mutec Wofuŋ Anutugeraonec fuŋne
qaqa mâsi moc juwickonec jâmbâŋ, hâmoc
haeonec, me faickonec jâmbâŋ fua‐ garezejec.”
12 Ahaʒi eki ine muwec: “No wiac iŋucnere
Wofuŋ sâcne mi esâickepemu.” 13 Eme Jesajazi
muwec, “Dawidire ɋâricfâc ŋoŋemananiŋ: Ŋoŋe

ŋic tatakic bâfua‐jareeŋgopieŋ irec manapie
afeckekacte Anutu‐nane iŋuc jaha ecneeŋgopieŋ
me? 14 Irec Wofuŋ e jahac fuŋne qaqa mâsi moc
bâfua‐ŋareocmu. Manaŋgopieŋ, ŋokac socɋâri
e motec kiweckerâ roocmu, erâ ʒâŋe‐ticne
Imanue muocmu. 15 Motec e sâqocne qiqikiŋ
â biaŋne sasakare irec mamana fuacneme susu
râqârekicne â baŋac nâhuc juocmu. 16 Â motec e
sâqocne qiqikiŋ â biaŋne sasakare irec mamana
mi fuacneha ine ŋicwofuŋ jajahec, hâhâwic‐jekic
bajuŋgopieŋ jahe mâreŋ‐ jekic biac tuhu fuarâ
foocmu. 17 Wofuŋ e go â ŋicfâcge â mamacgere
kikefuŋ ŋoŋerao wiac hâhâwicne bâfuaocmu,
wiac iŋucne Eferaimzi Juda beheweckonec
juwefukicne dameŋ ŋondeŋ irec maŋnaomoc mi
fuawec; Asiria ŋicwofuŋ hâcne mume fisiocmu.”

18 Dameŋ ira Wofuŋzi Aigita mâreŋte opâ sâko
gecnao neŋgec juŋgopieŋ fuŋgaŋke‐jareocmu,
â Asiria mâreŋko bitu juŋgopieŋ jaŋe wâc
fuŋgaŋke‐jareocmu. 19 Eme jaŋe fisi‐ fârerâ
opâwâcko â hârâc huec, jâc dutune dutune â
sopâc kecɋaŋ bârârâŋne‐fârerâ foniŋmu.

20 Dameŋ ira Wofuŋ e opâ sâko ocniŋucnaonec
sâqe kiruŋ giedâŋ mucneocmu, Asiria ŋicwofuŋ
hâcne, erâ sâqe izi qizec susuc â kike ʒâwâ‐ŋeŋic
rofâreocmu, ehuc mecʒâwâ mâmâc omaeocmu.

21 Dameŋ ira ŋic moczi bulimakao ŋokacne
socɋâri moc â lama jajahec iŋuc sawa bacjopa
juocmu. 22 Eme qowi iŋucnezi susu bocjaha
bâfuacnepie susu râqârekicne nâhuc juocmu;
mâreŋ ira ŋic tiwâne juniŋmu jaŋe sasawa susu
râqârekicne â baŋac nâhuc juniŋmu hâcne.

23 Hae mâreŋ mocko dameŋ ʒiŋuczia waiŋ
jâcne wâŋ tauseŋ domaŋgopieŋ, furi‐ jeŋic 500
kina, mâreŋ iŋucnao dameŋ ira bacmandaŋ â
fâpâ uupic fuaocmu. 24 Bacmandaŋ â fâpâ
uupiczi mâreŋ i rofâreha ŋiczi ira fisiocte tepe
neŋgoc‐ticne fitackerâ tepe motec‐ ticne ameck-
erâ fisiocmu. 25 Â mâreŋ facne facne kinoŋzi
he bâfâuc ehuc jukicne, ira ŋiczi bacmandaŋ â
fâpâ uupicte hâhâwic erâ mocwâc mi fisiniŋmu,
aricne, mâreŋ i lama bulimakao qikiŋne‐jarepie
âtehuc juniŋmu.

8
Porofete ŋokâ‐ticnere ʒâŋe

1 Eme Wofuŋzi nazarâ muwec: “Tafe sâko moc
rorâ qâreŋ ŋiczi wowosene qâreŋkehuc ʒiŋuc
râec: ‘Ʒi Biacfiuc Fârosakac ere wiac’.” 2 Eme
no mumutaniŋ ŋicfâri jajahec, fuŋne‐nane mu-
taniŋkenicte rocjofapo: Taha bapa Uria, erâ
Ʒekaria, Jeberekiare ŋokâ. 3 Erâ ŋonâŋ‐nane
porofete ŋokac erao rapemotec kiweckerâ rowec.
Eme Wofuŋzi nazarâ muwec, “Ʒâŋene Biacfiuc
Fârosakac muzemec. 4 I ʒiŋucte: Motec e ‘Ma-
mac‐ mae’ â ‘Neŋgoc‐mae’ sâcne mi muhame
Damaskore mafa â Samariare mâriri i Asiria
ŋicwofuŋtao ameckerâ raniŋmu.”

5 Eme Wofuŋzi harierâ ʒiŋuc nazawec:
6 “Ŋicguru keci jaŋe Siloa opâ munaŋne i
suŋgiŋkehuc Reziŋ â Remalia ŋokâ‐ticne jahere
maio hâbi‐jeŋic goroŋkekac. 7 Irec ʒiŋuc manac,
Wofuŋzi Eufrata irec fusine ɋiɋicne â bocjaha
sore‐jarekac: Asiria ŋicwofuŋ â tâpiri ɋuŋɋasaŋ‐

ticne hâcne, eme izi moŋgeŋ‐ ticne qâuruckerâ
tucduŋ‐ticne fotâcne‐fâreocmu. 8Erâ rumi‐ticnezi
âkeʒurâ Juda mâreŋ fotâcnehuc qâuruckeme
upe‐ jeŋicko qaocmu; o Imanue, fafakec‐ ticne
qaratieme mâreŋge ŋifec â ŋifec qofacke‐
fâreocmu.”
9Ŋic gurune gurune aaric mana‐bipiehuc

bipic tatara enʒepieŋ,
mâreŋ wiwickonec ŋoŋe hazec
râe‐fârenʒepieŋ.

Wiac emoc bâmoc eku bipic tatara enʒepieŋ,
wiac emoc bâmoc eku bipic tatara enʒepieŋ
hâcne.

10Dâŋ mu biric enʒepieŋ, eme fârimâc ezejec;
dâŋ musanaŋkenʒepieŋ, eme waha qazejec.
Anutu e nâŋehec jukac hâcne.

Wofuŋ mocjaha araŋ bacnezo
11 Wofuŋzi mesanaŋ‐ ticne fai‐ naneo râehuc

ŋicguru ʒi jaŋere hata âtezipore uŋ ʒiŋuc naza-
wec: 12 “Ŋicguru ʒi jaŋe manapie doc bapa
dâŋ ekac, dâŋ irec manapie doc bapa dâŋ
mi efârezejec, erâ jaŋe hâwic‐jopakac wiac
irec hâwic‐ŋopame ɋarac ɋarac mi qanʒepieŋ.
13 Aricne, ŋoŋe Anutu Tâpiri Ɋuŋɋasaŋ Wofuŋ
ere manapie tirimoc ezejec; ŋoŋe ere manapie
hâhâwicne â araŋ babacne ezejec. 14 Eme eki
tiri jujure fuŋqizecne eocmu, erâ Israe guru
jajahec ine kike hehepiric qânâ â heheariwe
buse ejacteocmu, â Jerusalem rune wiwitic â
bitiŋ ejareocmu. 15 Eme bocjahazi ira heariwerâ

waha jopahuc qanʒaŋ‐jopaocmu, erâ wâc bitiŋko
kicjopame roc‐jopazo.”

16Mumutaniŋ dâŋ i foforierâ ʒâfickezepac, mu
qaqazu dâŋ i mamana motecfâc‐nane jaŋere
maŋko râehuc basanaŋkezepac. 17 Wofuŋ, ʒâŋe
mai‐ ticne Jakobore kikefuŋ bâsoŋke‐jarekac, e
hâcne woŋeckepemu â ere mamanac jupemu.
18Manaŋgopieŋ, no â motec jahec‐nane, Wofuŋzi
narec‐jofawec, nâŋe Israe maŋnao Anutu Tâpiri
Ɋuŋɋasaŋ Wofuŋ, Zioŋ tikio juekac, eraonec ma
â sowi eŋgopeneŋ. 19 Eme jaŋe ʒiŋuc ŋazaniŋmu:
“Ŋoŋe bawe â faŋfaŋ indiŋ‐ jopapie saŋucko
â fufuŋgaŋko dâŋ mufua‐ ŋarenʒepieŋ.” Me
ŋicguru moc jaŋe nemufâc‐jeŋic sâcne mi indiŋ‐
jopaniŋmu me? Me jujune jaŋere erâ hâmokicne
jaŋerao iindiŋ mi râezo me? 20 Mu qaqazuc dâŋ
â mumutaniŋ dâŋ irapec hazec râezo! Jaŋe dâŋ
muŋgopieŋ i bajuku ine jâmbomac furic tatamac
moc mi bâbâfuane. 21 Ŋic iŋucne jaŋe busâqoc
mana utuckehuc â nânâre sâqorehuc hae mâreŋ
sicne fotâc eniŋmu. Ehuc nânâre hâmoku mana
gâpârerâ ŋicwofuŋ‐jeŋic â Anutu‐jeŋic musoriŋ‐
jofaniŋmu. 22 Ehuc ʒâŋe faic fipie feocmu â juwic
mâreŋko fipie huocmu; erâ manaŋgopieŋ, wiac
honeniŋmu i busâqoc â dapâc â hâhâwicte uupic
wânʒâŋ, irec duŋdapâcko raʒi sanaŋkeniŋmu.

9
Wama ŋicwofuŋ fuarâ guriŋ bapa gie baocmu

1 Erâ hâhâwic maŋko juhapie dapâc fowec i
mi fosanaŋkeocmu. Mârâc dameŋko Wofuŋzi
Sebuloŋ â Naftali mimi busâqoc bâfua‐jactewec,

ʒâhec dameŋko ine riqic hata, Jordaŋ ocniŋuc
mâreŋ fokac, qâpuc jaŋere hae mâreŋ irec ʒâŋe
biŋe bafahareocmu.
2Ŋicguru dapâckohata juŋgopieŋzi ʒoctamac sâko

honeŋgopieŋ,
â mâreŋ dapâcnao ŋec juc eŋgopieŋ jaŋe
tamae‐jarekac.

3 Go ŋicguru basawec‐ jopakic â bubiaŋ
bâŋɋârâŋke‐jarekic;

maigao ʒeri eŋgopieŋ i nânâ nânâsuo ʒeri
fuaekac irec sâc,

â râsi jaŋeremafa bâtâcbahuc aŋac‐jopaekac
iŋuc hâcne.

4 Tagi kimac‐jopawec â reŋ ɋawe‐jeŋic nâwec
â bâbâʒâic ŋic ere ɋaruc i qazu behec ekic,
Midiaŋte dameŋko fuawec irec sâc.

5Momori ʒikao kike saoŋ qaeŋgopieŋ jaŋere kike-
huhu

â ŋaqi soc rurua i ʒocte nânâ efârekac.
6 Nâŋâc ɋie moc fua‐nârekac, ŋokâ moc tahac‐

nâpokicne,
eme guriŋ bapa gie i ere ɋaweo foocmu.
Ʒâŋe‐ticne ʒiŋuc muzo: “Mâsi‐Hata‐Bâbâfua,
Tâpiri‐Anutu,

Juju‐Sanaŋ‐Mamac, Wama‐Ŋicwofuŋ.”
7 Guriŋ bapa gie‐ticne ŋeratie rame wama fofo

sanaŋ foocmu,
Dawidire eri ŋeŋeo â mâreŋ sâc guriŋ
baocmu;

eme ere bâbâtiŋ â tiŋne jujuzi eri ŋeŋe‐ticne
bafaharerâ dopeckeme ʒiŋuczia ŋekaczi
ŋerahuc juzokac.

Anutu Tâpiri Ɋuŋɋasaŋ Wofuŋ ere ʒoɋaczi
wiac i bâfuaocmu.

Wofuŋzi Israe ŋic kimbeŋ qajarekac
8Wofuŋzi Jakobo okacdâŋ moc râecnewec,

dâŋ izi Israe fainao waha qaocmu.
9 Eme ŋic sasawa hone manac eniŋmu, Eferaim

guru â Samaria rune,
maŋfefe â penaroŋ ehuc ʒiŋuc mumbiŋ jaŋe
hâcne:

10 “Qoracfic ʒaŋkewec irec okacne busefic ba-
naŋmu,

nemuja farawec irec âkehoc jâmâzâc
saranaŋmu.”

11 Eme Wofuŋzi guguriŋfâc‐jeŋic tâpiri jareocmu,
â râsifâc‐jeŋic suruc‐jopame fisi‐jareniŋmu.

12 Siria ŋic ʒoaŋ wewefunaopec â Filisa ŋic huhu-
naopec,

jaŋe Israe ŋic mauc fufusuc ki nâc
ejareŋgopieŋ.

Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac
jaha!

13 Eme ŋicguru jopa bâtiŋ ejarewec jaŋe erao mi
risiembiŋ,

â Anutu TâpiriɊuŋɋasaŋWofuŋ e wira basac
mi ecnembiŋ.

14 Irec Wofuŋzi Israe qizecne â gecne mâmâc
hetâcnewec,

fuŋne â botâŋne i ʒoaŋ mocjahao iŋuc hâcne
ecnewec.

15 Ŋic raŋɋaŋne â ʒâŋe biŋehec jaŋe qizecne
eŋgopieŋ,

â porofete burecdâŋ mumufua jaŋe ine
gecne.

16Ŋicguru ʒi micne bajareŋgopieŋ
jaŋe jojowac ŋic bâbâsifucne
â bâjâpec‐jopaeŋgopieŋ jaŋe
sisipiricte biŋe eŋgopieŋ.

17 Irec Wofuŋzi ŋicmotecfâc‐jeŋic jaŋere mi
aŋackekac,

â hozec bekâfâc‐jeŋic busâqoc mi mana‐
jarekac.

Jaŋe ʒeŋgoma sindaŋne â sâqocne bapa
hâcne,

â micjeŋiczi mutucdâŋ sasawa mueŋgopieŋ.
Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac
jaha!

18 Sindaŋ hârindaŋzi ʒoc iŋucne bâruŋkekac,
i ʒoczi sopâc â saparac ʒâtâcneekac
erâ wâc kâte uupicko qâhâsârâ ʒaekac
iŋucne,

eme hosâcnezi ririsiehuc hâŋ feekac.
19 Anutu Tâpiri Ɋuŋɋasaŋ Wofuŋte kimbeŋ izi

hâcneʒocbâruŋ erâ mâreŋ ʒâtâcnekac,
eme ŋicguru jaŋe ʒocte nânâ eŋgopieŋ,
â qoqomâzi aakic mi eŋgopieŋ.

20 Fâreopec ki nâc ejarerâ mi sâcjopakac,
qanaopec ɋâcjoparâ mi gapec‐jopakac;
qoqomâzi nânâc eŋgopieŋ.

21 Manasezi Eferaim nakac â Eferaimzi Manase
nakac,

erâ turerâ Juda râsi ecnekopirec.

Eme sifu kimbeŋ‐ticnezi mi qaʒue wahakac;
â menezi mi betaŋkehuc qiŋ herâ domakac
jaha!

10
1 Jei, sâcmutâc dâŋ hehesicne ââkendâŋ ŋic ŋoŋe!

Jei, ro waha âte eejare dâŋ qâreŋkehuc ŋeŋe
ŋoŋe!

2Ŋic qarâ suriŋne jaŋere dâŋzimumutiŋ ŋicmai‐
jeŋicko

fârimâc eocte guriŋne baeŋgopieŋ,
â ŋicfâc‐nane hapetac mumutiŋ sakare‐ ja-
reeŋgopieŋ.

Hozec wiac biŋe‐jeŋic bâkiri bajareeŋgopieŋ,
â bekâ mâsiŋ jaŋere wiac kâŋgâc jowac
roeŋgopieŋ.

3Okac dameŋ maic‐ŋopame wenac eniŋmu?
Â mâŋâŋ sâqocne taickonec fisime wena
raniŋmu?

Morao wiserâ rapie bafic‐ŋopaocmu?
Mafa mâriri‐ŋeŋic wena soŋkepie foocmu?

4Kâpâcwâru ŋic jaŋere guruo babarâ juju,
me qâhâmoc‐jopakicne ŋondeŋ‐jeŋicko fofo,
wiac i sawa fua‐ŋareocmu.
Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac
jaha.

Wofuŋzi Asiria ŋic giedâŋmujarewec
5 Jei, Asiria e kimbeŋ‐nanere ɋaruc

â aaric‐nanere kâcbiŋ ekac.
6No ŋicguru sindaŋne jopaocte sorekopac,

kimbeŋ‐nane hurembiŋ jaŋerao giedâŋmuc-
nekopac;

emafa‐jeŋic jowac rohuc huhure‐jeŋic rauck-
ezejec,

ro waha âte ejarekume hatao goteŋ iŋucne
enʒepieŋ.

7 Eki ine iŋuc mi maŋkekac â maŋnezi iŋuc mi
manasukac;

e sisipiric gie baocte aŋackekac,
â ŋicguru omaec‐ jopaocte mukac i afecne
mâcne.

8 E ʒiŋuc hâcne manasukac:
“Micnefâc‐nane jaŋe ŋicwofuŋ sasawa i!

9Kalono hae e Kakemisi hae ere sâcmi ewec me?
Hamati hae e Arapada hae ere sâc mi ewec
me?

Samaria e Damasko ere sâc mi ewec me?
10 Menanezi ŋicguru jopapo jaŋere nemuɋâŋzi

Jerusalemnec
â Samarianec jaŋere siric‐ joparâ kâcɋene
domambiŋ,

eme no sifu mi bâipiec‐jopapo.
11 Irec no Samaria â ɋâŋ qâqâtâcfâcne wiac

ejarepo,
sâc ijaha Jerusalem â nemuɋâŋfâcne mi
ejarepemu me?”

12 Eme ʒiŋuc fuaocmu: Wofuŋzi Zioŋ tikio
â Jerusalemko gie‐ ticne batara‐ fârerâ Asiria
ŋicwofuŋ maŋfefe‐ticnere â pepec ʒâŋe fifi‐ tic-
nere okacne râcneocmu. 13 E ʒiŋuc hâcne mukac:

“No menanere tâpirizi gie i bapo

â mamana fonarekacte maŋɋârâŋ‐nanezi
epo;

no ŋicguru mâreŋ‐jeŋicte ma bârâriepo
â moneŋ mafa rowaŋ‐jeŋic omaepo,
erâ eri ŋeŋeo ŋembiŋ jaŋe herândiŋ‐jopapo,
i bulimakao ŋicnezi mâsi eekac irec sâc.

14Ŋicguru jaŋere mafa mâriri rowaŋ
i menanezi wawaŋ sesuc iŋucne bâfuawec;
â ŋiczi wawaŋ hândâŋ ro amec eeŋgopieŋ,
iŋuc mâreŋ sâc wiac ro nusec epo.
Eme moczi moc fakecnezi qiriŋ mi qawec,
me micne aŋkerâ dâŋ wâc mi dâŋewec.”

15Hâc, ŋic nâŋâc râriczi jâc wiac qaeŋgopeneŋ,
râric izi sâcne pepecne enâreocmu?
Me sege baeŋgopeneŋ izi penaroŋ dâŋ
muocmu?

Hutizi wemocko ŋic rorâ fotarieocmu?
Me ɋaruczi wiac jujune rorâ bâfeŋneocmu?

16 Irec Wofuŋ, Anutu Tâpiri Ɋuŋɋasaŋ Wofuŋ,
e Asiria momori biuc sâkohec jaŋe hucsanaŋ
sore‐jareocmu,

â eri qaraweŋ‐jeŋic turuŋkeme bâruŋkerâ ʒoc
iŋucne ʒaocmu.

17 Israe ere tatamac izi hâcne ʒoc eocmu,
Tiriŋic‐ticne eki ʒocbâruŋ eocmu;
erâ fâpâ uupic â sopâc‐jeŋic i ʒoaŋ mocjahao

ʒarâ ʒâseŋkeocmu.
18 Eme jâckâte â jufu‐jeŋicte eri biaŋ

i Wofuŋzi bâsiroweme fuŋgâtânehec
omaeocmu,

hucŋic moczi fofeku mâc omaeekac irec sâc.

19 Ekume jâckâte‐jeŋicte tiwâne jahec mac do-
maocmu,

ʒarenemotec piticnemoczi wose qâreŋ eene.

20 Dameŋ ira Israe ŋic tiwâne â Jakobore
kikefuŋ nâfocne jaŋe imac‐jopawec erao mocwâc
mi roweckeniŋmu; mâcne, jaŋe Wofuŋ, Israere
Tiri rune erao jâmbomacko roweckeniŋmu.
21 Tiwânezi risieniŋmu, Jakobore tiwânezi
momori Anutu erao risieniŋmu. 22 Israe
ŋicguruge hâwecte moŋgeŋ iŋucne sawe‐
bipieniŋmuo sifu tiwâne sawa risieniŋmu.
Ima bâroŋ mupaŋkekicne izi bâbâtiŋhec opâ
rumi iŋucne fisiocmu. 23 Wofuŋ, Anutu Tâpiri
Ɋuŋɋasaŋ Wofuŋ, eki mâreŋ sasawa ira
ima bâroŋ fuaocte mupaŋkewec irec sâcko
bâfuaocmu.

24 Irec Wofuŋ, Anutu Tâpiri Ɋuŋɋasaŋ Wo-
fuŋ, e ʒiŋuc mukac: “O ŋicfâc‐nane, Zioŋko
juŋgopieŋ, mârâc Aigita jaŋe ɋaruczi ŋopahuc
kâcbiŋ fotarie‐ŋarembiŋ irec sâc Asiria ŋic jaŋe
eŋarehapie mi hâwic‐ŋopazejec. 25 Dameŋ be-
mbeŋne mac tarame kimbeŋ‐nane omaeocmu,
eme aaric‐nanezi jaŋe bâsirowec‐jopaocte fahare-
ocmu. 26Anutu Tâpiri ɊuŋɋasaŋWofuŋzi ʒika fo-
tarie‐jareocmu, Midiaŋ ŋic Orebe qânâo jopawec
iŋuc; erâ gunu‐ticne hâwecko sicneocmu i Aigita
ŋic ejarewec iŋuc eocmu. 27 Eme dameŋ ira
Asiriare mafa ɋawegaonec ŋetara wahaocmu â
tagi‐ticne upefuŋgaonec rârieocmu.”

Asiria ŋic jaŋe râsi fisizo eŋgopieŋ

28 Râsi jaŋe Rimoŋ haeonec faharerâ Ajata haeo
fisiŋgopieŋ,

Migiroŋ hae jâururâ mafa‐ jeŋic Mikimasi
haeo guruckeŋgopieŋ.

29 Qaqahasicnao fotâcnerâ Geba haeo ŋafeme
fombiŋ.

Rama hae rune ɋarac ɋarac qaŋgopieŋ,
Saulore Gibea irec rune wiseŋgopieŋ.

30Galim haeru owa ruruckeniŋ!
Laisa ŋic ŋoŋe hazec râeniŋ!
Anatoti rune ŋoŋe micjeŋicko roniŋ!

31Madamena jaŋe tâtieŋgopieŋ,
Gebim rune wise tâmireŋgopieŋ.

32Miŋec ʒoaŋ Noboo fisirâ hae i sakareniŋmu;
biac Zioŋ ŋecjucfâcne jaŋere tiki,
Jerusalem tiki hâcne,
i mejeŋic wickehuc ackeniŋmu.

33 Manakic, Wofuŋ, Anutu Tâpiri Ɋuŋɋasaŋ Wo-
fuŋ,

e ɋicwânʒâŋhec ehuc jâc botâŋne fackeocmu,
â ʒorarâ fekicne qafarac‐jopaocmu,
ehuc fefec sisiric ekicne jaŋe bâuruŋ‐
jopaocmu.

34Kâte mimiŋ uupicnehec râriczi kiocmu,
â Lebanoŋ jâmâzâc hawari biaŋ i faraocmu.

11
Isaire oso gitecnezi guriŋ bapa gie tiŋne

baocmu
1 Isai jâctuczi gitec heocmu,

fuŋgâtâ‐ ticnaonec gitecne moczi wefurâ
fârine bâfuaocmu.

2Wofuŋte Mârozi ere faio fohuc juocmu,
maŋɋârâŋ mâro â maŋfânâŋ mâro,
mumutâc mâro â tâpiri mâro,
mamana mâro â Wofuŋ araŋ bapa mâro.

3 E Wofuŋ araŋ babacnere aŋac bajuocmu.

E ʒâŋezi sawa honehuc dâŋ mi mutaraocmu,
me hazeczi sawa manahuc sâcne mi mu-
sanaŋkeocmu;

4 e hapetac jaŋe tiŋne jujure sâcko dâŋ mutara‐
jareocmu,

â mâreŋko maŋhuhuŋ juŋgopieŋ dâŋjeŋic
sâckoa dopeckeocmu,

e micticnere gunuzi mâreŋ qaocmu,
â micbipic‐ ticnere rombâŋzi sindaŋŋic
qâhâmoocmu.

5 Tiŋne jujuzi ombâŋ ŋaqi‐ticne eocmu,
â erâ‐eesanaŋzi becsahac‐ticne eocmu.

6 Eme kâte qâto e lama motecnehec jojowac
junicmu,

â qowi mimicne lepad, e noniŋ motecnehec
fofo wirec fonicmu.

Bulimakao motecne â kâcɋene wokemaŋhec
jahe laioŋhec ââgo eniŋmu,

ehame motec ɋienezi hone soŋaŋ ejareocmu.
7 Bulimakao â qowi mimicne bea jaŋe qâqâtec

juhuc nânâ nâniŋmu;
â motecfâc‐jeŋic jaŋemâmâc ŋec foc eniŋmu;
laioŋzi ine bulimakao iŋucne kecɋaŋnâocmu.

8Motec susuoneczi qotâ e jâchawecko fohamasir-
ickeocmu,

â motec gegecnezi sopâc homa
usuraŋkeocmu.

9 Tiri tiki mâreŋ‐nane ŋifec â ŋifec,
ira bâbâʒâic â sisipiric moc mi fuaocmu;
Wofuŋte fuŋne mamanazi mâreŋ fusuc-
maocmu,

hâweczi ʒâkâŋ‐ticne bârârâŋne‐fâreekac irec
sâc.

10 Dameŋ ira Isai gitecnezi qâpuc ŋicguru ma
doma‐ jareocmu, ma i bâfuaniŋte ŋicne ŋicne
babasa gie baniŋmu, â fic hae‐ticne eri tatamac-
nehec ŋeocmu.

Ŋic ʒanʒaŋne jaŋe saoreŋ qahuc risieniŋmu
11 Dameŋ ira Wofuŋzi meticne harierâ sic-

neme arec 2 eocmu, ehuc ŋicfâc‐ticne tiwâne
juraŋgopieŋ bârisiec‐jopaocmu; Asiriaonec, Aig-
itaonec, Patarosionec, Etiopianec, Elamkonec,
Sinaonec, Hamationec â Hâwec mâreŋkonec
nusec‐jopaocmu.
12 E qâpuc ŋicguru ma âkendâŋne‐jareocmu

â Israe guruonec tuŋjopakicne
qâzuc‐jopaocmu;

ehuc mâreŋ qaŋeŋne 4 irecnec
Judaŋic bâtâtiec‐jopakicne jaŋe
qânusuc‐jopaocmu.

13 Eme Eferaimzi Juda iiŋguuŋ ecneekac i
omaeocmu,

â Juda qaisockeeŋgopieŋ jaŋe siroweniŋmu.
Eferaimzi Juda iiŋguuŋ mi ecneocmu
â Judazi Eferaim mi qaisockeocmu.

14 Jahe hâweckopec Filisa ŋic tiki‐jeŋicko ʒocnehec
fenicmu,

erâ ʒoaŋ wewefuopec ŋic fisi‐ jarerâ mafa‐
jeŋic jowac ronicmu.

Erâ Edom â Moabi ŋicguru rauc‐jopanicmu,
ehame Amoŋŋic jaŋe micjekic reŋkeniŋmu.

15 Eme Wofuŋzi Aigita mâreŋte hâwec raʒikicne i
mume omae‐fâreocmu,

erâ meticne Eufrata opâopec sicnehuc
micrombâŋ fâronezi ficneme tâtiehuc
opâ piticne 7 fuame ŋiczi fotâcnepie kike‐
jeŋic mi bânâŋkeocmu.

16 Eme ŋicfâc‐ticne tiwâne juniŋmu
jaŋere biŋe Asirianec hata sâko fua‐ jare-
ocmu,

Israe ŋic Aigita mâreŋkonec warezo ehapie
hata fua‐jarewec irec sâc.

12
Daŋgemumuteŋ gae

1Dameŋ ira kecʒiŋuc muzokic:
“O Wofuŋ no daŋge gazape;
go kimbeŋ qanaremeŋ,
eme kimbeŋgezi râriehame bâmiriŋnumeŋ.

2 “Jâmbomac, Anutu e bâbâpiaŋ‐nane;
mamanasiŋ fonarekacte mi hâwicnukac.
Wofuŋ Anutu e tâpiri‐nane â mumuteŋ gae‐
nane,

eki sisipirickonec bataracnuwec.”

3Ŋoŋe bâbâpiaŋte opâ ʒâŋeonec
ʒeri ehuc fia nâc eniŋmu.

4 Erâ dameŋ ira kecʒiŋuc muniŋmu:
“Anutu daŋge âzâcneniŋ,
ʒâŋe‐ticne wâsickeniŋ.
Ŋicne ŋicne jaŋerao eebapa‐ticnemuromack-
eniŋ,

ʒâŋe biŋe‐ticne faharekac i mufua‐jareniŋ.
5 “Wofuŋ e gie basarickewecte mucne bacneniŋ,

erâ mâreŋne mâreŋne muromackeniŋ.
6 Zioŋ ŋecjucfâcne ʒeri bari eniŋ,

Israe ere Tiri rune ŋondeŋ‐ŋeŋicko fekicne
jukac.”

13
Babe haere bararuŋ dâŋ

1 Jesaja, Amozire ŋokâzi Babe haere bararuŋ
dâŋ hone manac ewec ʒine hâcne:
2 Tiki burocnao qeŋ qajareniŋ,

owa ruruckerâ wira‐jareniŋ;
meoric qajarepie ŋicbomboŋ jaŋere motâc
sâkoo raʒiniŋ.

3 Bâwosâec‐jopakicnefâc‐nane jaŋe
no nahac giedâŋ mujarepo,
qac momorifâc‐nane kiwac qawac boc
eeŋgopieŋ,

jaŋe kimbeŋ‐nanere fârine bâfuaniŋte biac
hefârec‐jopapo.

4Mananiŋ! Tiki botâŋko ojowa sâko fuakac,
ŋic guru dindiŋ jaŋere micʒonʒoŋ iŋucne.

Mananiŋ! Ŋicwofuŋ â gurufâc‐jeŋic erâ ŋic
gurune gurune

tumaŋnepie fânâŋ sâko fuakac.
Anutu Tâpiri Ɋuŋɋasaŋ Wofuŋ e momori
guru hone manac ejarekac.

5 Jaŋe mâreŋ ʒorickonec ware fisiŋgopieŋ,
mâreŋ qaŋeŋnaonec hâcne.
Wofuŋ â kimbeŋ‐ticnere babaficfâc
jaŋe mâreŋ sâko mâreŋ bâsiroweniŋte
fisiŋgopieŋ!

6Kio owa eniŋ! Wofuŋte dameŋ bembeŋkekac i;
sisipiric tinac tâpiri runeraonec wareocmu
hâcne.

7 Irec ŋic mejeŋic furu jaha betaŋke‐fâreocmu,
â ŋic sasawa maŋjeŋic omae‐fâreocmu.

8 Jaŋe bipic tatara ejareha me kike‐ jeŋic
râŋgeŋkeocmu

â ʒâic fua‐jareocmu;
ŋokac gozi kicjopame risimbiŋne qaeŋgopieŋ
irec sâc eniŋmu,

jaŋe sasawa ʒâŋezi hohone eniŋmu,
ehuc ʒâŋemai‐jeŋic i ʒocbâruŋ iŋucne eocmu.

9Manaŋgopieŋ,Wofuŋ dameŋ‐ticne i qeŋ bipine-
hec,

aaric â kimbeŋ‐ ticnere ʒocbâruŋhec
fisiocmu,

ine mâreŋ ima bahuc,
fainao sâqocne bapa juŋgopieŋ jaŋe
bâsirowec‐jopaocmu hâcne.

10 Sambâŋko bâpiŋ ŋeraŋgopieŋ
raru â demeŋ ɋafâc hawari fuŋne fuŋne

jaŋe tatamac‐jeŋic sakareniŋmu;
ʒoaŋ e wefu wefuhuc jaha gâpâreocmu
â mosa e tatamac‐ticne sakareocmu wâc.

11 Eme no mâreŋ sâko mâreŋ sindaŋ‐ ticnere
okacne râcnehuc

ŋic hehesicne jaŋe kiŋ bahac‐ jeŋicte jopa
bâtiŋ ejarepemu;

ŋic ʒaubacne pepec penaroŋ‐ jeŋic qape
omaeocmu,

â ŋic bâbâʒâic jaŋere sahac fefe i bawa-
hapemu.

12Noni mupe ŋiczi afecne sawa erâ
gol ematauckekicne fokac irec sâc mi ju-
niŋmu,

â mâreŋŋiczi Ofiri mâreŋko gol forakac
irec sâc wâc mi bâfuaniŋmu.

13No irec hâcne sambâŋ itiriŋkepemu,
â mâreŋ e qiriŋ qahuc ŋeŋe‐ticnaonec
ŋerârieocmu,

i Anutu Tâpiri Ɋuŋɋasaŋ Wofuŋ ere aaric â
kimbeŋ‐ticnere dameŋko fuaocmu.

14Noniŋ hetâtiec‐jopakicne
â lama guru ŋicmoczi ro qâzucmi ejareekac,
irec sâcko juhuc moc e jahacne guruo

ʒuhuckeocmu,
âmoc e jahacne haemâreŋkowiserâ raocmu.

15 Ehame bâfuac‐jopaniŋmu sâc âke
hâmoc‐jopaniŋmu

â rocjopaniŋmu sâc ʒikare nânâ eniŋmu.
16 Â ɋiefâc‐jeŋic ine ʒâŋe fai‐ jeŋicko henʒaŋ

qanʒaŋ‐jopaniŋmu;
ficjeŋickonec mafa wiac fiuc rorâ
bawiseniŋmu

â ŋokacfâc‐jeŋic bâsâqorec‐jopaniŋmu.
17 Manaŋgopieŋ, no Medeŋic qafeŋ‐ jopape râsi

ejarenʒepieŋ;
jaŋe siliware manapie fârimâc eekac
â gol irec aŋac wâc mi bajueŋgopieŋ.

18 Tepe‐jeŋiczi ŋicmotec muruc‐jopaniŋmu,
ɋâric jaŋe neŋgoc bumaŋkoa fohapiemi akic‐
jopaniŋmu,

â ʒâŋe‐jeŋiczi naru motec honec‐ joparâ
busâqoc mi mana‐jareniŋmu.

19 Eme ŋic gurune gurune jaŋere femicne,
Kaldea ŋic jaŋere eri tatamac, Babe hae
hâcne,

e Anutuzi Sodom â Gomora
bâsirowec‐jofawec

irec sâc jaha fuacneocmu.
20Mimiŋzi ɋâric tuhutac fohuc juocmu sanaŋ;

Araba ŋicmoczi qoruc boze‐ticne ira moc mi
fâreocmu,

â lama soŋaŋ jaŋe lamafâc‐jeŋic mâreŋ ira
moc mi ejarepie waha fomananiŋmu.

21 Aricne, kâte qowi mimicne jaŋe ira waha
fomananiŋmu,

â ficjeŋic i bioc bioc wipezi fusucmaniŋmu;
hae mâreŋ ira qera jaŋe juhapie kâpâ jaŋe
gae woniŋmu.

22Ŋicwofuŋ ficko kâte qâtozi qâŋkehuc juniŋmu,
â eri aŋac ficko qowi mimicne jaŋe juniŋmu;
wiac iŋuc fuaocte dameŋne bembeŋkezo
ekac

â ʒoaŋ gie bapa‐ticne bocmi ʒoraha fisiocmu.

14
Babe ŋicwofuŋ okacne fuacneme âke sisic gae

hembiŋ
1 Eme Wofuŋ e Jakobore busâqoc manahuc

Israe ŋic harierâ bâwosâec‐joparâ mame sâko
hae‐ jeŋicko râec‐jopame juniŋmu. Ehame
jaba jaŋe qâtec‐joparâ Jakobore kikefuŋko
ʒuhuckeniŋmu. 2 Eme Israe kikefuŋzi ŋic gurune
gurune rocjoparâ hae mâreŋ‐ jeŋicko bacjopa
raniŋmu; ehuc rauc‐ jopapie Wofuŋte mâreŋko
kiŋaŋ ŋic ŋokacfâc‐jeŋic erâ juniŋmu. Israe ŋic
jaŋe iŋuc ehuc mârâc kâpâcwâru bacjopambiŋ
qâpuc i jaŋe hâcne kâpâcwâruo râec‐jopaniŋmu
â guguriŋfâc‐jeŋic jumbiŋ jaŋe ŋicbomboŋ
ejareniŋmu.

3EmeWofuŋ e ʒârâ hâriŋ â ʒâic serereŋ â kiŋaŋ
qaqa gie ŋemâcne faigao fowec i gowac rome
maŋge âke urueocmu dameŋ ira 4 Babe ŋicwofuŋ
âke sisic gae kecʒiŋuc muhuc hecnezemec:

“Opoŋ, fenârewec e hombaŋ ŋekac i,
â nâŋerao bâbâʒâic fuawec i tarakac!

5Wofuŋ e ŋic hehesicne jaŋere ɋaruc bazuwec,
ŋicbomboŋ jaŋere gunu hâcne.

6 Ŋicbomboŋ e hâcne aaricko ŋic gurune gurune
ʒuhuckeme ʒuhuc jopa rahuc juwec,

â kimbeŋko ŋicne ŋicne qâhuc‐jopahuc
aakic tâmiric jopa jâpec ejarewec.

7 Ʒi ine mâreŋ sâko mâreŋ e niniŋ qiririŋ
â nacgumo roroc fuarâ foha ŋiczi ʒeri fânâŋ
sâko eŋgopieŋ.

8 Eme wetejâc â Lebanoŋte jâmâzâc

jaŋe wâc gore bubiaŋ manahuc ʒiŋuc
muŋgopieŋ:

‘Go waha fohaŋte moczi moc qafarac‐
nâpoocte mocwâc mi wefuekac.’

9 Juwic hâmoc haeo biŋege fisime qiriŋ fuakac,
mâreŋte guriŋ bapa juku hâmo‐fârembiŋ
jaŋe hâcne qiriŋ qaŋgopieŋ,
erâ wâc ŋic gurune gurune jaŋere
ŋicwofuŋfâc jumbiŋ,

jaŋe eri ŋeŋe‐jeŋickonec fahare‐ fârezo
eŋgopieŋ.

10 Eme jaŋe micne mic sâc fuŋkerâ ʒiŋuc
gazaniŋmu:

‘Nâŋe betaŋkembeŋ iŋuc jaha betaŋkemeŋ!
Go nâŋere sâc jaha emeŋ i!’

11 Sahac fefege i hârâcko tuŋkekicne,
â kulelegere fânâŋ i iŋuc jaha;
wiac âsu gârecnezi fofoge eha
umbeŋzi bilaŋke egarekac.

12 “Ojai, bâpiŋ sâko tatamacnehec
furic qânikiŋte oŋararac biaŋ
go weniŋuc ehuc sambâŋkonec tararâ
mâreŋko wahameŋ!

Ŋic gurune gurune qâhuc‐jopameŋzi
weniŋuc erâ qanʒaŋgupie mâreŋko fokomec.

13Go maŋgao dâŋ ʒiŋuc manasu biric emeŋ:
‘No sambâŋko fepemu,
ehuc Anuture bâpiŋ faicnao eri ŋeŋe‐nane
bâfeŋnerâ hepe ŋeocmu;

nemu jaŋere tutumaŋ tiki faic mâreŋ
qaŋeŋnao ŋekac ira hâcne waha ŋepemu.

14No karorac jâuru‐fârerâ fezepac,
ehuc Femicne sâko ere sâc bâfuazepac.’

15 Ʒi ine hâmoc haeo tuŋgukicne,
nombâŋ fâhâŋnao hâcne.

16 Eme mârâc honecgumbiŋzi hone dendeŋguhuc
ʒiŋuc manasuhuc muniŋmu:
‘Mume mâreŋ qiriŋ qawec
erâ ŋicwofuŋ â gurufâc‐jeŋic jaŋe ɋarac ɋarac
qambiŋ ŋic keci hâcne me?

17 Eki hâcne mâreŋ sâko mâreŋ ima bawec
â hae sâko ŋerawec i heroc qâropiewec,
â kâpâcwâru ŋicfâc‐ticne hae mâreŋ‐jeŋicko
risieniŋte moc mi mana‐jarewec.’

18 Ŋic gurune gurune ŋicwofuŋfâc‐jeŋic sasawa
jaŋe ʒâŋe biŋe‐jeŋic mi omaeha

ʒâŋeruŋ‐jeŋic sâc foraŋgopieŋ.
19 Go ine ʒâŋeruŋgao mâcne, jâcgitecne batara

behec ekicne
irec sâc jaha taicko behecgukicne;
ehame qâhâmoc‐jopakicne â sâqezi
âkec‐jopakicne jaŋe qofacguŋgopieŋ,

wiac âsu gârecne âte gâreckekicne qânâ
nombâŋko behepie huekac irec sâc.

20 Go hae mâreŋge sipirickemeŋte â gurufâcge
qâhâmoc‐jopameŋte

ŋicwofuŋ âgofâcge jaŋehec ʒâŋeruŋkomâmâc
fofo i mi ecmu.

“Sâqocne bapa ɋâricfâc‐jeŋic jaŋere ʒâŋemocwâc
mi mujâmbâŋkezo.

21Mamac‐jeŋic ere hehesicte erâ
ŋokâfâcne qâhâmoc‐jopazore wiac emoc
bâmoc eniŋ,

jaŋemocwâc faharerâmâreŋ rauckenʒipiŋte
â fic hae epie mâreŋ sâko mâreŋ
sâcke‐fârezacte.”

22 “No faharerâ râsi ejarezepac,” Anutu Tâpiri
Ɋuŋɋasaŋ Wofuŋ ere dâŋ iŋuc. “No Babe haere
ʒâŋe â ŋic ʒanʒaŋne mecne erâ naru motec apa
ŋosa mecne jaŋe bâsirowec‐jopazepac,” Wofuŋte
dâŋ iŋuc. 23 “Noni hae i hetikiepe homa jaŋere
fic hae ezejec, ehame sohoŋ fuarâ fozejec, erâ no
sisipiricte oofaŋzi ofaŋne behec ecnepe omaeze-
jec,” Anutu Tâpiri Ɋuŋɋasaŋ Wofuŋ ere dâŋ iŋuc.

Asiria e sisipiricte biŋemucnekicne
24 Anutu Tâpiri Ɋuŋɋasaŋ Wofuŋ e ʒiŋuc mu-

jomirehuc mupaŋkewec:
“Jâmbomac, no dâŋ mana biric epo i
deŋkezejec,

erâ mupaŋkepo sâc i fârine fua‐fârezejec!
25 No Asiria ŋic mâreŋ‐ naneo jukac e

henʒaŋnezepac
â tiki‐naneo âtenʒaŋnezepac;
eme ŋic qâhuc‐jopahuc tagi fai‐ jeŋicko
râewec i bârâriezo

â ɋawe‐jeŋicko reŋ râewec i wâc qatarazo.”
26Mâreŋ sâkomâreŋ irec mumupaŋ mukicne ine

hâcne
â Wofuŋzi ŋic gurune gurune jaŋerao
tâpiri‐ticne bataniŋkeekac ine hâcne.

27 Oc, Anutu Tâpiri Ɋuŋɋasaŋ Wofuŋ e dâŋ iŋuc
mupaŋkewecte

mozi moc qame wahaocmu?
Erâ meticne bâfeŋnekicne



JESAJA 14:28 xlvii JESAJA 14:32

i mozi mume wahaocmu?
Filisa ŋic jaŋere okacdâŋmufuakicne

28 Ŋicwofuŋ Ahaʒi hâmowec jara dameŋ ira
bararuŋ dâŋ kecʒiŋuc fuawec:

29 “Filisa mâreŋ sâko, go ɋaruczi qa bâʒâic
egarewec

ɋaruc i herickewecte ʒeri mi ezemec,
ʒiŋucte: Homare bumaŋkonec qotâ moc
fuaocmu

â ere ɋâriczi sopâc homa sopinehec fuaocmu.
30 Dameŋ ira qarâ suriŋne jaŋe tiki‐naneo nânâ

nâhuc juniŋmu,
â hapetac jaŋe wama faio juhâmoniŋmu;
ɋâricfâcge jaŋe inemupe nânâre hâmo sipiric
eniŋmu

â ʒanʒaŋnefâcge jaŋe qâhâmoc‐jopapemu.
31Motâc sâko, go kio wâuŋa ec;

hae sâko go owa ruruckec,
Filisa mâreŋ sâko, go ɋarac ɋarac qac!
Faic mâreŋkonec hosâc ware fisikac hâcne,
â momori jaŋeraonec moczi betaŋkerâ gu-
rufâc‐ticne moc mi behec‐jopaocmu.”

32Qâpuc jaŋeraonec kiŋaŋ ware fisimbiŋ
jaŋe dâŋ weniŋuc bâtikie‐jarezo?
“Wofuŋ e Zioŋ haere wâtuŋ râeme huwec,
eme maŋnao gurufâc‐ticne tac qararacne
jaŋe soŋkerâ juniŋmu.”

15
Moabi ŋic jaŋere okacdâŋ

1Ojai, Arimoabi hae i ŋafe mocjahao ima samaki
bapie omaewec i!

Ojai, Kirimoabi hae i ŋafe mocjahao ima
samaki bapie omaewec!

2Diboŋ hae rune jaŋe kio wâwâsic eniŋte
bâzi ririkere tikio feŋgopieŋ;
Moabi rune jaŋe Nebo tikio â Medeba
ira kio wâuŋa eŋgopieŋ.
Qizec‐jeŋic ropie utu pârâc sasawa fuawec,
â mecʒâwâ‐jeŋic i hefârekicne jaha.

3Mateŋ qonaŋkerâ hae hata‐jeŋicko jueŋgopieŋ;
ficbupu‐ jeŋicko mecne, furi bapa tomao
mecne

busâqoc fuame ʒeŋgoma kisâko kioŋgopieŋ.
4Hesiboŋ â Eleale haeo kio owa epie

fânâŋne rakume Jahazi haeo manaŋgopieŋ;
irec Moabi momorifâcne jaŋe jâjâwâckepie
maŋjeŋic gâckekac.

5Maŋnanezi Moabire erâ kio owa ekac,
fekicnefâc‐ticne jaŋe wise raku Zoari,
Egela hae namba 3 ira fisiŋgopieŋ.
Ojai, Luhiti tiki hata i kiohuc feŋgopieŋ;
ojai, Horonaim hata rahuc ima qaqa fuawec
irec kio owa eŋgopieŋ hâcne.

6Ojai, Nimirim haere opâzi
ʒicke kereŋ eme mâreŋ burocne fuakac;
eme sopâczi hâmo ɋaŋac ekac
â monʒaŋ wiac ururuckekac
erâ kecɋaŋ geune i omaekac.

7 Irec nânâ mafa â huhure wiac fojarewec
i ame susuckerâ Kakikic opâ fotâcnembiŋ.

8Ojai, kio owazi Moabi mâreŋ râreckehuc fokac,

â ki uu‐jeŋicte fânâŋzi raku Egelaim â Bere‐
Elim hae ira fisikac.

9 Jei, Dimoŋte opâ i soczi fusucmakac,
eme no sifu mupe Dimoŋ wiac moc

ʒuhuckerâ fuacneocmu i kecʒiŋuc:
Moabi wisekicnefâc‐ticne
â mâreŋ irec ŋic uucne
jaŋe laioŋ moc fua‐jareocmu hâcne.

16
1Mâreŋ ŋicwofuŋte lama amec‐jopa ranʒepieŋ,

ehuc Sela hae mâreŋkonec tuhu mâreŋ
fotâcne raku

Zioŋte otâ ere tikio fisinʒepieŋ.
2Moabi otâfâcne jaŋe wipezi fururuc qahuc kosa

rac warec eeŋgopieŋ,
me sareŋkonec jâpec‐jopakicne irec sâcko
Aronoŋ opâ fotâcneeŋgopieŋko siŋsaŋ qarâ
juniŋmu.

3 “Go dâŋ mu biric enârehuc mumutiŋ gie bac;
mumucgemutecne ʒoaŋ ɋaɋackoŋafe iŋucne
ezejec;

eha jopa jâpec ejarekicne jaŋe soŋjopazemec,
â wisehuc juŋgopieŋ jaŋe mi mac mufuac‐
jopazemec.

4Moabi mâreŋkonec wisekicne
jaŋe ŋondeŋ‐ ŋeŋicko jaba juniŋte mana‐
jarenʒepieŋ,

â ima qaqa ere erâ huec sanaŋ ejarenʒepieŋ.
Eme guguriŋfâc‐jeŋic jaŋe omaepie ima bapa
tarame

ŋicbomboŋ ejarehuc jumbiŋzi mâreŋ beherâ
ratâmireniŋmu.

5 Eme maŋjauŋte ŋesiŋko eri ŋeŋe moc fuarâ
Dawidire qoruc bozeo ŋeha
fainao mumutara ŋic ŋeocmu
e siocmâc juhuc mumutiŋte henʒiriŋnehuc
tiŋne juju fuarâ foocte ʒoɋac bâfuaocmu.”

6Nâŋe Moabi sahac fefe‐ticne hâhâwicne jâmbâŋ
irec biŋe manambeŋ,
maŋfefe, sâke bâbâc, pepec penaroŋ
â jawadâŋ‐ticne irec biŋe hâcne.

7 Irec Moabi jaŋe jaŋaczia kio owa eec eniŋ,
jaŋe ʒeŋgoma kio owa eniŋ.
Ehuc Kiri‐Heresi haeonec nânâ poroŋ waiŋ
hândâŋnehec

irec mu heŋɋâŋ ehuc busâqoc mananiŋ!
8 Eme Hesiboŋte jufu gie, Sibema irec waiŋ gie i

hâmo ɋaŋac ewec;
tieŋ taeŋne haŋ barâ raku Jazereo mecne,
mâreŋ burocnao mecne fisiwec,
â qaŋeŋne qaratierâ hâwec fotâcnewec
i ŋicne ŋicne fekicnefâc‐jeŋic jaŋe âte
tâcnembiŋ.

9No irec hâcne Jazere ŋic jaŋehec
Sibema waiŋ fuŋqizecnere ki mamakuc
ekopac,

â Hesiboŋ â Eleale hae ŋohe ʒâŋeuc‐nanezi
rua‐ŋactekopac,

i fâri fufua â qa roro dameŋko
râsi jaŋere saoreŋ fuawec irec.

10 Eme jufu gieo ʒeri â bubiaŋ i omaewec,

â waiŋ gieo ʒeri gae â semuja mocwâc mi
heeŋgopieŋ;

waiŋ bapa ŋic jaŋe waiŋ hândâŋne
oto sâkoo mocwâc mi âte pisickeeŋgopieŋ,
â qa roro ŋic jaŋere ʒeri fânâŋ i
bâniniŋkekicne.

11 Irec maŋnanezi Moabire erâ
mimi ŋokac iŋucne ki mamakuc ekac;
â bunane Kiri‐Heresi ere erâ sâqorekac.

12 Eme Moabi jaŋe tikio ferâ taha bapa gie
samarierâ baniŋmuo me nemu ufuŋko raʒirâ
nunumu gie baniŋmuo ine sifu bâipieniŋmu.

13Wofuŋzimârâc jaha Moabire dâŋmuwec ine
hâcne. 14Miŋecgac ine Wofuŋzi kecʒiŋuc mukac:
“Jara jahec â moc, gie motec jaŋere jara dameŋ
iŋucne, i tarame Moabire tâpiri â ŋicfâc‐ticne
guru sâko jaŋere ʒare waha‐ jâmbâŋkeme ŋic
ʒanʒaŋne â betaŋkekicne sawa juniŋmu!”

17
Damasko haere okacdâŋ

1 Manaŋgopieŋ, Damasko i hae fâri mocwâc mi
ŋeŋe

ʒaŋkerâ sesuctac fuarâ foocmu.
2Hae piticfâc‐ticne gâcne ŋerakac

i wâc sesuctac jaha fosanaŋkehuc qowi hae
eocmu,

ehame jaŋe ira juhapie
moczi moc mi jâpec‐jopaocmu.

3 Eferaim huec sanaŋ‐jeŋic i omae‐jareocmu

â Damasko rune ŋicwofuŋ juju‐ jeŋic iŋuc
jaha;

eme Israe ŋic jaŋere tâpiri wahawec
irec sâc jaha Aram ŋic ʒanʒaŋne jaŋere wa-
haocmu,

Anutu Tâpiri Ɋuŋɋasaŋ Wofuŋ ere dâŋ iŋuc.
Israe ŋic jaŋeremumutara dâŋ

4 Eme dameŋ ira Jakobore ʒâŋe biŋe qaʒueocmu,
â sahac opâ‐ ticne kereŋkeme siec sawa
eocmu.

5Qa roro ŋic e padi kikene
meticnezi bâturerâ fârine hetâcneekac
irec sâc fuaocmu;
me ŋic moczi Refaim wâcko
padi kikene ro nusec eocmu
irec sâc jaha fuaocmu.

6 Fârine bâtirikicne ʒâhec ro nusec ee
ine afecne mac;
oliwa jâc itiriŋkepie
fârine gâcne sâko waha‐fâreme
jâc botâŋnao hândâŋne 2 me 3 â tieŋnao 4 me
5

irec sâc sawa mac ŋeocmu;
Wofuŋ, Israere Anutu ere dâŋ iŋuc.

7 Dameŋ ira mâreŋŋic jaŋe bâbâfua‐jeŋic
ʒâŋitahuc Israere Tiri rune erao ʒâŋe finiŋmu.
8 Jaŋe alata wiac, jaŋe jaŋacne meɋâreŋ hâcne,
i mocwâc honepie fârine mi eocmu, â mejeŋiczi
metâ wiac bambiŋ, Asera irec ɋâŋ qâqâtâc â ʒoaŋ
nemure wâtuŋ ira wâc ʒâŋe mi finiŋmu.

9 Dameŋ ira hae sanaŋ‐ jeŋic sesuctac
foraniŋmu i Hiwiŋic â Amori ŋic jaŋe hae‐jeŋic

Israe ŋic jaŋere erâ behepie sesuctac forambiŋ
irec sâc; mâreŋ niniŋ siarereŋ foocmu hâcne.
10 I ʒiŋucte: Go bâbâpiaŋge Anutu ere

nikecguwec,
ehuc qânâ sanaŋ â tâpirige irec wâc mi man-
asumeŋ;

irec ʒariŋ gie biaŋne bazo murâ bac,
â mâreŋ furunaonec ukicne rorâ râezomurâ
râec.

11 Eme saracmu ʒoaŋ ijaha bâsokacmu mecne
â ukicne râekic i furictea ecnetec âri qaocmu
mecne

erâ sifu ʒârâ hâriŋ â ʒâic busâqocmi tatarane
fuaocmu

dameŋ ira fârine basacmu.

12 Jei, ŋic gurune gurune jaŋere kike quruŋ
i hâweczi fânâŋkeekac irec sâc fuakac;
â ŋicne ŋicne ojowa‐jeŋic
i opâ rumizi fânâŋkeekac irec sâc.

13Ŋicne ŋicne ojowa‐jeŋic i opâ sâko bocjaha
fânâŋkeeŋgopieŋ irec sâc fuakac;
Wofuŋzi ine dâŋ mujareme taicko
wiseniŋmu,

mâŋâŋzi tikio jawa wiac bawiseekac irec sâc,
â ʒâʒâkiriŋ mâŋâŋzi rufe ficne sueme feekac
iŋucne.

14Opoŋ, owâ ririŋte wiac hâhâwicne fuakac,
hae mi fure taniŋkeha biac omaeŋgopieŋ.
Wiac‐ nâŋec kâŋgâc nâwoc rohuc ʒika
qaeŋgopieŋ

jaŋe okacne iŋuc fua‐jareocmu,
â fiuc serereŋ enâreeŋgopieŋ

jaŋe katucne ijaha fua‐jareocmu.

18
Etiopia mâreŋte findaŋdâŋ

1 Jei, Etiopiare opâ sâko ocniŋucnaomâreŋ fokac,
i gisic jaŋere fakec fânâŋzi sâcke‐fâreekac.

2Mâreŋ i hâcne kiŋaŋŋicfâc‐ticne Nilu opâ hatao
sorec‐jopame

woke papacne irec faio opâ bâjâpehuc
raeŋgopieŋ.

Hata kiŋaŋ kike afec,
ŋoŋe ŋic ʒoricne â sahac fâsâc jaŋerao raniŋ,
ʒorickonec â bembeŋkoneczi hâhâwic baja-
reeŋgopieŋ,

tâpiri wânʒâŋ â ima bapa‐jeŋichec
â opâ sâkozi mâreŋ‐jeŋic qâfâuckekac
ŋic i jaŋerao hâcne raniŋ.

3Mâreŋ sâko mâreŋ ŋecjucfâc‐ticne sasawa
â mâreŋne mâreŋne juraŋgopieŋ ŋoŋe
tikioma âkendâŋnepie domakac ira ʒâŋefipie
razejec,

â qeŋ qapie hazec râenʒepieŋ.
4Wofuŋ e kecʒiŋuc nazawec hâcne:

“Ʒoaŋ ɋaɋacko sawazi gerec gerec baekac,
me qa roro dameŋte fârorocko hoe sisicte
karorac ŋeekac,

no irec sâcko ŋeŋe‐naneo aimuŋ ŋehuc ʒâŋe
fipemu.”

5 Eme qa roro dameŋ mi maickeha
âri qaqa dameŋ tarame
waiŋ hândâŋ qeuezo eha

ine runezi tieŋne sâqezi hetâcneocmu
â qaŋeŋne hetâcne behec eocmu.

6 Jaŋe ʒeŋgoma tikio tucwipe
â mâreŋko jueŋgopieŋ qowi jaŋere nânâ
eniŋmu;

eme wipe jaŋe ʒoaŋ dameŋko
â mâreŋ qowi sasawa jaŋe mâmâteŋ
dameŋko

ira ju fofo eniŋmu.
7Dameŋ ira ine ŋic ʒoricne â sahac fâsâc,

jaŋe Anutu Tâpiri Ɋuŋɋasaŋ Wofuŋ taha
bafisicneniŋmu;

ʒorickoneczi mecne bembeŋkoneczi mecne
hâhâwic bajareeŋgopieŋ,
tâpiri wânʒâŋ â ima bapa‐jeŋichec,
opâ sâkozi mâreŋ‐jeŋic qâfâuckekac
ŋicguru i jaŋe Zioŋ tikio,
Anutu Tâpiri Ɋuŋɋasaŋ Wofuŋ ere ʒâŋe
fokacko

iŋuc eniŋmu hâcne.

19
Aigita mâreŋte okacdâŋ

1Honeniŋ, Wofuŋ e karorac gagasac‐ticnehec
irec faio ŋehuc ra Aigita mâreŋko fisikac.
Fisime Aigitare nemufâc jaŋe ere maio
ɋarac ɋarac qaniŋmu;
â Aigita ŋic jaŋe maŋjeŋic omaeocmu.

2 Eme no Aigita ŋic jaŋe suru jâiŋ ejarepe
jaŋackoaŋ rârâsi eniŋmu,
ehuc hahac ɋa â âgo bago

â haene haene â ŋic gurune gurune
jaŋe jaŋaczia qaqac eniŋmu hâcne.

3 Iŋuc ehuc Aigita ŋic hâbi‐jeŋic goroŋkeocmu
â mumupaŋ‐ jeŋic qape wahame nemu â
qaŋgec bapa,

bawe â faŋfaŋ mu wioc ejarenʒepieŋ.
4 Eme no Aigita ŋic jaŋe bomboŋ râŋgeŋ

bârâŋgeŋne moc
ere meo râec‐jopapemu;
eme ŋicwofuŋ ʒâʒâicne moczi bomboŋ ejare-
ocmu,

Wofuŋ, Anutu Tâpiri Ɋuŋɋasaŋ Wofuŋ nore
dâŋ iŋuc.

5Nilu opâ sâkozi fârewahame ʒicke kereŋ eocmu;
6 eme opâ hatane hatane jaŋe âsu finiŋmu,

â Aigita opâ sâko jaŋe ʒickerâ kereŋ
seŋseŋkeniŋmu,

ehame saparac â ʒamac ʒamac i hâmo
qanʒaraŋ eocmu.

7Nilu opâ micnao kânoŋ bapa wiac â wiac gâcne
sarakicne

sasawa i hâmo ʒaŋ eha mâŋâŋzi ficne sueme
tâtie‐fâreocmu.

8Emeqowi gie bapa ŋic jaŋe kimamakuc eniŋmu,
â hawic‐jeŋic opâo behe jumbieŋ
jaŋe harac huacbuc eniŋmu.

9Gec siŋiŋ baeŋgopieŋ jaŋe qurutuaniŋmu
â he wiac fueŋgopieŋ jaŋe weaŋkeniŋmu.

10 Wiac irec gie bapa ŋic jaŋe busâqoc man-
aniŋmu

â moneŋ gie baeŋgopieŋ jaŋe buheric ejare-
ocmu.

11 Zoaŋ haere ŋic fekicne ŋoŋe ŋic mutuc mat-
acne,

â Farao dâŋte babaficfâc‐ticne ŋoŋe ŋicguru
maŋ tâmiric.

Ŋoŋe fuŋne weniŋucte Farao ʒiŋuc
âzâcneeŋgopieŋ:

“No mamana ŋic jaŋeraonec fuapo,
no ŋicwofuŋ esecne jumbiŋ jaŋere ɋâric.”

12Mamana ŋicfâcge jaŋe weni?
Jaŋe Anutu Tâpiri Ɋuŋɋasaŋ Wofuŋzi
Aigita mâreŋte dâŋ mupaŋkewec
i mufua‐garehuc gazaniŋ me!

13 Zoaŋ haere ŋic fekicne jaŋe ŋic mutucne em-
biŋ,

â Memfisi haere ŋic fekicne jaŋe eatuc‐jopa-
kicne;

Aigita ŋic gurune gurune micnefâc‐jeŋic
jaŋe ŋicfâc‐jeŋic ejarepie qâsoriembiŋ.

14Wofuŋ e maŋsifuc bâfua‐jarewec;
eme jaŋe ŋicfâc‐jeŋic bânie‐jarepie
eebapa‐jeŋic sifuckeekac,
ine ŋic moczi opâ momori nâku maŋne si-
fuckeme

maŋuhuc biric boroc eekac irec sâc
eeŋgopieŋ.

15 Eme Aigita mâreŋte ŋic ʒâŋe biŋehec me ʒâŋe
biŋe tâmiric

jaŋe gie moc ʒuhuckerâ bapa i mi eniŋmu.
16 Dameŋ ira Aigita ŋic jaŋe ŋokac iŋucne

eniŋmu, eha Anutu Tâpiri Ɋuŋɋasaŋ Wofuŋzi
meticne fotariehuc jaŋeraopec bâfeŋneme bipic
tara‐ jareha hâwic‐jopaocmu. 17 Eme Aigita



JESAJA 19:18 lviii JESAJA 19:25

ŋic jaŋe Juda mâreŋte manapie hâhâwicne
eocmu; ehame Juda mâreŋte manasu‐ jarepie
sâc hâwic‐jopaocmu, i Anutu Tâpiri Ɋuŋɋasaŋ
Wofuŋzi dâŋ mupaŋkewec fokac irec.

18 Dameŋ ira Aigita mâreŋko hae sâko 5 irec
rune jaŋe Kanaaŋte dâŋmarac eniŋmu, ehuc
Anutu Tâpiri Ɋuŋɋasaŋ Wofuŋ ere biŋe erâ ju-
niŋtemujomireniŋmu; hae i jaŋeraonecmoc irec
ʒâŋe Ʒoaŋ Hae muniŋmu.

19 Dameŋ ira Aigita mâreŋ wâmbuŋnao Wo-
fuŋte alata moc ŋeocmu â qaŋeŋnao Wofuŋte
qânâ wâtuŋ moc domaocmu. 20 Izi hâcne Aigita
mâreŋko Anutu Tâpiri Ɋuŋɋasaŋ Wofuŋ ere ma
â mumutaniŋ eocmu; eme fific guguriŋfâc‐jeŋic
jaŋere erâ Wofuŋ wira wâwâsic ecnepie babafic
moc sore‐ jareocmu, eme eki juju gie bahuc
batarac‐jopaocmu. 21 Eme Wofuŋ e fuŋne‐ticne
Aigita ŋic bataniŋke‐jareme Aigita jaŋe dameŋ
ira Wofuŋ hone taraniŋmu, erâ bâzi rikecnerâ
taha bacnehuc kiŋaŋ qacneniŋmu â Wofuŋtao
dâŋ mupaŋkerâ fârine bâfuaniŋmu wâc. 22 Eme
Wofuŋ e Aigita ŋic jopaocmu, joparâwâc bâmiriŋ‐
jopaocmu; eme jaŋe Wofuŋtao risieniŋmu; eki
ine mu huacbuc‐jeŋic manarâ bâpiaŋ‐jopaocmu.

23Dameŋ ira Aigitamâreŋkonec hatamoc fuarâ
raku Asiria mâreŋko fisiocmu, ehame Asiria ŋic â
Aigita ŋic jaŋe iiqic ehuc juniŋmu, ehuc qâturerâ
Wofuŋ kiŋaŋ qacnehuc juniŋmu.

24 Dameŋ ira Israezi Aigita â Asiria
qâtec‐jofahuc guru namba 3 eocmu, ehuc
mâreŋ wâmbuŋnao jambuŋhec juocmu. 25 Eme
Anutu Tâpiri Ɋuŋɋasaŋ Wofuŋzi ʒiŋuc muhuc

jambuŋ‐ jopaocmu: “Aigita ŋicguru‐nane â
Asiria meqâreŋ‐nane â Israe ŋic fuŋfuŋfâc‐nane
ŋoŋerao jambuŋ‐nanezi fotâcnerâ fozejec.”

20
Asiria ŋic jaŋe Aigita â Etiopia mâreŋ rauc‐

jofaniŋmu
1 Asiria ŋicwofuŋ Saragoŋzi momori jaŋere

micne sâko soreme Asidode haeo fisirâ
somâckerâ ro rauc ewec. 2 Dameŋ ira Wofuŋzi
Jesaja, Amozire ŋokâ hâcne, dâŋ ʒiŋuc âzâcnewec:
“Ajoc, go qorucge qatarac â kikehuhuge
heunuckec!” Eme iŋuc erâ qoruc tâmiric â
kikehuhu tâmiric mâc juwec. 3 Eme Wofuŋzi
ʒiŋuc muwec: “Kiŋaŋŋic‐nane Jesaja e jara 3
qoruc â kikehuhu tâmiric mâc juwec, izi Aigita â
Etiopiamâreŋ jaherema â sowi ewec. 4 Irec sâcko
Asiria ŋicwofuŋzi Aigita ŋic ʒikao rocjopakicne
â Etiopia ŋic kâpâcwârure biŋe mucjopakicne
jaŋe bacjopa raocmu, socɋâri mecne ŋic ŋokac
qizecne mecne, qoruc â kikehuhu tâmiric biuctac
jâmbâŋ; i Aigita ŋic jaŋerao mimi fuaocte iŋuc
eocmu. 5 Eme Etiopia mâreŋte ʒâŋe fifi jumbiŋ â
Aigita mâreŋte manapie fefene ewec jaŋe mâreŋ
i jahere erâ bipic tara‐ jareme mimieniŋmu.
6 Eme hâwecmecko ʒira juraŋgopieŋzi dameŋ
ira kecʒiŋuc muniŋmu: ‘Ojai, Asiria ŋicwofuŋte
meonec batarac‐ nâponiŋte jâcsanaŋfâc‐nâŋec
mujarehuc ra mu wâwâsic ejarembeŋ jaŋe wiac
iŋucne fua‐ jarewecko nâŋâckoaŋ weniŋuc erâ
sâcne wisenaŋmu?’ ”

21
Hâwecmâreŋ burocnere okacdâŋ

1 Ʒâʒâkiriŋ mâŋâŋ hâhâwicne juwic mâreŋkonec
ware fisiekac

irec sâcko mâreŋ burocnaonec,
â mâreŋ sâqocnaonec wiac moc fisikac.

2 Ʒâŋe‐nane bâtâcneme wiac hâhâwicne kecʒiŋuc
honepo:

Soroŋ qaqazi soroŋ qaocmu
â ima qaqazi ima qaocmu.
Elam, go ware fec, Media go somâ râec!
Babe haere erâ harac huacbuc ee i
bâniniŋke‐fârezepac.

3 Irec buʒâic enarekac i ŋokac gozi kicjopame ʒâic
manaeŋgopieŋ irec sâc;

no wiac i hone manac erâ maŋnane gâckeme
bipic‐nane tarakac.

4 Maŋnane fâfârekac, bipic‐ nane tarame
weaŋkekopac;

no mârâc jaha owâ ririŋte manape biaŋke
jujec

miŋecgac ine manape hâhâwicne ekac.
5 Tiwâ ʒepe bâmockeeŋgopieŋ,

fofo rumackeeŋgopieŋ,
nânâ opâ nâeŋgopieŋ.
Ajoc, ŋic fekicne ŋoŋe faharerâ
maro saŋ jâwec ruacneniŋ!

6Wofuŋ e ʒiŋuc nazawec hâcne:
“Go ra ruc bapa ŋic âzâcnetec domahuc
wiac honeocmu sâc mufuazejec.

7 Ehuc ŋic jajaheczi becâsic jajahecko ŋehuc
hehendeŋ wareŋgopieŋ,

me doŋgi birinehec me kamele birinehec,
iŋuc honec‐joparâ hazec râe‐jâmbâŋkezejec.”

8Eme honec‐jopaweczi ʒiŋucmuhuc owackewec:
“O Wofuŋ, no ruc bapa ficko ʒoaŋ ʒora do-
maekopac

â dodoma‐ naneo domahuc ŋafe sâc ʒâŋe
fihuc juekopac.

9 Erâ manaŋgopieŋ, becâsicko ŋic jajahec
jajaheczi hehendeŋ ware fisiŋgopieŋ.”
Iŋuc murâ muwec: “Babe hae sâko tâtiewec,
tâtie‐jâmbâŋkewec hâcne;
ehame nemufâc‐ticne jaŋere ɋâŋ qâqâtâc i
mâreŋko

henʒaŋ qanʒaŋ‐jopa‐fârekicne.”
10 O ŋicfâc‐nane sipiric‐ ŋopakicne â âtenʒaŋ‐

ŋopakicne,
Anutu Tâpiri Ɋuŋɋasaŋ Wofuŋ, Israere
Anutu

eraonec dâŋ manapo i hâcne mufua‐
ŋarekopac.

Edom mâreŋte okacdâŋ
11 Seiri mâreŋkonec ŋic moczi ʒiŋuc wira‐

narekac:
“Ruc bapa ŋic, ŋafe bembeŋne me ʒoricne
fokac?

Ruc bapa ŋic, ŋafe biac taraocmu me?”
12 Ruc bapa ŋiczi muwec:

“Hae i furezo ekac;
erâ dapâc fokac jaha.
Ŋoŋe wiac irec me irec manazo murâ
mocwâc risie ware wionʒepieŋ.”

Arabia mâreŋte okacdâŋ

13 Dedaŋ ŋic, Arabia mâreŋ fotâcnehuc
jueŋgopieŋ

ŋoŋe hae ŋafeme kâte qâhâcko waha guŋ
fonʒepieŋ.

14O Tema mâreŋ rune,
ŋoŋe opâre hâmoŋgopieŋ
jaŋe opâ gumec‐jopanʒepieŋ,
â wisehuc juŋgopieŋ
jaŋe nânâ jare gumec enʒepieŋ.

15 Jaŋe ʒikare wiseŋgopieŋ,
sâqe unuckekicne â tepe âpârekicne
â ʒikare tâpiri wânʒâŋ irec wiseŋgopieŋ
hâcne.

16 Irec Wofuŋ e ʒiŋuc nazawec: “Jara
moc, kiŋaŋ qaqa jaŋere jara dameŋ iŋucne,
i tarazo eha Kedara ŋic ɋuŋɋasaŋ‐ jeŋic
sasawa omaeocmu. 17 Eme Kedara ŋicguru
tepeŋicfâc‐jeŋic nâfocne juniŋmu jaŋere ʒare i
afecne mac.” Wofuŋ, Israere Anutu eki iŋuc
muwec hâcne.

22
Findaŋdâŋmamana wâneŋ irec okacdâŋ

1Ŋoŋe weniŋuc eŋareme ficbupuo fefârembiŋ,
2 hae‐ŋeŋic ojowa â fânâŋ sâkozi fusucmaekac

â ficsanaŋ‐ŋeŋicko ʒeri sâko foekac ŋoŋe.
Qâhâmoc‐jopakicnefâc‐ŋeŋic
jaŋe sâqezi mi âke hâmoc‐jopawec
â ʒikao mi jopakicne.

3Micnefâcge jaŋe sasawa wise‐fârembiŋ,

jaŋe tepe moc mi qâtâcnehapie kâpâcwâru
bacjopakicne,

â momorifâcge jaŋe ʒoricko wise‐bipiehapie
rocjoparâ niŋgiŋ‐jopa‐fârembiŋ.

4 Irec ʒiŋuc mukopac: “Norao mi fipie wareoc,
no ki kâcɋene kiozo ekopac;
ŋoŋe ŋicfâc‐nane sipiric‐jopakicne
irec mu bâmiriŋ enareniŋte ʒoɋac mi eniŋ!”

5Wofuŋ,Anutu TâpiriɊuŋɋasaŋWofuŋ eki hâcne
mume

ʒoaŋ mocko findaŋdâŋ mamana wâneŋ ira
bipic tatara â ima qaqa
â maŋ bâsifuc‐ticnehec fuaocmu;
ehame qânâsac herickeocmu
â tikiopec owa sâko fuaocmu.

6 Eme Elamŋic jaŋe
tepe motec‐jeŋic biac hâniŋko râepie hume
keretac â becâsichec warehuc juŋgopieŋ,
â Kiriŋic jaŋe maro‐jeŋic sicnepie hukac.

7 Irec ʒiŋuc fuaocmu:
Wâneŋ biaŋge i ʒikare keretaczi fusuc-
maocmu

â momori becâsicko rarazi haesacte
motâckopec

birickehuc domaniŋmu.
8 Ehame Judazi ŋeŋezic‐ticne basaocmu.

Ehuc dameŋ ira kâte bozeo ʒikare rowaŋ
fokacko ʒâŋe fiocmu. 9 Eme Dawidire hae sâko
irec qânâsac i fâucke ʒaŋ eme hawecne bocjaha
fuame hone bâpiaŋ embiŋ â juwic riqickonec
opâ fiambiŋ. 10 Erâ Jerusalemte ficbiri woserâ

qânâsac bâpiaŋkehuc basanaŋkeniŋte fic wiac
gâcne heropiembiŋ. 11 Erâ qânâsac jajahec ja-
here ŋondeŋko riqic raŋɋanere opâzi qâzuckeocte
nombâŋ moc rombiŋ. Ehuc wiac i fuaocte giene
bawec erao ʒâŋe mi fimbiŋ â i bâfuaocte mârâc
mana biric ewec ere mi manasumbiŋ.
12Anutu Tâpiri Ɋuŋɋasaŋ Wofuŋ, Anutu hâcne,

eki dameŋ ira kio wâwâsic â mu mamakuc
eniŋte

â qizec susuc bâtâcneniŋte
â târuzi mateŋ barâ hepie huocte
muŋarewec.

13Ŋoŋe ine aŋac ʒeri faio juhuc
lama bulimakao qa hezuc ejarehuc
tiwâ bâzi â waiŋ opâ nâhuc
ʒiŋuc muŋgopieŋ i: “Tomâcko hâmonaŋmure
nânâ opâ nâjâmbâŋkezo!”

14 Irec Anutu Tâpiri Ɋuŋɋasaŋ Wofuŋzi
dâŋ kecʒiŋucmume hazec‐naneo humeman-
apo:

“Kiŋ bahac keci jâmbomac moc mi ŋowac
rozo,

foŋareha jaha hâmonʒepieŋ!”
Anutu TâpiriɊuŋɋasaŋWofuŋ e iŋucmuwec.
Eliakimzi Sebena âkehockeocmu

15 Anutu Tâpiri Ɋuŋɋasaŋ Wofuŋzi kecʒiŋuc
muwec: “Ajoc, go soŋaŋ keci, ʒâŋene Sebena,
fic wiac soŋaŋkehuc juekac erao rarâ ʒiŋuc
âzâcnec: 16 Go fuŋne wemocte ʒira juekic â
mozi ʒira jugareme mutec ʒâŋeruŋ moc gore
biŋe gufumbiŋ? Goki wama faio focmurâ
mutec mâreŋ facnao, qânâ hâŋko ʒâŋeruŋge

gufumbiŋ i. 17 Manakic, Wofuŋ e ŋic qac
momori go wânʒâŋnehec tuŋguocmu erâ wâc
sanaŋne rocguocmu. 18 Rocgurâ bârusucgume
bali iŋucne etec wicgume mâreŋ qaratiekicnao
racmu. Bomboŋgere kikefuŋ mimi qaqa eja-
reekic ŋic go mâreŋ ira hâmozemec â kere-
tacfâcge eri‐ jeŋichec ijaha omaenʒepieŋ. 19 No
iŋuc ehuc soŋaŋ giege gowac rozepac, ehame
fekicne jujuge omae‐ garezejec. 20 No dameŋ
ira kiŋaŋŋic‐nane Eliakim, Hilikiare ŋokâ, e
wira hefârec ecnepemu. 21 Erâ gore gie ŋaqi
i hecnepe huocmu â gore umbika jomacne-
huc guriŋ bapagere tâpiri ere meo râepe foha
Jerusalem hae rune â Judare kikefuŋ mamac
ejarezejec. 22No Dawidire kikefuŋte ki i ɋawenao
ɋetickepe domaocmu, eme i bajuhuc motâc
bâŋgoroŋkeme moczi mi basanaŋkeocmu me
basanaŋkeme moczi mi bâŋgoroŋkeocmu. 23 Eme
no wâtuŋ iŋucne mâreŋ sanaŋnao keteŋkepe do-
mazejec, ehuc mamacnere kikefuŋte eri ŋeŋe
erâ ŋezejec. 24 Ehame mamac‐ ticnere kikefuŋ
sâko irec tagi, naru motec, apa ŋosa, ʒocŋifec â
ocfâc‐ticne, ŋic omane â ʒâŋe biŋehec jaŋe sa-
sawa erao qohota‐fâreniŋmu. 25 Irec Anutu Tâpiri
Ɋuŋɋasaŋ Wofuŋzi ʒiŋuc mukac: Dameŋ ira
mâreŋ sanaŋnaowâtuŋ keteŋkekicne i rândiŋkerâ
waha qaocmu, ehame erao qohotambiŋ jaŋe
mâmâc waha qahuc qanʒaŋ‐jopaocmu, Wofuŋzi
muwecte iŋuc fuaocmu.”

23
Tiro â Sidoŋ hae jahere okacdâŋ

1 Tiro haere okacdâŋ.
O Tarasisi woke sâko,
Tiro hae ima bakicnere kio owa eniŋ,
fic hae omae‐fârewec hâcne.
Jaŋe Kipiro nuckonec risiehuc biŋe bâroŋ i
manambiŋ.

2Hâwecmecko ŋec juc eeŋgopieŋ
ŋoŋe niniŋkeniŋ!
Sidoŋte âbârâ ŋic hâwec fotâcnehuc
jueŋgopieŋ

jaŋe mâriri bâfua‐ŋare jumbiŋ.
3 Sihoro opâ mecko wiac nânâne

â Nilu opâ ʒiŋuc ocniŋuc padi jacgoŋ fuawec
i opâ sâko fotâcnehuc Sidoŋ haeo barakicne,
eme ŋicne ŋicne jaŋere furi bapa toma erâ
ŋemeŋ.

4 Sidoŋ, go mimiec,
hâwecmecko hae sanaŋ ŋekac izi ʒiŋuc
mukacte:

“No gozi kicnume narumotec roroc‐jopa i mi
epo,

â ŋicmotec me naru ŋokac i wâc mi hone
maiŋ ejarehape sokambiŋ.”

5 Tirore biŋe bâroŋzi Aigita mâreŋko fisime
ŋic jaŋe manarâ ɋarac ɋarac qaniŋmu.

6Hâwec fotâcnerâ Tarasisi haeo raniŋ;
hâwecmecko ŋec juc eeŋgopieŋ ŋoŋe kio owa
eniŋ!

7Mârâc sasac jaha fuawec
â maŋnao ʒeri sâko fowec
erâ ŋic guru gâcne jaŋehec jaba juocte
kike‐ticnezi ʒoricko rajujec,
hae keci hâcne me?

8 Tiro haezi ŋic gâcne jaŋe eridu tahac‐jopa jujec
â âbârâ ŋicfâcne jaŋe ŋicbomboŋ erâ ju-
jumbieŋ

erâ nareŋ gareŋ gie bapafâcne jaŋere ʒâŋe
biŋe fejujec,

ehame hae e wiac i fuacneocte mozi mu-
paŋkewec?

9Anutu TâpiriɊuŋɋasaŋWofuŋ ekimupaŋkewec,
i pepec penaroŋ sasawa qame wahaocte
â mâreŋ sâc boc sâsec‐jopambiŋ
jaŋe ba jawa ejareocte.

10 Tarasisi rune, ŋoŋe niŋgiŋ‐ŋeŋic mocwâc mi
fokacte

Nilu opâzi roma baekac irec sâc ehuc
mâreŋ‐ŋeŋic sâcke‐fârenʒepieŋ.

11Wofuŋ e meticne hâweckopec sicneme
ŋicne ŋicne â ŋicwofuŋfâc‐jeŋic
jaŋe ɋarac ɋarac qambiŋ;
e Kanaaŋ mâreŋko ficsanaŋ ŋerawec
i tâtie‐fâreocte mupaŋkewec.

12 Ehuc muwec: “O Sidoŋ rune,
go hâcne ro waha âte egarekicne,
go ʒeri bari mocwâc mi ezemec.
Ajoc, go Kipiro nucko ra juzemec,
eme ira ŋeŋemana wâc mi fua‐garezejec.”

13Manaŋgopieŋ, Asiria jaŋe mâcne, Kaldea ŋic
jaŋe hae ima bapie qowi jaŋere biŋe ewec. Jaŋe
somâ bapare ʒae ʒora bapie fewec, erâ ŋicwofuŋ
fic heropierâ hae hetâc qâtâtiembiŋ.
14 Tarasisi woke rune,

ŋoŋe hae sanaŋ‐ŋeŋic ima bakicnere
kio owa eniŋ!

15 Dameŋ ira Tiro haere ninikec fuame jara
70 taraocmu, i ŋicwofuŋ mocjahare juju dameŋ
tinac. Eme jara 70 tarame sasec ŋokac mocte
gae hembiŋko dâŋ fokac irec sâcko Tiro hae
fuacneocmu, ine kecʒiŋuc:
16 “Sasec ŋokac nâme ninikec egarekicne

go mimi ŋokac rorâ
hae sâkoo rac warec ehuc ficnezemec
â gae bocjaha hezemec,
eme ŋiczi gore mocwâc manasunʒepieŋ.”

17 Jara 70 tarame Wofuŋzi Tiro hae manacneha
moneŋ gie‐ticnaomocwâc risieocmu, ehucmâreŋ
sâko mâreŋ irec faio ŋicne ŋicne juraŋgopieŋ
jaŋehec âbârâ gie baocmu. 18 Mâc gie furi i ro
qâzuc me râe guruc mi ee Wofuŋte biŋe qame
foocmu; izi Wofuŋte maio jueŋgopieŋ jaŋe nânâ
mâriri â ŋaqi qoruc biaŋ bâfua‐jarezejec.

24
Wofuŋzimâreŋte dâŋmutarakac

1Manaŋgopieŋ, Wofuŋ e mâreŋ ima bame
tuhu fuarâ foocmu,
ehame mâreŋ hetikiehuc
ŋecjucfâc‐ticne bâtâtiec‐jopaocmu.

2 Eme ŋic omane mecne, taha bapa mecne,
kiŋaŋŋic mecne, bomboŋ‐ticne mecne,
kiŋaŋ ŋokac mecne, ŋokac bomboŋ‐ ticne
mecne,

âbârâ ŋic mecne, furi bapa ŋic mecne,
wiac jaba babaju mecne, rune mecne,
moneŋ jaba babaju mecne, moneŋ rune
mecne

jaŋe sasawa sâc mocjaha fua‐jare‐fâreocmu.

3Mâreŋ i ima bajâmbâŋkeme
tuhu jâmbâŋ fuarâ foocmu;
Wofuŋzi irec dâŋ muwec hâcne.

4Mâreŋ e kereŋkehuc fâucke ʒaŋ ekac,
â mâreŋ sâko mâreŋ e weaŋkehuc
bâŋeŋkekac,

erâ mâreŋŋic fekicne jaŋe docke betaŋ
eŋgopieŋ.

5Mâreŋŋecjucfâc‐ticne jaŋe sâcmutâc â dâŋsanaŋ
qatarahuc

ʒâʒâfic fofo sanaŋ hetâcnembiŋ
iŋuc ehuc mâreŋ gâc hecnembiŋ hâcne.

6 Irec Wofuŋzi mâreŋ sâweckehame
fainao jueŋgopieŋ jaŋe kiŋjeŋicte okacne fisi‐
jareocmu;

ehame mâreŋ ŋecjucfâc‐ticne gâcne sâko
sipirickepie

ŋic afecne sawa juniŋmu.
7Waiŋ opâzi sâqorekac,

waiŋ qizecne hâmo ʒaŋ ekac
â bubiaŋ faio jumbiŋ jaŋe ki busâqoc
eŋgopieŋ.

8Woŋgâŋ fânâŋ aŋacne i niniŋkekac,
bubiaŋ manaeŋgopieŋ jaŋere ʒeri gae i
omaekac

â mimi ŋokac dâŋte bubiaŋ mamana i
tarakac.

9 Jaŋe ʒeri gae hehuc waiŋ opâ nânâ i mocwâcmi
eniŋmu

â opâ sanaŋ nâeŋgopieŋzi manapie aŋac
tâmiric eocmu.

10Hae sâko i ima bakicne sesuctac fokac,

ficticne sasawa ki bafârekicnere
moczi moc sâcne mi feocmu.

11Hae hatao waiŋ opâre ki busâqoc eŋgopieŋ,
bubiaŋ sasawa i tara‐fârewec,
hae sâc aŋac ʒeri fowec i omaewec.

12Hae ima bakicne fokac
â motâc sâko‐ticne henʒaŋ qanʒaŋnekicne.

13 Mâreŋte faio ŋic gurune gurune jaŋere
ŋondeŋko

oliwa jâc itiriŋkepie hândâŋne wahaekac
irec sâc fuaocmu hâcne,
me waiŋ fâri fufua dameŋ tarame
hândâŋ tiwâne ro nusec eeŋgopieŋ irec sâc.

14 Ŋic jaŋe marac fânâŋ‐jeŋic bafehuc ʒeri
eŋgopieŋ,

Wofuŋ ɋuŋɋasaŋ‐ticnere semuja hepie
fânâŋne ʒoaŋ huhunaonec ware fisikac.

15 Irec ʒoaŋ wewefunao mâreŋ forakac sâc
Wofuŋ muteŋ bâteŋ ecneniŋ
â hâwec heririŋko
ira Wofuŋ, Israere Anutu ʒâŋe‐ticne
muteŋkeniŋ!

16Mâreŋ qaŋeŋnaonec mumuteŋ gae
irec fânâŋ ʒiŋuc wareme manambeŋ:
“Tiŋne rune e mumbiaŋkezo!”
Noni ine mukopac: “No sâqorerâ betaŋkehuc
jukopac,

jei, no wenac epe?
Fiuc rorozi fiuc roeŋgopieŋ,
fiuc roro jaŋe momori ehuc fiuc
rojâmbâŋkeeŋgopieŋ.”

17 Mâreŋ ŋecjucfâc‐ticne ŋoŋere faio wiac
hâhâwicne feha

nombâŋ roŋareniŋmu â bitiŋ râe‐ŋareniŋmu.
18 Eme ʒiŋuc fuaocmu:

Moc e wiac hâhâwicnere fânâŋte wiseocmu
e nombâŋko huocmu,
â moc e nombâŋkonec wefuocmu
e bitiŋzi kiocmu.
Hoe micsâko heocte faic motâc aaŋ fokac
â mâreŋte hobeteŋ i qiriŋ qakac hâcne.

19Mâreŋ e fâuckeme hârâc fuakac,
mâreŋ e hahaŋkerâ ʒaŋkekac,
mâreŋ e mâretec qiriŋ qahuc fokac.

20Mâreŋ e ŋicmocmaŋne bibiriwame biric boroc
eekac iŋuc eocmu,

me boze burec burec mac bakicne
iŋucne qiriŋ qaocmu,
sindaŋ‐ticnezi bâmâckeme waha qarâ
mocwâc fahareocte eipieocmu.

21 Eme dameŋ ira Wofuŋzi
sambâŋ momori jaŋe sambâŋko ba bâtiŋ
ejareocmu

â mâreŋ ŋicwofuŋ jaŋe mâreŋko ejareocmu.
22 Ehuc kâpâcwâru ŋic iŋucne hetumaŋ‐joparâ

nombâŋko behec‐jopame huniŋmu
â kâpâcwâru ficko râec‐joparâ
motâc basanaŋkeocmu
eme ʒoaŋ bocjaha tarame dâŋjeŋic mutara‐
jareocmu.

23 Iŋuc fuame mosazi bâruŋkeocmu
â ʒoaŋ tatamaczi weaŋkeocmu;

Anutu Tâpiri Ɋuŋɋasaŋ Wofuŋ e ŋicwofuŋ
guriŋ bapa gie‐ticne

Zioŋ tikio â Jerusalem haeo fuŋkeocmu
hâcne;

ehuc eri qaraweŋ‐ticne
i micnefâcne jaŋere maio bataniŋkeocmu.

25
Wofuŋ buuruc‐ticnere mumuteŋ gae

1 O Wofuŋ, go nore Anutu, no muac baafec
egarehuc

ʒâŋege mumbiaŋkekopac;
goki hâcne mâsi fuŋne fuŋne bameŋ
â mârâc jaha mumutâc dâŋmana biric emeŋ
i jâmbomac â fârine jâmbâŋ.

2Goki hâcne hae sâko ima bameŋ,
ficsanaŋ heroc qâropiemeŋ,
râsi jaŋere erific bâsirowemeŋ;
eme mocwâc heɋârehuc mi baniŋmu.

3 Irec hâcne ŋicguru tâpiri‐jeŋichec jaŋe
sâsecguniŋmu

â ŋicguru qac momori jaŋe hae‐jeŋic sâc araŋ
bagareniŋmu.

4Goki hâcne ŋic qarâ suriŋne jaŋere jâcsanaŋ
â hapetac keke suec suec ejarekicne jaŋere
huec sanaŋ.

Go hoe mâŋâŋ hâhâwicnere qânâuŋ
â ʒoaŋ fârorocte nâkumuc ejaremeŋ,
i tâpirihec jaŋere micrombâŋ
hoe micsâkozi fic sâpenao heekac iŋucne
tinac,

â mâreŋ burocnao ʒoaŋ fârone iŋucne
fuaekacte iŋuc ejaremeŋ.

5Go râsi jaŋere ojowa bâniniŋkekomec;
karoraczi ʒoaŋ sâockeme fâroroc‐ticne
mâteŋkeekac

irec sâc bâbâʒâic ŋic aŋara‐jeŋic niniŋkewec.
6 Eme Anutu Tâpiri Ɋuŋɋasaŋ Wofuŋ e tiki

kecʒira ŋicne ŋicne tiwâ bâzi moc rike‐jareocmu,
ehuc wiac wokemaŋhec â waiŋ opâ aŋacne jare
gumec eocmu, nânâ wiac âsu mumundoŋ â
wokemaŋhec â waiŋ opâ fowefuhuc juku aŋacne
jâmbâŋ ewec i. 7Erâ e qâruruzi ŋic gurune gurune
foŋjopakicne â bilaŋke ŋicne ŋicne jaŋere faio
qaratiekicne fokac i tiki ʒira bârârie‐jareocmu. 8E
hâmocte tâpiri qame omae sanaŋkeocmu. Wofuŋ
Anutu e ŋic sasawa ʒâŋeuc‐jeŋic bâkereŋkeocmu,
ehuc mâreŋ sâc ŋicfâc‐ticne mimi busâqoc jowac
rofâreocmu. Wofuŋzi iŋuc muwec hâcne.

9 Ʒoaŋ ira kecʒiŋuc muniŋmu: “Honeniŋ,
keci Anutu‐ nâŋec hâcne, eki bafic‐ nâpoocte
woŋeckembeŋ; woŋec‐ticne jumbeŋ Wofuŋ e
hâcne. Irec ʒeri bari ehuc hone bafic enâreekacte
bubiaŋ mananʒepeneŋ!”

10 Eme Wofuŋ e tiki kecʒi akickehuc meticne
râeme foocmu; Moabi ŋic jaŋe ine juŋgopieŋkoa
âtenʒaŋ‐jopaocmu, i ŋiczi sopâc sohoŋmaŋko âte
utuckeeŋgopeneŋ irec sâc. 11 Eme jaŋe irec
maŋnao fohuc, ŋic moczi fifia baocte mene sic-
neekac irec sâc mejeŋic sicneniŋmu, Wofuŋzi ine
sifu pepec‐ jeŋic â mejeŋicte gie sâko i mâmâc
bawahaocmu. 12 Ehuc qânâsac‐jeŋic sanaŋne â

ʒoricne i hefâc qâfâuckehuc mâreŋko tuŋkeme
waharâ rufemaŋko huocmu.

26
Wofuŋtao roweckehuc gae heniŋmu

1Dameŋ ira Judamâreŋko gae kecʒiŋuc heniŋmu:
“Nâŋe hae sanaŋ‐nâŋec ŋekac,
Wofuŋzi ŋezickeocte qânâsac sanaŋ maŋne
sahacne bacnewec.

2 Sacmotâc ropie aŋkeoc,
eme ŋic tiŋnezi siocmâc jueŋgopieŋ
jaŋe haeo fenʒepieŋ.

3Moc e maŋticne gorao fosanaŋkeocmu
e hâcne wama bâfuacnecmu,
e gorao roweckekac irec.

4Dameŋ sâc Wofuŋtao roweckehuc junʒepieŋ,
Wofuŋ Anutu e hâcne haroŋaŋ ŋeŋe sanaŋ.

5 Eki hâcne hae ʒâŋe biŋe‐ticnehec ira ŋec juc
embiŋ

jaŋe bawahac‐jopawec,
ehuc hae sanaŋ i hetâtiewec,
hetâtie‐jâmbâŋkeme mâreŋko waha qawec,
erâ rufemaŋko tuŋkeme hurâ fowec.

6 Ehame qarâ suriŋne â waha qaqane
jaŋe kikezi âtenʒaŋnenʒepieŋ.”

7Ŋic tiŋne jaŋere hata i fâretiŋ fokac,
goki hâcne tiŋne jaŋere hata
hewâneŋkeekomec.

8 O Wofuŋ, mumutiŋ dâŋgere mamanac
jueŋgopeneŋ,

ehuc maŋ qâqâtâc‐nâŋeczi ʒâŋegere â mu-
muteŋgere ecneekac.

9Maŋ qâqâtâc‐nanezi ŋafeo gore ecneekac,
â mârozi maŋnaneo juekac,
e wira basac egareekac.
Eme mumutiŋ dâŋgezi mâreŋko fuame
mâreŋ sâko mâreŋ ŋecjucfâc‐ticne
jaŋe tiŋnere fuŋne mananiŋmu hâcne.

10 Ŋic hehesicnezi ine aki anonocte fârine fuac-
neme

sifu tiŋne jujure fuŋne mi manaocmu.
Aricne, e Wofuŋte maqâreŋ hone‐bipiehuc
mâreŋko eebapa tiŋne fokacko
sifu sindaŋ eocmu jaha.

11O Wofuŋ, mege bâfeŋnetec domaha
sifu mi honeŋgopieŋ;
ŋicfâcge jaŋere erâ ʒoɋac bâfuaekic
i honerâ mimienʒepieŋ,
râsifâcge jaŋere erâ kimbeŋgere ʒoc
bâruŋkekac

izi ʒâseŋ‐jopazejec.
12O Wofuŋ, nâŋe ine wama bâfua‐nârezemec,

nâŋe wiac ebac embeŋ sâc
i goki hâcne bafic‐nâpotec bafârembeŋ.

13O Wofuŋ, Anutu‐nâŋec, goki sawa mâcne,
wofuŋ gâcne jaŋe bomboŋ enârembiŋ wâc,
mâc gore mocjaha manasuhuc
ʒâŋege muteŋkehuc juŋgopeneŋ.

14Hâmombiŋ jaŋe ɋârerâ mocwâc mi juniŋmu;
hâmokicne jaŋe mi fahareniŋmu;
goki irec hâcne iqic‐ jopahuc
bâsirowec‐jopameŋ,

iŋuc etec jaŋere nikec‐nâpo sanaŋkewec.

15Ŋifec ine Israe ŋic basawec‐nâpomeŋ,
o Wofuŋ, basawec‐nâpomeŋ hâcne,
ehuc huriri qâreŋge bataniŋkerâ
mâreŋ‐nâŋecte ma sasawa bâsoka‐fâremeŋ.

16O Wofuŋ, nâŋe ʒârâ hâriŋko juhuc,
wira basac egarembeŋ,
goki ba bâtiŋ enârehaŋte
saŋucko numu‐garembeŋ.

17 Ŋokac kiwecheczi motec roocte dameŋ maick-
eha

gozi kime risimbiŋne qahuc owackeekac
irec sâc jaha gore maio fua‐nârewec, o Wo-
fuŋ!

18Nâŋe kiwechec juhuc gozi kicnâpowec,
eme motec ropene mâŋâŋ ewec;
mâreŋte bâbâpiaŋ bâfuanaŋte eipiembeŋ
âmâreŋ sâkomâreŋ ŋecjucfâc‐ticnemi fuam-
biŋ.

19Hâmokicnefâcge jaŋe ine ɋârerâ juniŋmu,
â qâŋɋâŋfâc‐jeŋic jaŋe fahareniŋmu,
rufemaŋko foraŋko foraŋgopieŋ ŋoŋe mana
ɋâɋârerâ ʒeri eniŋ;

titikucge i tatamacte titikuc hâcne,
irec mâreŋzi ŋic hâmocne bârisiec‐jopaocmu.

20 Ajoc, ŋicfâc‐nane ŋoŋe ficmaŋ‐ŋeŋicko raʒirâ
motâc basanaŋkeniŋ,

erâ dameŋ bembeŋne mac soŋkerâ juhapie
kimbeŋzi mâteŋkezejec.

21 Manaŋgopieŋ, Wofuŋ e mâreŋŋic hehesic‐
jeŋicte

okacne bazu‐jareocte

biac hae‐ticne beherâ warezo ekac;
eme mâreŋ e jahac fai‐ticnao soc hoŋkekicne
i bataniŋkeocmu,
ehuc qâhâmoc‐jopakicnefâc‐ticne
mocwâc mi ŋemac‐jopaocmu.

27
Israe ŋic batarac‐ joparâ mocwâc hetumaŋ‐

jopakicne
1 Dameŋ ira Wofuŋ e ʒika‐ ticne sanaŋne â

kâcɋene â tâpirihec izi Lewiataŋ, homa wiwisene
hâcne, â homa qaqaharicne ʒâŋene Lewiataŋ
jaha, jahe okacne bazu‐jacteocmu, erâ hâwecko
oâ jukac e qâhâmoocmu.
2Dameŋ ira dâŋ ʒiŋuc fuaocmu:

“Waiŋ gie biaŋne i gae hecneniŋ!
3Wofuŋ no hâcne soŋaŋ‐ticne;

no gâbâ jaha opâ ruacneekopac,
sisipiric wiac moc fuacnezacte
ŋafe furec soŋaŋkehuc juekopac.

4No aaric mi bajukopac;
mâc fâpâ uupic â sopâc fuame honerâ
râsi ecnehuc turuŋkepe ʒafâreocmu!

5 Nore dapeŋko soŋkehuc wama qanare‐
jâmbâŋkeniŋmuo

ine iŋuc mi epemu.”

6 Juku Jakobozi gâtâ baocmu
â Israezi gitec herâ fiehuc âri qaocmu,
eme fârine fuarâ mâreŋ sâko mâreŋ
sâcke‐fâreocmu.

7Wofuŋ go kisâfâc‐jeŋic jopameŋ
irec sâc Israe ŋic moc jopameŋ me?
Me râsifâc‐jeŋic qâhâmoc‐jopameŋ
irec sâc moc qâhâmoc‐jopameŋ me?

8Aricne, behec‐jopatec kâpâcwâruo bacjopa ram-
biŋ

izi okacne bazu‐jaremeŋ ewec,
ehame kagu mâŋâŋ fuawec ʒoaŋ ira
micrombâŋge sanaŋnezi ficnec‐ jopahuc
jâpec‐jopameŋ.

9 Iŋuc fuawecte Jakobore kiŋtofa tarakac,
eme kiŋ babatara irec fârine wiac kecʒiŋuc
fuaocmu:

Alatare qânâ sasawa qâfâuckeme
qorac qanʒaŋnekicne iŋucne eocmu,
â Asera ɋâŋ qâqâtâc‐ticne â nemure wâtuŋ
wiac

i mocwâc mi âkendâŋnepie domaocmu.
10Hae sanaŋ i niniŋ siarereŋ fokac,

fic hae behekicne i mâreŋ burocne iŋucne
tuhutac fokac,

ehame bulimakao jaŋe ira ju fofo ehuc jâc
dutu rehacne nâfâreeŋgopieŋ.

11 Eme tieŋne hâmo‐fâreme ŋic jaŋe bazuniŋmu,
ehame ŋokac jaŋe fisirâ ʒoc ruqepie ʒaocmu.
Jaŋe ŋicguru maŋ mamanasu tâmiric,
irec bâbâfua‐jeŋiczi busâqoc mi mana‐ jare-
ocmu

â bâfuac‐jopaweczi aki anonoc mi ejare-
ocmu.

12 Eme dameŋ ira Wofuŋzi Eufrata opâonec
fuŋkerâ padi hândâŋne qâmârâŋke ware raku

Aigita mâreŋte opâo qâmârâŋke taraocmu. Is-
raere ɋâricfâc ŋoŋe ine buc buc ro nusec eŋarezo.
13 Dameŋ ira qeŋsâko qapie dâŋeocmu, eme
Asiria mâreŋko qac qâsoric ekicne jaŋe mecne
â jopa jâpec ejarepie Aigita mâreŋko rambiŋ
jaŋe mâmâc fisirâ Jerusalem ira tiri tikio Wofuŋ
dapecneniŋmu.

28
Eferaimte uŋsawaŋ dâŋ

1 Jei, Eferaimte hae biaŋ,
go ŋicwaiŋ opâ gapecmâc nâeŋgopieŋ jaŋere
hae;

go ŋic waiŋ opâzi maŋ bâsifuc ejareha
qizec‐jeŋicko eriduzi joŋtawezo ekac iŋucne.

2Manaŋgopieŋ, Wofuŋ e ŋic qac momori
â tâpirihec moc jucnekac,
eki hâcne fisirâ hoe sanaŋ aisihec
â mâŋâŋ ɋicwânʒâŋnehec
â hoe micsâko rumi bâbâfuane
iŋucne ehuc ŋic qârândiŋ‐jopame
mâreŋko waha foniŋmu!

3 Eferaim maŋsifuc opâ nâ areŋ eene
jaŋere eridu hone aŋacne, hae‐jeŋic hâcne,
i kikezi âtenʒaŋneniŋmu.

4 Ehame mâreŋ guecnehec irec heririŋnao
tiki faio eridu hone aŋacne joŋtawezo ekac,
i fâri fufua dameŋ maickezo eha
nemuja hândâŋnao eeŋgopieŋ
sâc ijaha ecneniŋmu, ine kecʒiŋuc,
ŋiczi hone aŋac ehuc izia batararâ
nâeŋgopieŋ.

5Dameŋ ira Anutu Tâpiri Ɋuŋɋasaŋ Wofuŋ
e jahac ŋicfâc‐ticne nâfocne
eri hendiŋ â fiŋe biri biaŋ ejareocmu.

6 Ehuc mumutara ŋic e mâro‐ticne râcneocmu
â râsi hae motâckonec jâpec‐jopaniŋmu
jaŋe tâpiri sâko qikiŋne‐jareocmu.

7 Eme jaŋe iŋuc jaha waiŋ opâ nâku
maŋjeŋic sifuckeekac,
â opâ sanaŋ nâku
biric boroc eeŋgopieŋ.
Taha bapa â porofete jaŋe opâ sanaŋ nâku
maŋjeŋic sifuckeekac;
waiŋ opâzi jopaekac hâcne.
Jaŋe opâ sanaŋ nâku maŋjeŋic bibiriwame
findaŋdâŋ musifuckeeŋgopieŋ
â dâŋ mumutarao biric boroc eeŋgopieŋ.

8 Tebo fainao wiac mamaŋune fofâreekac
â sohoŋ goteŋzi wiac sasawao bohotaekac.

9 “Hâc, porofete e mamana i mo ŋic mo qazuc-
neocte mukac

â findaŋdâŋ i mo ŋic mo âzâcne mutâc eocte
mukac?

Motec geune â moŋ miŋecne mac
qikiŋnekicne jaŋe me?

10Dâŋ ʒiŋuc fuaekac: Moc ʒi ec, moc keci ec,
moc ʒi bac, moc keci bac,
ʒira piticne moc, kecira piticne moc.”

11Oc, Wofuŋ e dâŋ mi manaeŋgopieŋko
â marac furuo ŋicguru ʒi dâŋ jazaocmu.

12 Ʒiŋuc jazawec eki hâcne iŋuc eocmu:

“Jujumana hae ʒine hâcne,
tâpiri‐jeŋic betaŋkekicne jaŋe ejarepie ju-
mananiŋ;

jujumana toma ʒine hâcne.”
Jaŋe ine dâŋ i manazore mi ejarewec.

13 Irec Wofuŋte dâŋ jaŋerao kecʒiŋuc fuaocmu:
“Moc ʒi ec, moc keci ec,
moc ʒi bac, moc keci bac,
ʒira piticne moc, kecira piticne moc.”
Eme jaŋe hatao rahuc rârâpe waha jopame
me kike‐jeŋic hericke ʒaŋ ezejec,
me uficko jowapie rocjopanʒepieŋ.

14 Irec âke sisic ŋicbomboŋ ŋoŋe Wofuŋte dâŋ
mananiŋ,

Jerusalem ŋic ŋokac keci jaŋere micnefâc
ŋoŋe!

15 Ʒiŋuc muŋgopieŋ hâcne: “Hâmochec biac muc
manac embeŋ,

â hâmoc haehec ʒâʒâfic‐nâŋec fokac;
irec sisipiricte rumi sâko fisi fotâcneocmu
izi nâŋe mi rocnâpoocmu;
bureczi sac hafembeŋ izi sâoc‐nâpokac,
â eeatuczi boze bambeŋ ira soŋkeŋgopeneŋ.”

16 Irec Wofuŋ Anutuzi kecʒiŋuc mukac:
“Mananiŋ, no Zioŋko ŋesiŋ sanaŋ fuaocte
qânâ hekopac,

qânâ i qânâ saric, esâicke honekicne,
tuturuŋte qânâ furi sâko,
keteŋke‐hâmokicne:
‘Manasiŋkeocmuzi docke pârâc mi eocmu!’

17 Eme mupe mumutiŋ dâŋzi sâcmeda ezejec,

â tiŋne jujuzi sigeli ezejec,
ehame hoe sanaŋzi burecte sac
henʒaŋneocmu,

â opâ rumizi eeatucte boze qâuruckeocmu.”
18Dameŋ ira hâmochec mucmanac‐ŋeŋic fârimâc

eocmu,
â hâmoc haehec ʒâʒâfic‐ŋeŋic tâcne ʒaŋ
eocmu;

eme sisipiricte rumizi fotâcnehuctecne
qanʒaŋ‐ ŋopame mâreŋko waha qarâ
foniŋmu.

19 Dameŋne dameŋne fotâcneocmu sâc
rocŋopaocmu,

hae fureocmu sâc fisirâ fotâcneocmu,
ʒoaŋko mecne, ŋafeo mecne.
Eme findaŋdâŋ manaeŋgopieŋ jaŋe bipic‐
jeŋic taraocmu.

20 Fofo i bembeŋnere
fainao fâretiŋ fofore sâc mi ekac
â bilaŋke i piticnere rufazore eipieŋgopieŋ.

21Wofuŋ e gie‐ticne fuŋmoc i bataraocte
â eebapa bipic tataranehec i eocte
Perazim tikio ewec iŋuc jaha ehuc fahare-
ocmu

â Gibeoŋ wâneŋko ewec irec sâc jaha ehuc
aaric sâko manaocmu.

22Niŋgiŋ‐ŋeŋic sanaŋke‐ŋarezacte
mu âke sisic‐ŋeŋic ʒiŋuczia behenʒepieŋ;
manaŋgopieŋ, no Anutu Tâpiri Ɋuŋɋasaŋ
Wofuŋ eraonec dâŋ ʒiŋuc manapo:

Mâreŋne mâreŋne sisipiric sâko fuaocte mu-
paŋkekicne.

23Ŋoŋe hazec râerâ micfânâŋ‐nane mananiŋ;

niniŋkerâ dâŋnane mananiŋ!
24Hesarac ŋic jaŋe sara mama eniŋte

gie ʒuʒuhuc jaha he rikec eeŋgopieŋ me?
Me mâreŋ‐jeŋic ʒuʒuhuc jaha hefâuckehuc
hec hetikic eeŋgopieŋ me?

25Aricne, jaŋe mâreŋ bâburockerâ
monʒaŋ wiac irec hândâŋne tieeŋgopieŋ
â padi jacgoŋ mâreŋ bâwosâekicnao
birio râerâ qaŋeŋnao sâowiac saraeŋgopieŋ.
Me iŋuc mi eeŋgopieŋ me?

26 Iŋuc hâcne epie sâckeocte
Anutu‐jeŋiczi jaza mutâc eekac.

27 Jaŋe padi hândâŋne i paraŋzi me keretacte
ʒafeŋgâŋzi

mi hemârâŋkeeŋgopieŋ, aricne,
ɋaruczi qapie ŋemârâŋkeekac.

28 Padi hândâŋne qanʒaŋnezo me? Aricne,
jaŋe ʒuʒuhuc jaha qâmârâŋkehuc iŋuc mi
eeŋgopieŋ

â becâsicfâc‐jeŋic keretachec
ejarepie padi faio rac warec ehuc
kosa mi âtenʒaŋneeŋgopieŋ wâc.

29 I Anutu Tâpiri Ɋuŋɋasaŋ Wofuŋ ere micte jaha
iŋuc eeŋgopieŋ;

ere mamana biri i qame hukicne,
erâ wiac eme bame biaŋkeekac.

29
Ariele â râsifâc‐ticne jaŋere dâŋ

1 Jei, Ariele, Ariele hae sanaŋ go!
Dawidizi mârâc jaha rucgurâ basanaŋguwec!

Ŋoŋe jara moc tarame sâc moc ʒuhuckerâ
jufenʒepieŋ,

ehuc hombaŋ fuame sâc ŋehuc junʒepieŋ.
2 No Ariele bâʒâickepe busâqoc â kio owa fuaze-

jec,
eme Ariele fârine ŋenarezejec.

3No rârec rârec toma âterâ momori râec‐jopape
jaŋe somâcguhuc sac bagareniŋmu.

4 Eme mâreŋko fohuc dâŋ mutec wefuocmu
â micfânâŋge rufemaŋko fuaocmu;
ehame micfânâŋge i bawe micfânâŋ tinac
mâreŋmaŋkonec wefuocmu,

â dâŋmaracgezi rufemaŋkonec saŋuc tinac
wefuocmu.

5 Râsifâcge guru sâko jaŋe ine rufe uuc iŋucne
tâtienʒepieŋ,

â bâbâʒâicfâcge guru sâko jaŋemâŋâŋzi jawa
ficne sueme wiseekac iŋucne enʒepieŋ.

Ehame ututuŋ jâmbâŋ ʒiŋuc fuaocmu:
6 Anutu Tâpiri Ɋuŋɋasaŋ Wofuŋ e ɋuŋ parandaŋ

â homeŋ
â fânâŋ sâko â hoe mâŋâŋ ɋicwânʒâŋnehec
â ʒocbâruŋ ʒa ʒâtâc eene
irec maŋnao juhuc iqicguocmu.

7 Eme ŋicne ŋicne Ariele râsi ecneeŋgopieŋ sa-
sawa

jaŋe mecne erâ e jahacne â sacsanaŋ‐ticne
ʒika bâfuacnehuc imackeeŋgopieŋ
jaŋe mâmâc ŋafeo guŋko wiac hone manac
epene fâri tâmiric eekac

irec sâc efârenʒepieŋ.
8 Ʒiŋuc fuaocmu: Ŋic moc nânâre hâmorâ

“nânâ nâkopac” guŋko iŋuc manasuhuc
mana ɋâɋârerâ nânâ fârine basaocmu,
me moc e opâre hâmorâ
“opâ nâkopac” guŋko iŋuc manahuc
mana ɋâɋârerâ opâre hâmohuc jaha be-
taŋkeocmu,

irec sâc jaha ŋicne ŋicne sasawa
Zioŋ tiki râsi ecneniŋmu jaŋe fua‐jarezejec.

9Maŋŋeŋic omaeha bipic tatara eŋarezejec,
ŋaŋac ʒâŋe‐ŋeŋic bâsoŋkerâ tiŋtuŋ
qanʒepieŋ!

Erâ waiŋ opâ mi nâhuc maŋsifuc eŋarezejec,
erâ opâ sanaŋ wâc mi nâhuc biric boroc
enʒepieŋ.

10Wofuŋzi mutara‐ŋareme guŋ qâmâc‐ŋopawec,
â ʒâŋe hândâŋfâc‐ŋeŋic, porofete hâcne,
jaŋe bâhâpoc‐jopawec
erâ qizecfâc‐ŋeŋic, findaŋdâŋ mumuŋic
hâcne,

jaŋe qârufac‐jopawec.

11 Eme wiac kecirec bararuŋ dâŋ mukicne
sasawa i ŋoŋe manapie papia qizec sâfâzi
basanaŋkekicnao dâŋ fokac irec sâc ekac. I ŋic
jaŋe âgo‐jeŋic moc wowosere fuŋne mamana
ʒiŋuc muhuc râcneniŋmu: “Ʒi moc wosec,” eme
muocmu: “Sâfâzi basanaŋkekicnere sâcne mi
wosepemu.” 12 Me ŋic moc wowosere fuŋne mi
mamana e râcnehuc muniŋmu: “Ʒi moc wosec,”
eme muocmu, “No wowosere fuŋne mi man-
akopac.”

13 Eme Wofuŋzi muwec: “Ŋicguru ʒi jaŋe
mâc sahaczi sawa mai enarerâ
micbipic‐jeŋiczi sâsecnuhuc
maŋjeŋiczi ine qikiŋnueŋgopieŋ;
erâ araŋ banareeŋgopieŋ
i ŋicdâŋ mu qaqazuc ehuc sawa eeŋgopieŋ.

14Manaŋgopieŋ, no irec hâcne ŋicguru ʒi jaŋerao
wiac qeŋ bipinehec mocwâc bâfuapemu,
wiac bipinehec â ʒâŋe furu hâcne,
ehame mamana ŋicfâc‐jeŋic jaŋere
maŋɋârâŋzi

omaezejec â mamana tarazi aputac ezejec.”

15 Jei, dâŋ manasu biric erâ
Wofuŋte maio sanaŋne hesoŋkeeŋgopieŋ,
â dapâcko wiac ebac ehuc mueŋgopieŋ:
“Mozi honec‐ nâpoocmu â mozi manac‐
nâpoocmu?”

16 Oi ŋoŋe, wiac sasawa qac qâtikic
efâreeŋgopieŋ.

Kuʒi bapa e afehec sâcmocjaha ekopirec me,
irec wiac bâfuakicnezi
bâbâfua‐ticne ʒiŋuc sâcne âzâcneocmu:
“Goki mi bâfuacnumeŋ?”
Me kuʒi wiaczi wemocko kuʒi bapare ʒiŋuc
muocmu:

“E giere fuŋne mi manakac?”

17Manaŋgopieŋ, dameŋ bembeŋne mac fokac
i tarame Lebanoŋ jâckâtezi
hawarine hetikierâ jufu gie eocmu,
â jufu gie fokac izi ine jâckâte eocmu.

18Dameŋ ira qepoŋ jaŋe papiao dâŋ qâreŋkekicne
fokac i mananiŋmu

â tiŋtuŋ jaŋe dapâc qisiric fimârâŋkehuc
wiac hone manac eniŋmu.

19 Eme maŋhuhuŋ jueŋgopieŋ
jaŋe Wofuŋte bubiaŋ mocwâc mananiŋmu
â ŋic qarâ suriŋne jueŋgopieŋ
jaŋe Israere Tiri rune ere ʒeri bari eniŋmu.

20 Bâbâʒâic ŋic jaŋe arictac eniŋmu
â ŋic âke sisicne jaŋe omaeniŋmu,
erâ sindaŋ eniŋte maŋjeŋic domaekac
jaŋe bâsirowec‐jopa‐fârezo hâcne.

21 Sawadâŋte erâ ŋic sâqocne bapa
mucjopaeŋgopieŋ,

â mumutara ŋic e motâcko gie‐ticne bahuc
juhame

dâŋzi bitiŋ bacneeŋgopieŋ,
erâ ŋic bahacmâc jaŋere dâŋ
fuŋne tâmiricko muhasickeeŋgopieŋ
jaŋe hâcne iŋuc fua‐jareocmu.

22 IrecWofuŋ emârâc jahaAbrahamfirueweczi
Jakobore kikefuŋ jaŋere ʒiŋuc muwec:
“Jakobore kikefuŋ jaŋe mocwâc mi

qurutuanʒepieŋ
â ʒâŋe mai‐jeŋiczi mocwâc mi weaŋkezejec.

23 Aricne, jaŋe ŋondeŋ‐ jeŋicko menanere
maqâreŋ,

ɋâricfâc‐jeŋic hâcne honec‐joparâ
ʒâŋe‐nane tiri foocte ʒoɋac eniŋmu,
ehuc Jakobore Tiri rune nore manapie
fejâmbâŋkeha

Israere Anutu no araŋ banareniŋmu.
24 Eme maŋjeŋic sifuckeekac

jaŋe mamana biaŋ fua‐jareocmu,
â mu kâroŋ eeŋgopieŋ
jaŋe dâŋ jaza qazuc epie mananiŋmu.”

30
Aigita ŋic jaŋeraomaŋgâŋ roweckembiŋ

1Wofuŋzi dâŋ ʒiŋuc mukac:
“Jei, naru motec maŋrâŋgeŋhec
ŋoŋe dâŋ manasu biric eeŋgopieŋ
i nore mamana biri aricne,
ehuc no mi mana‐ ŋarehape ʒâʒâfic
eeŋgopieŋ;

ŋoŋe iŋuc ehuc sâqocne fainezi faine bahuc
jueŋgopieŋ.

2 Ŋoŋe no mi wio‐narehuc Aigita mâreŋko huzo
eŋgopieŋ,

ira Faraore tâpirio roweckeniŋte
â Aigita mâreŋte mumucko soŋkeniŋte.

3 Irec Faraore tâpirizi ŋerisierâ
mimi qaqa eŋarezejec,
â Aigita mâreŋte mumucko sosoŋke
izi wâc ŋerisierâ mimi busâqoc
bâfua‐ŋarezejec.

4 Fekicnefâc‐ŋeŋic jaŋe Zoaŋ haeo humbiŋ
â sorec‐jopakicnefâc‐ŋeŋic jaŋe Hanesi haeo
fifisi i sâcne fisimbiŋ;

5 erâ ine ŋicguru i jaŋerao bafic moc mi bâfuahuc
mâc qurutua‐fâreniŋmu,
kime dopec mi eŋarehapie



JESAJA 30:6 lxxxix JESAJA 30:11

mimi busâqoc â mu âke sisic sawa fua‐
ŋareocmu hâcne.”

6Negebe mâreŋte qowi mimicne irec okac dâŋ:
Laioŋ ŋicne â ŋokacne,
qotâ â oâ furuc furuc qaqane juŋgopieŋko,
ʒâic serereŋ â hâhâwic mâreŋ hâcne,
ira mafa wiac‐jeŋic doŋgi faio,
â moneŋ boreŋ‐ jeŋic kamele faio râerâ
baraŋgopieŋ,

i ŋicguru sâcne mi babafic‐ jopane jaŋerao
hâcne.

7Aigita ŋic jaŋere bafic i racne â fâri tâmiric.
No irec hâcne ʒâŋe‐jeŋic ʒiŋuc mupo:
“Jaŋe pepec penaroŋheczi mâc fâsâerâ
ŋeŋgopieŋ.”

8 Go ine ʒiŋuczia rarâ dâŋ i ʒâŋe fai‐jeŋicko tafeo
râec,

erâ papia qizecne moc ira wâc qâreŋkec,
eme dameŋ mocte mumutaniŋ dâŋ fohuc
juzejec sanaŋ.

9 Jaŋe ŋicguru maŋrâŋgeŋhec
â naru motec kekeporicne hâcne,
jaŋe Wofuŋte mumutâc dâŋ mananiŋte mi
ejareekac.

10 Jaŋe findaŋdâŋ mumuŋic ʒiŋuc jazaeŋgopieŋ:
“Ŋoŋe findaŋdâŋ mi munʒepieŋ!”
Â porofete ʒiŋuc jazaeŋgopieŋ:
“Ŋoŋe dâŋ fârine aricne, bâbâmiriŋ dâŋ
hazecte nâpene sawa nâzânʒepieŋ.

11Hata sanaŋ beheniŋ â hata fâretiŋ râpeckeniŋ,

ehuc Israere Tiri rune ere dâŋ mocwâc mi
mupie mananʒepeneŋ.”

12 Irec hâcne Israere Tiri runezi ʒiŋuc mukac:
“Ŋoŋe dâŋ ʒi qikiŋnerâ hata hehesicne â
sisifucnere

manapie biaŋkeha ira âte raeŋgopieŋ.
13 Irec kiŋŋeŋiczi ficsâko moc wâtuŋne

gâreckekicne
ututuŋ hericke ʒaŋ erâ rândiŋkeocmu
irec sâc eŋareocmu.

14Me ŋicmoczi manabâcmi ehuc kuʒi moc hefâc
qâfâuckeme

dâkâne piic piic eocmu,
eme dâkâne izi me izi ʒafeonec ʒoc uuc roro
me nombâŋkonec opâ fifia irec sâcmi eocmu,
ŋoŋe irec sâc hâcne henʒaŋ‐ŋopazo.”

15 Wofuŋ Anutu, Israere Tiri rune e kecʒiŋuc
muwec hâcne:

“Ŋoŋe maŋŋeŋic bârisierâ niniŋkepie bafic‐
ŋopazo;

niniŋkerâ norao roweckehuc juju izi
tâpiri‐ŋeŋic eocmu.”

Ŋoŋe ine takic‐ŋopame mumbiŋ:
16 “Aricne, nâŋe becâsic faio gasackerâ

ranʒepeneŋ!”
Irec sâcne gasackerâ ratâmireniŋ;
erâ moc ʒiŋuc mumbiŋ:
“Becâsic gagasac sâkohec jaŋere faio
ranʒepeneŋ,”

irec jâpec‐ŋopaniŋmuzi gasackehuc siric‐
ŋopanʒepieŋ.

17Ŋic wâŋ tauseŋ jaŋe

ŋic mocjahazi aŋara heme wiseniŋmu,
ŋoŋe ine ŋic 5 jaŋe aŋara hepie
manahuc wise tâmirepie
ʒanʒaŋnefâc‐ŋeŋic jaŋe tiki botâŋko jâmâ
moc domakac

me mâreŋ facnao wâtuŋzi ma domakac
irec sâc afecne sawa domaniŋmu.
Anutu e ŋicfâc‐ticne aki anonoc ejareocte mu-

paŋkewec
18 Irec Wofuŋ e aki anonoc eŋareocte woŋec

jukac,
e ŋoŋere busâqoc manaocte afeckekac,
Wofuŋ e mumutiŋ Anutu hâcne;
irec ere woŋec jueŋgopieŋ jaŋere manape

ʒerine ekac.
19 O Zioŋ ŋic ŋokac, Jerusalem haeo ŋeŋe juju

eeŋgopieŋ, ŋoŋe mocwâc mi kionʒepieŋ; Wo-
fuŋ e jâmbomac wira wâwâsic‐ŋeŋicte busâqoc
mana‐ŋareocmu, e manarâ izia bafic‐ŋopaocmu.
20 Erâ Wofuŋ e fific guguriŋte â ʒârâ hâriŋte
nânâ opâ gumec‐ŋopaocmu; eme qaqazu‐ŋeŋiczi
sifu mocwâc mi soŋkeha ʒâŋe‐ŋeŋiczi e honehuc
juniŋmu. 21 Ehuc fâreopec me qanaopec razo
epie râpefuŋ‐ ŋeŋicko dâŋ ʒiŋuc fuame hazec‐
ŋeŋiczi mananiŋmu: “Hata ʒi fokac, ira raniŋ!”
22 Eme ŋoŋe nemu hawari â ɋâŋ qâqâtâc‐ŋeŋic
siliwa â golzi foŋkekicne irec manapie wiac
wâwânâŋnehec eocmu; erâ wiac mamakâcne
muhuc hetâtierâ ʒiŋuc muniŋmu: “Ratâmirec!”

23 Eme mâreŋko wiac sara mama ecmu i Wo-
fuŋzimume hoezi bâgunuckeocmu eme gieo wiac

nânâne fuaocmu i mâriri â wokemaŋnehec sa-
sawa. Ehame lama bulimakaofâcge jaŋe dameŋ
ira mâreŋ qaratiekicnao kecɋaŋ nâhuc juniŋmu.
24 Erâ bulimakao ŋicne â doŋgi mâreŋ bâbâfâuc
gie baniŋmu jaŋe ine kecɋaŋ sapac â saraczi
hec hetikic ehuc hâwechec bâsifuckekicne i hâcne
nânʒepieŋ. 25 Eme ʒika sâko fuame ficsanaŋ
waha qanʒaŋneocmu dameŋ ira tiki ʒorao â
mâreŋ facnao sasawa opâ piticne â kâcɋene fuarâ
foocmu. 26 Ehame mosare tatamac i ʒoaŋte
tatamac iŋucne eocmu, â ʒoaŋte tatamaczi fehuc
ʒoaŋ gie bapa 7 irec tatamacte sâc eocmu. Wofuŋ
e ŋicfâc‐ticne ʒikao ʒâpâ jopakicne jaŋe ʒure foŋ
ejarehuc ʒika‐ticneremicrâfâc bâsomie‐jareocmu
dameŋ ira iŋuc hâcne fuaocmu.

Wofuŋzi Asiria ŋic dâŋmutara‐jarekac
27Manaŋgopieŋ, Wofuŋ e jahac ʒorickonec ware

fisikac,
ehame kimbeŋ‐ticne bâruŋkekac
â bu ʒaʒamaŋ‐ticne fâuckekac
micbipic‐ticnao kimbeŋ fusucmarâ fokac
â nameŋ‐ ticne i ʒocbâruŋ iŋucne wiac ʒa

ʒâtâc eene irec sâc.
28Micrombâŋ‐ticne i opâzi rumi fisiha

ŋic jaŋe âtepie upe‐jeŋicko qaekac irec sâc,
i ŋicne ŋicne sisipiricte sajazi
wosâec‐jopaocte;

erâ ŋic gurune gurune qac qâsoric eeremicko
kiki râe‐jareocte fisikac hâcne.

29 Eme ŋoŋe hombaŋ ŋehuc ŋafeo gae
heeŋgopieŋ irec sâc jaha gae heniŋmu, â
ŋiczi Israere qânâ sanaŋ, Wofuŋte tiki hâcne,

ira mimi ŋokac ficnehuc raeŋgopieŋ, irec
sâc jaha maŋzi ʒeri bari eniŋmu. 30 Eme
Wofuŋ marac fânâŋ‐ticne qeŋ bipinehec fuame
mananiŋmu, â meticne i kimbeŋ wânʒâŋnehec
â ʒocbâruŋ ʒa ʒâtâc eene iŋucne â mâŋâŋ
hâhâwicne â hoe micsâko â hoe sanaŋ aisihec
irec maŋnao wahame honeniŋmu. 31 Eme
Wofuŋ e ɋaruc‐ticnezi Asiria ŋic jopame marac
fânâŋ‐ticnere ɋarac ɋarac qaniŋmu. 32 Eme
ʒiŋuc fuaocmu: Wofuŋ e bâbâtiŋ ɋaruc‐ticnezi
jopaocmu sâcwoŋgâŋ dâŋeha â kulele fânâŋkeha
mene bâfeŋnerâ fotariehuc jopaocmu hâcne.
33 Ʒoc ʒaza nombâŋ i mârâc jaha ro bâmoc
ekicne, ehuc ŋicwofuŋte manasuhuc ʒoricne
â kâcɋene rokicne wâc; maŋnao ʒocfiki bakicne
i hâhâwicne, eme Wofuŋte micrombâŋzi paura
sâqocne rikepene bâruŋkeekac irec sâc ficneme
bâruŋkeocmu.

31
Aigita ŋic jaŋe nemu aricne, jaŋe ŋic sawa

1 Jei, Aigita ŋic jaŋe bafic‐ jopaniŋte jaŋerao
hueŋgopieŋ,

jaŋe becâsic â ʒika keretac bocjahare man-
apie feha

becâsicko rara ŋic sasanaŋ‐jeŋicte erâ
jaŋerao roweckeeŋgopieŋ,
ehuc Israere Tiri rune erao ʒâŋe mi
fieŋgopieŋ

â Wofuŋ wira basac mi ecneeŋgopieŋ!
2 Eki ine maŋɋârâŋhec juhuc mume sisipiric

fuaekac,

e dâŋticne fâri tâmiric eocte moc mi muekac;
aricne,

e sâqocne bapa guru â ŋic sindaŋne bafic‐
jopaeŋgopieŋ

jaŋe mâmâc râsi ejareocmu.
3Aigita ŋic jaŋe Anutu mâcne, jaŋe ŋic sawa,

â becâsicfâc‐jeŋic jaŋe mâro aricne, jaŋe soc
biuc sawa.

Wofuŋ e meticne sicneme Israe ŋic bafic‐
jopaeŋgopieŋzi biric boroc eniŋmu

â bafic‐jopakicne jaŋe rândiŋkeniŋmu,
jaŋemâmâc jaha hâmo sipiric eniŋmu hâcne.

4Wofuŋ e ʒiŋuc nazawec hâcne:
Laioŋ kâcɋene me piticne moc e qowi‐ticne
sakarehuc ŋuruŋneha

lama soŋaŋ guru sâko tumaŋnehuc orâŋkepie
ojowa‐jeŋicte mi fâfâreocmu
â fânâŋ‐jeŋicte mi hâwickeocmu
irec sâc Anutu Tâpiri Ɋuŋɋasaŋ Wofuŋzi
Zioŋ tiki botâŋnao ʒika qaocte wahaocmu.

5 Wipe jaŋe furuc furuc qahuc motecfâc‐jeŋic
ŋezic‐jopaeŋgopieŋ,

irec sâc jaha Anutu TâpiriɊuŋɋasaŋWofuŋzi
Jerusalem ŋezickeocmu,
ŋezickehuc bataraocmu,
â akickehuc bafickeocmu.

6 O Israere ŋicfâc, ŋoŋe Wofuŋ râpeckerâ
behe sanaŋkembiŋzi erao mocwâc risieniŋ!
7 Manaŋgopieŋ, meŋeŋiczi nemuɋâŋ siliwa â
golzi bahuctecne sâqocne bâfuambiŋ i dameŋ ira
ʒeŋgoma qikiŋne behec eniŋmu.

8 “Eme Asiria ŋic jaŋe ʒika kiniŋmu i ŋic ʒika
aricne,

â ʒikazi nâcjopaocmu i mâreŋ ŋic jaŋere ʒika
aricne,

jaŋe ʒikare hâhâwicte wiseniŋmu
â ŋicmotecfâc‐jeŋic jaŋe kâpâcwâru giere
biŋe eniŋmu.

9 Fekicne‐jeŋiczi hâhâwicte erâ omaeocmu
â micnefâc‐jeŋic jaŋe maŋjeŋic gâckeme filac
beheniŋmu,”

Zioŋko ʒocticne ʒahuc fokac
â Jerusalemko ʒafe‐ticne ŋekac, Wofuŋ ere
dâŋ iŋuc.

32
Ŋicwofuŋ tiŋne

1Manaŋgopieŋ, ŋicwofuŋ moc fuarâ tiŋne jujure
hata bâjâpehuc guriŋ bapa gie baocmu

â fekicnefâc‐ticne jaŋe soŋaŋ gie‐jeŋic
mumutiŋ dâŋte sâcko bahuc juniŋmu.

2 Jaŋe sasawa jâcdapeŋ iŋucne,
ŋiczi mâŋâŋte erâ ira soŋkeeŋgopeneŋ;
jaŋe hoe micsâko heme
qânâuŋzi ŋic sâoc‐nâpoekac irec sâc;
jaŋe mâreŋ burocnao opâ fifisine iŋucne
â mâreŋ fâronao haroŋaŋ sâko irec mumuc
iŋuc efâreniŋmu.

3 Ehame ʒâŋe fifi jueŋgopieŋ jaŋe ʒâŋe mi
hâmonʒaniŋmu

â hazeczi mamana jaŋe hazec hâric man-
aniŋmu.

4 Fâro faio wiac kosa eeŋgopieŋ

jaŋe maŋ mamanasuhec eniŋmu,
â dâŋ fâcke turuŋ ehuc mueŋgopieŋ
jaŋere nameŋzi afeckeme dâŋ ɋicɋâc jaha
musarickeniŋmu.

5 Eme ŋic sindaŋne e “fekicne” mocwâc mi muc-
nezo,

erâ ŋic hehesicne ere manapene
ŋic biaŋne mocwâc mi eocmu.

6Ŋic sindaŋne e ʒaucbac dâŋ muocmu
â maŋticnezi sâqocnere mamana gie bahuc
sindaŋ hârindaŋ eocmu erâ Wofuŋte dâŋ
musifuckeocmu,

ehuc nânâ opâre hâmoeŋgopieŋ
jaŋe nânâ opâ sakare‐jareocmu.

7Ŋic sâqocne ere mamana i sâqocne jaha,
irec ŋic qarâ suriŋne jaŋe burecdâŋzi imac‐
jopaocte mamana gie baekac,

ehuc ŋic hapetac e dâŋgieo dâŋticnere
sanaŋkeme

sifu burecdâŋzi imackeocmu.
8 Ŋic biaŋne e wiac biaŋnere manatâc qâtâc

eekac,
ehuc wiac biaŋne ebac eocte sanaŋkerâ do-
maekac.

Jerusalem haeonec ŋokac uŋdâŋ jazakicne
9Ajoc, ŋokac manabâc tâmiric jueŋgopieŋ

ŋoŋe marac fânâŋ‐nane mananiŋ!
Naru ŋokac ŋaŋacnere manapie fâsâekac
ŋoŋe dâŋnanere hazec râeniŋ!

10Oi, manabâc tâmiric ŋoŋe,
jara moc tarame maŋŋeŋiczi hâhâŋkeocmu,
manaŋgopieŋ, waiŋ fârine roro dameŋ i
ŋowaruocmu,

â jâchândâŋ roro dameŋ i wâc mi fuaocmu.
11Manabâc tâmiric jueŋgopieŋ

ŋoŋe hâwic‐ŋopaha ɋarac ɋarac qanʒepieŋ,
â ŋaŋacnere manapie feekac
ŋoŋe maŋŋeŋiczi hâhâŋkezejec;
ŋaqi wiac hetara‐ fârerâ mateŋ
qonaŋkenʒepieŋ.

12Ŋoŋe buŋeŋic bofackehuc jufu gie biaŋne
â waiŋ qizec fâri rarau
irec ki mamakuc eniŋ!

13 Ŋicfâc‐nane jaŋere gieo fâpâ uupic â qinʒiŋ
sanaŋ wefukac,

erâ hae sâkoo ficne ficne ʒeri bubiaŋ
omaeocmu

irec mâmâc kioniŋ!
14 Manaŋgopieŋ, ŋicwofuŋ fic i behepie fictac

ŋeocmu
â hae maŋnao ojowa fokac i omaeme niniŋ
siarereŋ fuaocmu,

ficsanaŋ â ficʒora hâŋ bafekicne
izi qânâ hawec iŋucne erâ foocmu sanaŋ,
ehame kâte doŋgi jaŋe bubiaŋ manahuc
maŋnao ju fofo eniŋmu
â qinʒiŋ fuame lama bulimakao jaŋe nâhuc
juniŋmu.

15 Iŋuc fokuhame sambâŋkonec Mârozi fai‐
nâŋecko wahaocmu,

eme mâreŋ burocnezi ŋerisierâ guecnehec
eocmu

â mâreŋ guecnehecte manapie kâte mâreŋ
biaŋ eocmu.

16 Ehame mâreŋ burocnao mumutiŋ dâŋ
fuaocmu

â tiŋne juju i mâreŋ guecnao ira foocmu.
17 Eme tiŋne jujuzi wama bâfuaocmu

â tiŋne jujure fârine jujumana
â wamao juju fuarâ foocmu sanaŋ.

18 Eme ŋicfâc‐nane jaŋe fic hae biaŋnao ŋehuc
jujumana mâreŋko hâhâwic tâmiric juniŋmu.

19Hoe sanaŋzi jâckâte sipiricke‐fâreocmu,
â hae sâko e waha qaqane jâmbâŋ eocmu.

20 Opâ sasawa irec heririŋnao gie he sarac
eniŋmu,

erâ bulimakao â doŋgifâc‐ŋeŋic ejarepie
aka tâmiric rac warec eniŋmu
ŋoŋere manape ʒerine ekac.

33
Wofuŋzi Jerusalem hae bâpiaŋkeocmu

1 Jei, sisipiric ŋic go,
gahacne mi sipiricgukicne!
Jei, gâcne jaŋerewiac kâŋgâc jowac rohaŋtec
gahacne wiac moc mi gowac rombiŋ.
Go sisipiric gie batec tarame gahacne sipir-
icguzo wâc,

â gâcne jaŋere wiac kâŋgâc jowac rofâretec
tarame

gahacne wiac i gowac rozo wâc.
2O Wofuŋ, go nâŋere busâqoc manac,

nâŋe gore mamanac juŋgopeneŋ,
go furic sâc mesanaŋgezi bacnâpo juhuc
ʒârâ hâriŋ dameŋko babafic‐nâŋec juzemec.

3 Ŋic gurune gurune jaŋe fânâŋ sâkore
wiseniŋmu,

â go gahacne faharetec ŋicne ŋicne jaŋe
tâtieniŋmu.

4Ɋirikiŋzi monʒaŋ nâfâreekac
irec sâc mafa mateŋ‐ ŋeŋic ŋowac ropie
omaeocmu,

â ɋirikiŋ motecnezi gasackeeŋgopieŋ
irec sâc gasackerâ ro rauc eniŋmu.

5 Wofuŋ e fekicne jâmbâŋ, e faic fejâmbâŋkerâ
jukac hâcne;

eki mume mumutiŋ dâŋ â tiŋne juju
izi Zioŋ hae sâcke‐fârerâ foocmu.

6 Eme eki juju dameŋgere hobeteŋne eocmu,
ehame bâbâpiaŋ â maŋɋârâŋ â mamana tara
tahacgume ɋâfoŋne fogareocmu;

Wofuŋ araŋ babacne izi Zioŋ ʒeŋaŋ‐ ticne
eocmu.

7 Manaŋgopieŋ, ŋic qac momori jaŋe hae ʒoŋao
kio huse eŋgopieŋ,

â wamare biŋe mumu jaŋe ki kâcɋene
kioŋgopieŋ.

8Hata sâkozi niniŋ siarereŋ fokac
â ŋiczi hata rac warec ee i omaewec.
Ʒâʒâfic hetâcnekicne, â mumutaniŋ ŋic
qaisoc‐jopakicne,

erâ ŋicte manapie wawahane eekac.
9Mâreŋ hawarine i mamakucne ekac,

Lebanoŋ tiki e mimierâ hâmo qanʒaraŋ ekac;
Saroŋ wâneŋ e mâreŋ burocne iŋucne
erâ Basaŋ mâreŋ â Karamele tiki
jahe jâc garaŋ garaŋ iŋucne.

10 Wofuŋzi ine mukac: “No ʒi qâhâŋnerâ fahare
hâŋ ferâ

fekicne domapemu hâcne.
11 Ŋoŋe jacgoŋ dopâne hâmo kereŋ ekicne ki-

weckerâ jawane roniŋmu;
nokafe‐ŋeŋiczi ʒoc iŋucne erâ
ŋoŋe ŋaŋacne ʒâseŋ‐ŋopaocmu.

12 Eme ŋic gurune gurune jaŋe ʒacjopa‐fâreme
huc iŋucne eniŋmu,
fâpâ uupic hetâcnekicne
iŋucne ʒocko ʒatâmirec‐jopaocmu.”

13 Taicko juraŋgopieŋ ŋoŋe wiac ebac epo i man-
aniŋ

â bembeŋko juŋgopieŋ ŋoŋe tâpiri‐nane
ʒâŋitaniŋ!

14 Zioŋ haeo sâqocne bapazi fâfâreŋgopieŋ
â ŋic sindaŋne jaŋe ɋarac ɋarac qahuc ʒiŋuc
mu wioc eŋgopieŋ:

“Mozi ʒoc ʒa ʒâtâc eene irec maŋfuŋko sâcne
ŋeocmu?

Mozi ʒocmimiŋ fofo sanaŋkoŋec juc eocmu?”
15Moc e tiŋne juhuc dâŋ fârine muocmu

me moc e ŋic jâiŋ‐ jopahuc moneŋ mafa
huhure i qaisockeocmu,

me bâbâmiriŋ moneŋ rozacte meticne
soŋaŋkeocmu,

me ʒikare saŋuczi hazecnao huzacte hazec‐
ticne bâbâzickeocmu,

me wiac sâqocne honebâckezacte ʒâŋe‐ticne
bâsoŋkeocmu,

16 ŋic eki hâcne faic tikitoŋko ŋec juc eocmu,

ehame qânâuŋzi ficsanaŋ‐ticne eocmu;
nânâ poroŋ‐ticne râcnekicnere mi basaocmu
â opâ‐ticne mi ʒickeocmu.

17 Ʒâŋegezi ŋicwofuŋ hawari biaŋ‐ ticnehec
honecmu,

ehuc ʒâŋefitec ramemâreŋmoc qaratiekicne
fokac i mâmâc ʒâŋitacmu.

18Maŋmamanasuge i wiac hâhâwicneremanatâc
qâtâc ekac,

ine ʒiŋuc: “Moneŋ wose biric ewec e weni?
Takesi moneŋ sigelio râewec e weni?
Ficʒora hâŋ bafekicne wose qâreŋ ewec e
weni?”

19Ŋicguru repicne marac buŋbuŋ sâkohecte
dâŋjeŋic mi mamanane â dâŋ mu ŋâtâŋ epie
mi taniŋkeekac

jaŋe hâcne mocwâc mi honec‐jopacmu.
20 Zioŋ hae, tutumaŋ wiac‐ nâŋecte hae sanaŋ

honec!
Ʒâŋegezi Jerusalem hae i jujumana hae
â qoruc boze ŋeŋe sanaŋ iŋucne ŋeha
honecmu;

fâzâ‐ticne i mocwâc mi unuckeniŋmu
â repa‐ticne sasawa i mocwâcmi tâcneocmu.

21Wofuŋ e ine ira ɋuŋɋasaŋ‐ticnehec erâ
opâ â opâ sâko irec okacne junâreocmu,
ehame opâ irec faio woke piticne â kâcɋene
jaŋe rac warec mi eniŋmu.

22Wofuŋ e dâŋ mumutara‐nâŋec,
Wofuŋ e guriŋ bapa‐nâŋec,
Wofuŋ e Femicne‐nâŋec,
eki hâcne nâŋâc bafic‐nâpoocmu.

23 Repa wiacge ŋeŋgoroŋkeha
jâmâ qiŋ herâ mi domaocmu â rac mi
fâretiŋkeocmu.

Eme mafa mateŋ bocjaha kâdoc babac eniŋmu,
ehame kike demba jaŋemafamateŋ ro sakac
eniŋmu wâc.

24 Eme haeru moczi ʒiŋuc moc mi muocmu: “No
huc bacnukac.”

Ŋic ŋokac ira ŋec juc eniŋmu
jaŋe sâqocne‐jeŋic bâtâmire‐jarekicne.

34
Ŋicne ŋicne âEdomŋicWofuŋtaonec okacne fisi‐

jarekac
1Ŋicne ŋicne ŋoŋe ware mananiŋ,

â ŋic gurune gurune ŋoŋe hazec râeniŋ!
Mâreŋ â mâreŋte faio wiac fusucmarâ fokac,
erâ mâreŋ sâko mâreŋ â ŋecjucfâc‐ticne
ŋoŋe sasawa mana‐fâreniŋ.

2Wofuŋ e ŋicne ŋicne jaŋe aaric mana‐jarekac
â kimbeŋ‐ ticnere ʒoc i momorifâc‐jeŋic
bâruŋke‐jarekac,

e sisipiricte biŋe mujarehuc
ʒikare nânâ eniŋte qikiŋ‐jopawec hâcne.

3 Eme qâhâmoc‐jopakicnefâc‐jeŋic
jaŋe mâc behec‐jopapie foraniŋmu,
ehuc qâŋɋâŋfâc‐jeŋic âsu fihuc foniŋmu;
ehame socjeŋiczi tiki rua‐jareme urueniŋmu.

4 Sambâŋko bâpiŋ gurune gurune ŋeraŋgopieŋ
jaŋe sirowe‐fâreniŋmu,

â sambâŋ e papia bataforieeŋgopieŋ iŋuc
foforieocmu;

eme gurufâc‐ticne jaŋe waiŋ rehacne
me jâmbojâc rehacne ɋaŋa ururuc erâ
mârâŋkeekac

irec sâc mârâŋkerâ wahaniŋmu.
5Manaŋgopieŋ, ʒika‐nanezi sambâŋko kimbeŋ nâ

gapec erâ waha Edomko okac babazu gie
baocmu,

ŋicguru sisipiricte biŋe râec‐jopapo jaŋerao
hâcne.

6Wofuŋte ʒika i soc â wokemaŋhec sasawa,
lama â noniŋ irec soc
erâ lama ŋicne râpe hândâŋne irec wokemaŋ
hâcne.

Wofuŋ e Bozera hae ira taha bâzi gie
â Edom mâreŋko qa hezuc ee sâko
bâfuaocmu.

7 Kâte bulimakaozi bulimakao biuc sâko jaŋehec
hâmoniŋmu,

â bulimakao ŋicnezi motecne
jaŋe ŋicne tâpiri sâko jaŋehec sipirickeniŋmu.
Eme soczi hae mâreŋ‐jeŋic isirickeocmu
â mâreŋ i wokemaŋhec sasawa foocmu.

8Wofuŋte okac babazu dameŋ maickeocmu.
Zioŋ kikefuŋ râsi ejarembiŋ
jaŋere okac babazu jara dameŋ hâcne.

9 Eme Edomte opâ jaŋe ŋerisierâ waha kufaŋ
sâŋiŋ eniŋmu

â mâreŋ‐ ticnezi ŋerisierâ paura sâqocne
eocmu;

mâreŋ‐ticnezi kufaŋ sâŋiŋ erâ bâruŋkeocmu.
10 Ehuc ŋafeo mecne ʒoaŋko mecne mi hâhâpo,

hosâcne ŋezume ŋezu fehuc domaocmu
sanaŋ.

Mâreŋ i mimiŋzi ɋâric ima bakicne jaha
foocmu,

ehame ŋic moczi ira sicne fotâc moc mi
eocmu hâcne.

11Gafu hâro â homa jaŋe rauckeniŋmu,
erâ ŋafe wipe â kâec kâec jaŋe ira ŋec foc
eniŋmu.

Ehame Wofuŋzi ima baocte sâcmeda
fâreocmu

â niniŋ siarereŋ fuarâ foocte ma baocmu.
12 Zioŋ fekicnefâc‐ticne jaŋe ŋicwofuŋ juju

fuaocte mocwâc mi muniŋmu,
erâ micnefâc‐ticne jaŋe ʒeŋgoma
omaeniŋmu.

13 Eme ŋicwofuŋ ficko fâpâ uupic fuarâ foocmu
â ficsanaŋ ira ʒâŋ opac fuame
kâte qâto â qera jaŋere ŋeŋe hae eocmu.

14 Eme ŋifec qowi mimicne â kâte qâto
â ŋifec ine kâpâ jaŋe âgofâc‐jeŋic jaŋehec
bâbâfuac eniŋmu,

erâ ŋafere demoŋzi ira ŋeŋemana hae‐ticne
bâfuaocmu.

15Qotâ e jâc semunao juju fofo ehuc
hândâŋ râerâ fomackekume âteʒuocmu;
erâ tucwipe jaŋere hozi ira fuaocmu wâc,
ehame moczi moc âgone moc mi basaocmu.

16Ŋoŋe Wofuŋte papiao dâŋ ʒiŋuc fokac

i wose gufuc erâ mananʒepieŋ:
Jaŋeraonec moc mi basazo,
moczi âgo tâmiric moc mi juocmu.
Wofuŋtemickonecmumupaŋ dâŋ iŋuchâcne
wahawec

â Mâro‐ticnezi hetumaŋ‐jopawec.
17 Eme e jahac mâreŋ bâtâc bajareocte qaŋgec

qawec,
ehuc meticnezi sâcmeda fârehuc kâdoc qa-
jarewec;

eme jaŋe irec rune erâ jusanaŋkenʒepieŋ,
â mimiŋzi ɋâric maŋnao ŋec juc ehuc ju-
ranʒepieŋ.

35
Israe ŋic jaŋemame sâko hae‐jeŋicko risieniŋmu

1Tuhumâreŋ âmâreŋ burocne jahe kiwac qawac
ezepirec

â mâreŋ sawa i ʒeri ezejec,
ehuc faroqac iŋucne âri qazejec.

2Ârinemâretec fuame ʒeri bari ehuc gae hezejec.
Lebanoŋte ʒâŋe rara erâ Karamele tiki
â Saroŋ wâneŋte eri qaraweŋ fuacnezejec.
Jaŋe Wofuŋte ʒâŋe rara
â Anutu‐nâŋecte eri qaraweŋ honenʒepieŋ.

3Mejeŋic betaŋkekicne â dieŋ‐jeŋic sâqorekicne
jaŋe dopec‐jopahuc basanaŋ‐jopapie
qiŋ herâ domanʒepieŋ.

4 Ehuc maŋjeŋic gâckekicne jaŋe ʒiŋuc jazaniŋ:
“Ŋoŋe hâbi‐ŋeŋic hepie hume hâhâwic
tâmiric junʒepieŋ.

Manaŋgopieŋ, Anutu‐ŋeŋic e jukac!
E okac babazu gie baocte fisiocmu;
Anutu ŋic okacne jareekac
e hâcne ware bafic‐ŋopaocmu.”

5 Iŋuc fuame tiŋtuŋ jaŋe ʒâŋe fifi eniŋmu
â qepoŋ jaŋe hazec‐jeŋic uŋtoocmu.

6Puriŋ jaŋe kâte bulimakao iŋucne gasackeniŋmu
â nâŋguŋ jaŋe nameŋ‐jeŋic forisieme ʒeri gae
heniŋmu.

Manaŋgopieŋ, mâreŋ burocnao opâ ʒâŋene
â mâreŋ sawao opâ sâko fuarâ foraocmu.

7 Ehame dameŋ juwicnao mâreŋ opâ tâmiric
fowec

ira riqic fuarâ foocmu
â kereŋke hahaŋ ekicnao
opâ ʒâŋene wefuocmu.
Mârâc kâte qâto jaŋe juju fofo embiŋ ira
sohoŋ fuaocmu

â sopâc irec okacne saparac â ʒamac ʒamac
wefuocmu.

8 Eme ira hata sâko hewâneŋkekicne moc fuame
ʒâŋene “Tiri Hata” muzo.
Ŋic hehesicne jaŋe ira mocmi âtehuc juhapie
ŋicfâc‐ticne jaŋere biŋe sawa foocmu.
Ehame jaŋe ira rahapie ŋic mutucnezi kosa
rac warec mi enʒepieŋ.

9 Laioŋ jaŋe ira moc mi juniŋmu
â qowi mimicnezi wâc mi âteniŋmu,
jaŋe ira basac‐jopazo;
ehame batarac‐jopakicne jaŋe ine ira rahuc
juniŋmu.

10 Â Wofuŋzi rambaŋko râec‐jopawec jaŋe ira
risieniŋmu,

erâ Zioŋko fisirâ aŋara heniŋmu;
ehame bubiaŋ fofo sanaŋzi fua‐jareocmu,
ʒeri â bubiaŋ fua‐ jareme busâqoc â kio
husezi omaeocmu.

36
Asiria ŋicwofuŋ Sanheribezi râsi fisiwec
(Ŋic II 18:13–37; Bin II 32:1–19)

1 Hisikia e ŋicwofuŋ juha jara 14 eme Asiria
ŋicwofuŋ Sanheribe eki râsi fisirâ Judare hae
basanaŋkekicne sasawa ro rauc ewec. 2Erâ Asiria
ŋicwofuŋ e Lakisi haeo ŋehuc Rabasake âmomori
bocjaha Hisikiarao sorec‐jopame Jerusalem haeo
rambiŋ. Eme micne e faicpec riqicte opâwâc
qoruc qaqajac ŋic ere mâreŋ heririŋnao hata
sâko fokac ira ra domawec. 3 Domahame ŋic
kecʒiŋuc jaŋe erao rambiŋ: Ŋicwofuŋ ficte micne
sâko Eliakim, Hilikiare ŋokâ hâcne, â qâqâreŋ
ŋic Sebena erâ Asafare ŋokâ Joa micne sâko‐jeŋic
hâcne.

4 Eme Rabasakezi ʒiŋuc jazawec: “Hisikia
âzâcneniŋ, ŋicwofuŋ sâko, Asiria ŋicwofuŋ hâcne,
e ʒiŋuc mukac: ‘Ʒi wemo wiaczi dapeŋ egareha
roweckehuc juekic? 5 Go manatec dâŋ sawazi
ʒikare mamana â tâpiri bâfuaocmu ekac me?
Go morao roweckehuc no râpecnumeŋ? 6 Ojai,
go kâcbiŋ gunu herickekicne keci, Aigita hâcne,
erao roweckekomec; eme gunu ira roweck-
eeŋgopieŋ jaŋe mejeŋic âke mârâŋkeekac i. Eme

Aigita ŋicwofuŋ Farao e ŋic sasawa erao roweck-
eeŋgopieŋ jaŋe iŋuc hâcne ejareekac. 7 Go ʒiŋuc
mecne nazacmu, “NâŋeWofuŋ Anutu‐nâŋec erao
roweckeeŋgopeneŋ.” Hâc, eme weniŋuc? Hisikia
e furu mâreŋ â Wofuŋ taha babacnere alata
wiac ŋerawec i bârâriehuc Juda â Jerusalem ŋic
ʒiŋuc jazawec, “Ŋoŋe alata kecʒirec maŋfuŋko
sawa dapehuc numunʒepieŋ,” Wofuŋ Anutu ere
mukomec me? 8 Ajoc, bomboŋ‐ nane, Asiria
ŋicwofuŋ hâcne, ehec fuŋne babataniŋ gie banic
me! Eme honenaŋ: No becâsic 2 tauseŋ
garepemu, goki ine becâsicko rara ŋic irec sâc
jaha sâcne bâfuac‐jopacmu me weniŋuc? 9 I
eipiehuc ine wemocko bomboŋ‐nanere kiŋaŋŋic
wawahane jaŋeraonec momori micne mocjaha
mac sâcne jâpetec risieocmu? Eme go iŋucnezi
ine keretac â ŋic becâsicko rarare Aigita jaŋerao
ʒâŋe fihuc juekic! 10 Me weniŋuc? No Wofuŋzi
mi mana‐ nareha mâreŋ ʒi râsi ecnehuc ima
qapemurâ wefupo me? Aricne, Wofuŋ e ʒiŋuc
nazawec: Go ferâ mâreŋ keci râsi ecnehuc ima
qazemec!’ ”

11 Eme Eliakim â Sebena â Joa jaŋe Rabasake
ʒiŋuc âzâcnembiŋ: “Kiŋaŋŋicfâcge nâŋe Ara-
maio dâŋko dâŋ nâzâzemec, nâŋe dâŋ i sâcne
manaŋgopeneŋ; ŋic ŋokac qânâsacko ŋeŋgopieŋ
jaŋere maio nâŋehec Hebiraio dâŋko muc manac
mi ezemec.” 12 Rabasakezi ine muwec: “Hâc,
dâŋ bajukopac i bomboŋ‐nanezi ŋoŋe â bomboŋ‐
ŋeŋic ŋoŋe sawa ŋazapemurâ sorecnuwec me?
Aricne, e ŋic qânâsacko ŋeŋgopieŋ â ŋoŋehec
mâmâc ho fâzi‐ŋeŋic nâniŋte mukicne jaŋerao

mâmâc mupemurâ sorecnuwec.”
13 Rabasakezi iŋuc murâ ra mai domahuc

Hebiraio dâŋko hahaŋne bahuc ʒiŋuc muwec:
“Ŋicwofuŋ sâko, Asiria ŋicwofuŋ hâcne, ere dâŋ
mananiŋ! Eki ʒiŋuc mukac: 14 ‘Ŋoŋe Hisikia
manacnepie mi eatuc‐ŋopazejec, e nore meonec
batarac‐ ŋopaocte tâpiri mi focnekac. 15 Erâ
ʒiŋucmuhucWofuŋtao roweckeniŋte ŋazamemi
mananʒepieŋ wâc: “Wofuŋ e jâmbomac batarac‐
nâpoocmu, ehuc hae sâko ʒi Asiria ŋicwofuŋte
meo feocte mi manaocmu.” 16 Asiria ŋicwofuŋzi
ʒiŋucmukacte Hisikia dâŋticnemimananʒepieŋ:
Ŋoŋe nohec wama babac erâ haeonec wa-
hanʒepieŋ; iŋuc erâ ŋoŋe sasawa ŋaŋacne waiŋ
â nemuja nâhuc junʒepieŋ, erâ opâ i ŋaŋacne
nombâŋkonec fiarâ nâhuc junʒepieŋ wâc. 17 Iŋuc
ehuc juhapie noni fâ fisirâ mâreŋ mocko jowac‐
ŋopa rapemu, mâreŋ i ŋaŋacne mâreŋ iŋucne,
ira padi mecne, waiŋ mecne, nânâ mecne â
waiŋ gie mecne forakac hâcne. 18Hisikiazi ʒiŋuc
muhuc maŋ bâsifuc mi eŋarezejec: “Wofuŋzi
batarac‐ nâpoocmu.” Ŋicguru gâcne jaŋere ne-
muzi mâreŋ‐ jeŋic Asiria ŋicwofuŋ ere meonec
moc batarambiŋ me? 19 Hamati â Arapada
hae jahere nemufâc weni? Sefarawaim haere
nemu jaŋe weni? Â Samaria mâreŋte nemufâc
jaŋe weni? Jaŋe Samaria nore meonec moc
batarambiŋ me? 20 Me mâreŋ irec nemu sa-
sawa jaŋeraonec mozi mâreŋ‐ticne nore meonec
batarawecte Wofuŋzi Jerusalem hae nore me-
onec bataraocte muŋgopieŋ?’ ”

21 Jaŋe ine mâc fâsâerâ domahuc dâŋ moc

mi bâtikiecnembiŋ, i ŋicwofuŋte dâŋ moc
ʒiŋuc fowecte iŋuc embiŋ: “Ŋoŋe dâŋ moc
mi bâtikiecnenʒepieŋ.” 22 Eme Hilikiare ŋokâ
Eliakim, ŋicwofuŋ ficte micne juwec, e â qâreŋŋic
Sebena erâ Asafare ŋokâ, micne sâko Joa hâcne,
jaŋe ŋaqi‐jeŋic bâsuckerâ Hisikiarao risierâ
Rabasakezi dâŋ muwec irec binaŋ bacnembiŋ.

37
Judaŋic Sanheribe ere meonec batarac‐ jopa-

kicne
(Ŋic II 19:1–37; Bin II 32:20–23)

1 Eme ŋicwofuŋ Hisikia e dâŋ i manarâ
ŋaqi‐ticne bâsuckerâ târuzi mateŋ heme hume
Wofuŋteufuŋko fewec. 2Erâ ŋicwofuŋfictemicne
Eliakim â qâreŋŋic Sebena erâ taha bapa kâcɋene
sasawa jaŋe wâc târuzi mateŋ hepie hume
Amozire ŋokâ, porofete Jesaja hâcne, erao sorec‐
jopame rambiŋ. 3 Rarâ âzâcnembiŋ: “Hisikiazi
ʒiŋuc mukac: ‘Ʒoaŋ ʒizi fuŋmoc, fific guguriŋ â
bâbâtiŋ erâ miminehec, erâ naru motec fuazo
ehapie ŋokac jaŋe rocjopaniŋte eipieŋgopieŋ irec
sâc. 4 Rabasake e Anutu jujune musoriŋkeocte
bomboŋ‐ticne, Asiria ŋicwofuŋ hâcne, eki soreme
ware dâŋ muwec i Wofuŋ Anutugezi manawec
mecne; manawecko mume okacne fuacnezejec.
Irec go ŋic nâfocne juŋgopieŋ jaŋere erâ numuze-
mec.’ ”

5 Eme ŋicwofuŋ Hisikia kiŋaŋŋicfâcne jaŋe
Jesajarao fisimbiŋ. 6 Fisipie Jesajazi ʒiŋuc
jazawec: “Bomboŋ‐ ŋeŋic âzâcneniŋ, ‘Wofuŋzi
ʒiŋuc mukac: Asiria ŋicwofuŋ kiŋaŋŋicfâcne

jaŋe musoriŋnuhuc dâŋ mupie manameŋ irec
mi hâwicguzejec. 7 Manakic, no maŋ bâsifuc
ecnepemu eme sawadâŋ manarâ mâreŋ‐ticnao
risiezejec, risieme mupe e jahacne mâreŋko
ʒikare nânâ ezejec.’ ”

8 Asiria ŋicwofuŋzi Lakisi hae biac behewec,
Rabasake e risiehuc dâŋ iŋuc manarâ ra Libina
hae rune jaŋehec qaqac eha bâfuawec. 9 Asiria
ŋicwofuŋ eEtiopia ŋicwofuŋTirihaka ere dâŋbiŋe
ʒiŋuc manawec: “E gohec ʒika qaocte biac ware-
huc jukac.” Eme iŋuc manarâ Hisikiarao ʒiŋuc
muhuc kiŋaŋ râec‐jopame rambiŋ: 10 “Ŋoŋe
Juda ŋicwofuŋ Hisikia ʒiŋuc âzâcneniŋ: ‘Anu-
tugezi mi eatucguzejec; go erao roweckehuc
ʒiŋuc mukicte mukopac: Jerusalem haezi Asiria
ŋicwofuŋ ere meo mi feocmu. 11Manakic, Asiria
ŋicwofuŋ jaŋe mâreŋ sâc wiac qacne gâpâcne
ejarehuc sipiric‐ jopambiŋ i go gahac biŋene
manameŋ. Irec go wemocko sisipiriczi hetir-
icguocmu? 12Memamacfâc‐nane jaŋe ŋic gurune
gurune bâsirowec‐jopambiŋ i jaŋere nemuzi moc
bafic‐jopambiŋ me? Ine Goʒaŋ, Haraŋ, Rezefe
â Edeŋ hae rune Telasa mâreŋko jumbiŋ jaŋere
mukopac. 13Me Hamati â Arapada â Sefarawaim
â Hena â Iwa hae i jaŋere ŋicwofuŋ jaŋe weni?’ ”

14 Eme Hisikia e kiŋaŋ fisimbiŋ jaŋere me-
onec papia rorâ wosehuc Wofuŋte ufuŋko ferâ
Wofuŋte maio qaratiewec. 15 Qaratierâ ʒiŋuc
muhuc Wofuŋ numucnewec: 16 “Anutu Tâpiri
Ɋuŋɋasaŋ Wofuŋ, Israere Anutu, go kerubim
jaŋere faicnao ŋehuc juekic, go mocjahazi mâreŋ
ŋicne ŋicne jaŋere Anutu, goki hâcne sambâŋ â

mâreŋ bâfuac‐jofameŋ. 17 O Wofuŋ, go hazec
râerâ manac; o Wofuŋ, ʒâŋe firâ honec; erâ
Sanheribezi Anutu jujune go musoriŋguocte dâŋ
râeme warewec i mana‐ fârezemec. 18 O Wo-
fuŋ, Asiria ŋicwofuŋ jaŋe jâmbomac ŋicne ŋicne
mâreŋ‐ jeŋichec imac‐ jopambiŋ. 19 Ehuc ne-
muɋâŋ qâqâtâcfâc‐jeŋic i ʒocko behec‐ jopapie
ʒacjopa‐fârewec; jaŋe nemu fârine aricne, jaŋe
jâc â qânâ, ŋicmezi ba akic ekicne hâcne; irec
bâsirowec‐jopaniŋte mi eipiembiŋ. 20 O Wofuŋ,
Anutu‐nâŋec, ʒi ine ere meonec batarac‐nâpoc,
eme mâreŋ ŋic gurune gurune jaŋe gore ʒiŋuc
mana taranʒepieŋ: Wofuŋ e mocjahazi Anutu.”

21Eme Jesaja, Amozire ŋokâ hâcne, eHisikiarao
dâŋ ʒiŋuc râeme rawec: “Wofuŋ Israere Anutu
eki ʒiŋuc mukac: Go Asiria ŋicwofuŋ Sanheribe
ere numu‐naremeŋ. 22 Eme irec Wofuŋzi ere dâŋ
ʒiŋuc mukac:

‘Ŋokac ʒeŋoŋ, Zioŋte otâ hâcne,
e qaisocguhuc mu âke sisic egarekac,
â Jerusalemte otâ eki râpefuŋgao
gâwie‐garekac.

23 ‘Go mo âke sisic ecnemeŋ â mo sâke itic ecne-
meŋ?

Go mo musoriŋkehuc penaroŋ ʒâŋe fitec
fewec?

Israere Tiri rune no hâcne iŋuc enaremeŋ!
24Go kiŋaŋŋicfâcge jaŋere micko dâŋ râehuc

Wofuŋ no musoriŋnumeŋ, ehuc mumeŋ,
No keretac‐ nane bocjahare tiki botâŋne
fefârepo,



JESAJA 37:25 cxiii JESAJA 37:29

erâ Lebanoŋ qaŋeŋnao fisipo.
No jâmâzâc‐ticne ʒoricne ʒora
â wetejâc‐ticne biaŋne i qafarapo;
no tiki‐ticne ʒoricne ʒora fejâmbâŋkepo
â jâckâte‐ticne fârine ira wâc hupo.

25No nombâŋ rope opâ fuame nâpo,
erâ kike tape‐nanezi Aigita mâreŋte opâ sâko
sasawa

âtec‐jopape kereŋ seŋseŋkembiŋ.
26 ‘No iŋuc fuaocte esecne manape fowec

â mârâc sasac jaha mana biric epo i go mi
manameŋ me?

Ʒi ine mupe fuakac,
eme go hae sanaŋ ima bacjopatec tuhu fuaze-
jec.

27Ŋecjucfâc‐ticne jaŋe ine tâpiri‐jeŋic wahame
fâfârehuc qurutuambiŋ,
jaŋe gieo monʒaŋ wiac â kecɋaŋ geune
erâ wâc ficbupuo hofâ qinʒiŋ fuarâ soka
sokahuc

jaha ururuckeekac, irec sâc embiŋ.
28 ‘Go waha ŋeekic me fahare raekic me ware

fisiekic
i no manaekopac,
erâ kimbeŋ qahuc râsi enarehuc juekic
i kâuc mi baekopac wâc.

29Go râsi enarehuc jukicte
â pepec penaroŋgere biŋe hazec‐ naneo
huwecte

no hawic‐nanezi sâkegao hehawicguhuc
micko kiki‐nane micgao râepe raʒime

hata waremeŋ ijaha egarepe risie razemec.’

30 “Eme wiac kecʒiŋuczi Hisikia go ma egareze-
jec: Jara ʒirec maŋnao wiac sasawa e ja-
hac fuakac i nânʒepieŋ, jara faicnao sâc ijaha
enʒepieŋ, erâ jara namba 3 ira ine ŋoŋe ŋaŋac he
sarac â qa roro enʒepieŋ, ehuc waiŋ gie sarapie
fârine fuame nânʒepieŋ. 31 Eme Juda kikefuŋte
ʒikare nâfocne juniŋmu, ŋic ʒanʒaŋne hâcne,
jaŋe juwicpec gâtâ mocwâc baniŋmu â faicpec
fârine bâfuaniŋmu. 32 Eme Jerusalem haeonec
ŋic ʒanʒaŋne â Zioŋ tikionec ʒikare nâfocne jaŋe
ŋeratierâ juniŋmu hâcne. Anutu TâpiriɊuŋɋasaŋ
Wofuŋ ere ʒoɋaczi wiac iŋuc bâfuaocmu.

33 “IrecWofuŋ eAsiria ŋicwofuŋte ʒiŋucmukac:
E hae kecʒirec maŋnao mi wefuzejec, ehuc tepe
wâc qâtâcneme maŋnao mi fisizejec, erâ maro-
hec warerâ sac huckeocte ʒae mi bazejec. 34 E
hae ʒirec maŋnao moc mi wewefu hata ware
fisiweckoa risiezejec, Wofuŋte dâŋ iŋuc. 35 Iŋuc
ecnehuc no nahacnere â kiŋaŋŋic‐nane Dawidi
ere erâ hae ʒi ŋezickehuc râsire meonec batara-
pemu.”

36 Eme Asiria momori jaŋe teuŋ‐ jeŋicko tu-
maŋnerâ ŋehapie Wofuŋte aŋelozi fua‐jarerâ ŋic
185 tauseŋ qâhâmoc‐jopawec, eme hae fureme
ŋic gâcne jaŋe faharerâ mi qâŋɋâŋ sasawa
forapie honec‐jopanʒepieŋ! 37 Iŋuc fuame Asiria
ŋicwofuŋ Sanheribe e hae i beherâ mâreŋ‐ticnao
risie rawec erâ Niniwe haeo ŋec juc ewec. 38Eme
ira dameŋmocko nemu‐ticneNisiroka ere ufuŋko
numuhuc juhame ŋokâ jahec‐ ticne Adiramelec

â Sareze jahe ʒikazi qâhâmopic. Eme Ararata
mâreŋko wisepire ŋokâ‐ticne Esahadoŋ eki tuc-
ticne qarâ ŋicwofuŋ juwec.

38
Hisikia hucsâko bawec
(Ŋic II 20:1–11; Bin II 32:24–26)

1 Dameŋ ira Hisikia e hucsâko bame hâmozo
ewec. Ehame Amozire ŋokâ, porofete Jesaja
e erao fisirâ ʒiŋuc âzâcnewec: “Wofuŋ e ʒiŋuc
mukac: Go wiacfâcge mâzoc‐joparâ ʒawiec,
go ɋiɋic mocwâc mi qahuc hâmo‐jâmbâŋkecmu
hâcne.” 2 Iŋuc mume Hisikiazi sâpeopec forisierâ
Wofuŋ numu wâwâsic ecnewec. 3 Ehuc ʒiŋuc
muwec: “O Wofuŋ, no gore maio siocmâc â maŋ
hâcbuc jupo, ehuc goki manatec biaŋkeekac i
hâcne ebac epo, go irec manasuc mac!” Hisikia
e iŋuc murâ ki kâcɋene kiowec. 4 Eme Wofuŋte
dâŋ Jesajarao ʒiŋuc fuawec: 5 “Go ra Hisikia
âzâcnec, Wofuŋ, apage Dawidi ere Anutu e
ʒiŋuc mukac: No nunumuge manahuc ʒâŋeucge
honepac; irec manac, go juju dameŋge bâʒorape
jara 15 ʒuhuckerâ juzemec. 6Erâ no go â hae ʒirec
rune ŋoŋe Asiria ŋicwofuŋ ere meonec batarac‐
ŋoparâ hae kecʒi ŋezickepemu.

7 “Eme Wofuŋzi dâŋ mupaŋkewec i Wofuŋzia
fârinebâfuaocmu irecmakecʒiŋuc fuamehoneze-
mec: 8 No ʒoaŋzi huzo ehame Ahaʒi ficticnere
mumuc ʒorakac i mupe ʒoaŋzi risie wefume
mocwâc bembeŋkezejec.” Eme ʒoaŋzi risieme
mumuc mocwâc bembeŋkewec.

9 Juda ŋicwofuŋHisikia e hucsâko foku biaŋkerâ
gae kecʒiŋuc hefuarâ qâreŋkewec:
10 No maŋnanezi ʒiŋuc mupo: Juju dameŋ‐nane

mi qosackeha
biac hâmoc haeo hupemurâ munarekicne,
ehame jara‐nane nâfocne fokac i nowac ro-
kicne.

11 No mupo: Wofuŋ e ŋic jujune jaŋere mâreŋko
mocwâc mi honepemu

erâ mâreŋ sâko mâreŋ ŋecjucfâc‐ticne
jaŋereŋondeŋko juhuc ŋicmocwâcmi honec‐
jopapemu.

12 Boze‐nane heropiekicne
â lama soŋaŋte qoruc boze iŋucne noraonec
bârâriekicne;

ŋokac jaŋe he fuku muc wiac qâzuckerâ
râeeŋgopieŋ

irec sâc no juju‐nane râekopac;
Wofuŋzi juju‐nane muc iŋucne bâtâcnekac;
hae mi ŋafeha behecnume omaekopac.

13No wira wâwâsic ehuc juhape hae fureekac,
eki ine laioŋ iŋucne siec‐ nane sasawa
bazuekac;

e furicte fuŋkerâ bâʒâicnuhuc juhame hae
ŋafeekac.

14 No sawa hehetâc wipe â hapâ iŋucne dâŋ dâŋ
eekopac.

Faicpec ʒâŋe fihuc juhape ʒâŋeuc‐nane wa-
haekac.

O Wofuŋ, ʒâic busâqoc fua‐narekac, go bafic-
nuc.

15 Ʒi ine weniŋuc mupe? E jahac dâŋ mu-
paŋke‐narewec

irec fârine bâfuawec.
Bunanezi hâhâtâwekacte guŋɋâri juekopac.

16O Wofuŋ, ŋiczi gore erâ jueŋgopeneŋte,
maŋnanezi gorao hâcne siŋkerâ foekac;
irec mutec mocwâc ɋiɋic qarâ biaŋkezepac!

17 Manakic, ʒâic busâqoczi maŋ wama
bâfua‐narewec;

goki ine maŋnanezi sisipiricte nombâŋko
huzacte ŋezicnumeŋ,

ehuc kiŋnane behe‐fâremeŋ.
18Hâmokicne jaŋe mi muteŋgueŋgopieŋ

â hâmoc e wâc muteŋ bâteŋ mi egareekac,
erâ nombâŋko hueŋgopieŋzi
jauŋ fârigere woŋec sâcne mi juniŋmu.

19 Jujune jaŋe sawa muteŋgueŋgopieŋ,
ine no miŋecgac muteŋgukopac irec sâc.
Mamaczi naru motecfâcne jauŋ fârigere
fuŋne

mutâcne‐jareme manaeŋgopieŋ.
20Wofuŋ e baficnuocte afeckewec,

irec jufenaŋmu sâc Wofuŋte ufuŋko
gitazi musi bahuc gae hecnehuc junʒepeneŋ.

21 Jesaja e kecʒiŋuc muwec: “Ŋoŋe qaqanac
jâc sahacne fâzerâ uucne sisiwiŋ‐ ticnao râepie
biaŋkezejec.” 22 Hisikiazi ine muwec: “No Wo-
fuŋte ufuŋko mocwâc fepemurâ wemo ma mo
fuame honezepac?”

39
Babe ŋicwofuŋte kiŋaŋŋic Hisikiarao fisimbiŋ
(Ŋic II 20:12–19; Bin II 32:27–31)

1 Dameŋ ira Baladaŋte ŋokâ ʒâŋene Mero-
dac‐ Baladaŋ, Babe ŋicwofuŋ hâcne, e papia
â bubiaŋte wiac Hisikiarao râeme rawec. E
Hisikia huc bame foku mocwâc ɋiɋic qawec
irec biŋe manawecte iŋuc ewec. 2 Eme Hisikia
e irec bubiaŋ manarâ kiŋaŋŋic jaŋe boreŋ
ʒeŋaŋfic‐ticne jowatuwec, ine siliwa mecne, gol
mecne, wiac âsu biaŋhec mecne, wokemaŋ furi
sâko mecne â ʒikare wiac irec fic mecne, erâ
wâc moneŋ boreŋficko wiac forawec i sasawa
jowatu‐ fârewec. Ŋicwofuŋ ficticnao â mâreŋ‐
ticne sasawao wiac fofârewec i Hisikiazi moc mi
hesoŋke‐jarehuc jowatu‐ fârewec hâcne. 3 Eme
porofete Jesaja e ŋicwofuŋ Hisikiarao ra ʒiŋuc
mu wioc ecnewec: “Ŋic keci jaŋe wemo dâŋ
gazambieŋ erâ wenirec ware fua‐ garembieŋ?”
Hisikiazi muwec: “Jaŋe mâreŋ ʒorickonec, Babe
haeonec hâcne norao ware fisimbieŋ.” 4 Eme
muwec: “Jaŋe ficgao wemo wiac honembieŋ?”
Hisikiazi muwec: “Jaŋe ficnaneo wiac fokac sâc
hone‐fârembieŋ, no boreŋ ʒeŋaŋfic‐naneo wiac
moc mi hesoŋke‐jarepac.”

5 Iŋuc mume Jesajazi Hisikia ʒiŋuc âzâcnewec:
“Anutu Tâpiri Ɋuŋɋasaŋ Wofuŋ ere dâŋ manac!
6 Manakic, dameŋ moc maickeocmu ira wiac
sasawa ficgao fokac i mecne, erâ mamacfâcge
jaŋe juwefuhuc boreŋ mafa wiac râe guruc
ejumbieŋ i mâmâc Babe mâreŋko barâ raniŋmu;
wiac huŋgaŋne mac moc mi foocmu, Wofuŋzi

iŋuc mukac. 7 Ehame ŋokâfâcge fua‐gareniŋmu
jaŋeraonec gâcnewâc bacjopa raniŋmu, eme jaŋe
Babe ŋicwofuŋ ere ficko kiŋaŋ qaqa erâ juniŋmu.”
8EmeHisikiazi Jesaja ʒiŋuc âzâcnewec: “Wofuŋte
dâŋ nazakomec i biaŋne.” E ʒiŋuc manahuc
muwec: “No nahacne juju dameŋko wama â
jujuhâmo foocmu hâcne.”

40
Wofuŋzi ŋicfâc‐ticne mu bâmiriŋ ejarekac

1Anutu‐ŋeŋiczi ʒiŋuc mukac:
Ŋicfâc‐nane bâmiriŋ‐ jopahuc bubiaŋ dâŋ
jazaniŋ!

2 Jerusalem hae hone ʒemuraŋ ecnehuc dâŋ
âzâcneniŋ,

erâ hahaŋne bahuc mupie manazejec:
Kiŋaŋ qaqa juju‐ticne tarawec
â kiŋ bahac‐ticne behecnekicne,
i Wofuŋte meonec sâqocne‐ticne sasawa
irec okacne fehuc rowecte iŋuc ecnekicne.

3Wiwira moc ʒiŋuc fuakac:
“Mâreŋ tuhuo Wofuŋte hata bâʒâweniŋ,
âmâreŋ sawao Anutu‐nâŋecte hata sâkomoc
hepie wâneŋkeoc.

4Wâcne wâcne hemase‐fârezo,
tikine facne hezu hewâneŋ ezo,
hehesicne hetiŋnezo â babahacne hefâsâezo.

5 Eme Wofuŋte huriri qâreŋ fua taniŋkeme
mâreŋŋic jaŋe ʒeŋgoma honenʒepieŋ,”
Wofuŋtemickonec dâŋ iŋucwahawec hâcne.

6Dâŋ moc ʒiŋuc fuawec: “Dâŋ muromackec!”

Eme mupo: “No wemo dâŋ muromack-
epemu?”

Mâreŋŋic jaŋe ʒeŋgoma kecɋaŋ iŋucne,
â hawari biaŋ‐jeŋic i ʒariŋ gieo domakac irec
sâc.

7Wofuŋte micrombâŋzi waha ficneme
kecɋaŋ e hâmo ɋaŋac eekac â ʒariŋ e ururuc-
keekac;

jâmbomac, ŋic jaŋe kecɋaŋ iŋucne hâcne.
8 Kecɋaŋzi hâmo ɋaŋac eekac â ʒariŋzi ururuck-

eekac,
Anutu‐nâŋecte dâŋ ine fohuc juocmu sanaŋ.

9 Zioŋ biŋe biaŋ mumu, go tiki ʒorao fec,
Jerusalem biŋe biaŋ mumu, go dâŋ
ɋicwânʒâŋnehec muc,

go dâŋ hahaŋne bahuc mi hâwicguzejec;
ehuc Juda hae ŋerakac jaŋe ʒiŋuc jazac:
“Honeniŋ, Anutu‐ŋeŋic jukac i!”

10Honeniŋ,Wofuŋ Anutu e tâpiri sâkohec fisikac,
meticne sanaŋkeme guriŋ bapa gie bakac;
honeniŋ, furi‐ticne ehec mâmâc ware fisikac
â wiac hure hemârec ewec izi bâniecnekac.

11 E gurufâc‐ticne jaŋe lama soŋaŋ iŋucne
hone soŋaŋ ejareocmu;
lama motecne meticnezi qâzuc‐joparâ amec‐
jopa rahuc

neŋgocne jaŋe ine aimuŋ jowac‐jopaocmu.
Israere Anutu e mocjahazi fekicne

12 Mozi meticnezi hâwec fiarâ sâcticne man-
aocmu,

me mozi memotec‐ ticne qaratiehuc
sambâŋte sâc baocmu,

me mozi mâreŋko rufe fokac i sâc bapa otoo
fiame sâcne hufâreocmu,

memozi tiki â facne facne sigelio sâcne râeme
feme ŋemâc‐jeŋic manaocmu?

13Mo ŋiczi Wofuŋ Mâro‐ticne sâcmutâc ecnewec,
me mozi bafickehuc dâŋ birickecnewec?

14 Me mo ŋic mo mu wioc ecneme mamana
bâfuacnewec,

me mozi tiŋne hatare fuŋne âzâcne mutâc
ewec,

me mozi mamana tara qazucnewec,
me mozi maŋɋârâŋte hata âzâcne jâutuc
ewec?

15Manaŋgopieŋ, ŋicne ŋicne jaŋere maname,
pakeonec opâ ʒâmbâŋne moc wahaekac irec
sâc eŋgopieŋ,

erâ moŋgeŋ uucne moc sigelio fokac iŋucne;
manaŋgopieŋ, nucne nucne jaŋere sâc i gâc
iŋucne mac.

16Â Lebanoŋte jâckâte i ʒocte sâc mi ezac
erâ qowi wiac‐ticne i bâzi ririkere sâcwâcmi
ezac.

17Ŋicne ŋicne jaŋe ere maio nokafe sawa,
jaŋere maname wiac omane â jawane
eŋgopieŋ ekac.

18Ŋoŋe Anutu e mohec sâc hezo muŋgopieŋ?
Me wemo wiac mo ba akic epie ere hawari
iŋucne eocmu?

19Metâ bapazi ɋâŋ qâqâtâc bâfuaekac,
â golzi eri wiac bapa eki golzi foŋkerâ
sahacnao siliwazi kâpâcwâru basanaŋkeekac
i me?

20 Me moc e hapetac juhuc ɋâŋ qâqâtâc iŋucne
taha râeocte quŋkeocmuzi

ine jâcsanaŋ moc gârecke ʒaŋ mi eene
bâwosâeocmu.

Erâ metâ bapa saric ŋic moc bâfuarâ
ɋâŋ qâqâtâc sanaŋne domaocmu iŋucnemoc
fasaecneocte jâc i râcneocmu.

21 Ŋoŋe kâuc baŋgopieŋ me? Â mananiŋte mi
eŋarekac me?

Fuŋnaonecteaŋ mi ŋazakicne me?
Me mâreŋte hobeteŋnezi weniŋuc nâzâ
nâwotuc ekac

i hone wosâc mi embiŋ me?
22 Anutuzi hâcne mâreŋ jâuru‐fârerâ faic jâmbâŋ

eri ŋeŋeo ŋekac,
ehame mâreŋ ŋecjucfâc‐ticne jaŋe ine ɋirikiŋ
iŋucne erâ juŋgopieŋ;

eki sambâŋ i qoruc iŋucne qaratiekac
â selific ŋiczi maŋnao ŋec juc eene irec sâc
fârekac.

23 Eki mume ŋicwofuŋ fekicne juju‐ jeŋic
omaeocmu

â mâreŋte guriŋ bapa ŋic tâpiri‐jeŋic bawa-
hame arictac eocmu.

24 Jaŋe ɋâricnemac sarac‐jopakicne â ɋâricnemac
tiec‐jopakicne

erâ fuŋne‐jeŋiczi mâreŋko ɋâricne mac jaha
gâtâ bahame

ficne suec‐jopame hâmo ɋaŋac eniŋmu,
eme mâŋâŋ sâkozi padi jawa iŋucne bawisec‐
jopaocmu.

25 Eme no ʒi more hawari jukopacte
ehec sâc hecnuzo muŋgopieŋ?
Tiri runezi iŋuc muhuc wiokac.

26 Faic fipie feme hone taraniŋ:
Bâpiŋ ŋeraŋgopieŋ i mozi bâfuac‐jopawec?
Mume guru‐ jeŋicko furu jaha fua
taniŋkeeŋgopieŋ

â ʒâŋe‐jeŋic mufâreekac eki hâcne
bâfuac‐jopawec;

e tâpiri sâko‐ticnehec â sasanaŋ‐ticne bipine-
hec

irec moczi moc mi sifuckeocmu.
27 Jakobo, go wemocte dâŋ ʒiŋuc mukomec,

â Israe go wemocte dâŋ ʒiŋuc ekomec:
“Wofuŋ e hata‐nane kâuc baekac
â Anutu‐nanezi dâŋnane sâcne mi dopeck-
eekac?”

28Go kâuc barâ ʒiŋuc mi manameŋ?
Wofuŋ e juju sanaŋ Anutu juweczi jukac,
eki hâcne mâreŋ qaŋeŋne bâfuawec;
e docke pârâc mi eekac
â maŋɋârâŋ‐ticne i mamana tarane aricne.

29 E betaŋkekicne jaŋe tâpiri qikiŋne‐jareekac
â rokawekicne jaŋe sasanaŋbâsoka‐jareekac.

30 Motec socɋâri jaŋe betaŋkepie tâpiri‐jeŋic
omaeocmu

â ŋicmotec jaŋe wâc docke pârâc ehuc
rândiŋkeniŋmu.

31Wofuŋtao roweckeniŋmu jaŋe ine tâpiri ɋâricne
bâfuaniŋmu,

jaŋe tucwipe iŋucne fafakechec erâ
furuc furuc qahuc feniŋmu,

jaŋe gasackeku mi dockeniŋmu
erâ hata raku wâc mi betaŋkeniŋmu.

41
Anutuzi Israe ŋic bafic‐jopaocte mupaŋkewec

1Nucne nucne ŋoŋe nore maio niniŋkeniŋ
â ŋic gurune gurune jaŋe tâpiri‐jeŋicmocwâc
fua‐jarezejec!

Jaŋe mai ware fuarâ dâŋ munʒepieŋ,
ehame dâŋgie i mâmâc jaha banʒepeneŋ.

2 Mozi ʒoaŋ wewefunaonec ŋic moc suru jâiŋ
ecneme

ira me ira fisirâ ʒika qahuc sanaŋkeekac?
Me ŋicne ŋicne ere meo râec‐jopame
ŋicwofuŋ qâhuc‐jopaekac,

ehuc ʒika‐ticnezi qanʒaŋ‐jopame rufe iŋucne
eeŋgopieŋ

â tepe‐ ticnezi muruc‐ jopame padi jawa
iŋucne eeŋgopieŋ?

3 E kike‐ ticnezi hatagâŋ juwicnao moc mi
âtewecko

ira jopa jâpec ejarehuc sisipiric moc mi
bâfuaekac.

4Mozi iŋuc eekac â mume fuaekac?
Me mozi fuŋnaonecteaŋ ŋic gaŋne gaŋne
wira‐jareme fua wefueŋgopieŋ?

Bâbâni jupozi jukopac erâ ʒâhec juniŋmu
jaŋerao ijaha juzokopac, Wofuŋ noni hâcne.

5Nucne nucne jaŋe iŋuc honerâ hâwic‐jopawec
â mâreŋ qaŋeŋne jaŋe ɋiɋiteckembiŋ
jaŋe ware mai fuambiŋ hâcne.

6 Jaŋe sasawa babafic ehuc dâŋ ʒiŋucnazaŋ gazaŋ
eeŋgopieŋ:

“Go hâbige roc!”
7 Ehame metâ bapa e golzi wiac bapa esockekac,

â hamaziwiac qajacneekac eki ine aeŋziwiac
bapa esockekac,

ehuc kizi rike bâzickerâ mukac: “Biaŋkekac.”
Iŋuc murâ ŋeŋgoroŋkezacte biriŋzi
qasanaŋkekac.

8O Israe kiŋaŋ qaqa‐nane, Jakobo bâwosâecgupo,
âgo‐nane Abraham ere ɋâric,

9 go mâreŋ qaŋeŋnaonec ro sakac egarepo
â mâreŋ tuturuŋnaonec wira hefârec
egarepo,

ehuc ʒiŋuc gazapo, “Go hâcne kiŋaŋ qaqa‐
nane,

no hone suŋgiŋ mi egarehuc rowosâecgupo.”
10No gohec jukopacte mi hâwicguzejec,

no Anutuge jukopacte maŋge mi gâckezejec;
no hâcne basanaŋguhuc baficgupemu,
ehuc mefâre‐nane sanaŋnezi dopecgupemu.

11Manakic, râsi egareeŋgopieŋ sasawa
jaŋe qurutuapie mimi busâqoc fua‐jarezejec,
â kisâfâcge jaŋe tâpiri‐jeŋic arictac eme sipir-
ickenʒepieŋ.

12Gohec juju gie baeŋgopieŋ
jaŋe basac‐ joparâ mocwâc mi
bâfuac‐jopacmu

â gohec ʒika gie baeŋgopieŋ
jaŋe omaerâ arictac efâreniŋmu.

13No Wofuŋ, gore Anutuzi hâcne

mefâregao rocgurâ ʒiŋuc gazakopac:
“Go mi hâwicguoc, no hâcne baficgupemu.”

14 O Jakobo, go mâreŋko ɋâsu fokac iŋucne
jukomeczi

mi hâwicguzejec, â Israe guru pitic go mi
fâfârezemec!

No hâcne baficgupemu, erâ Israere Tiri rune
no fifiruege jukopac, Wofuŋzi iŋuc mukac.

15 Manakic, no mupe go padi ââkenʒaŋ gitu
ɋâricne

ɋâfoŋne â ŋemâcne iŋucne ezemec,
ehuc tiki facne facne qâfâucke qanʒaŋ etecne
mâreŋ uucne efârezejec.

16Eme sawao behetec fememâŋâŋzi bawiseocmu
â mâŋâŋ sâkozi qâtâtieocmu.
Goki ine Wofuŋte manasuhuc ʒeri bari eze-
mec,

ehuc Israere Tiri rune ere bubiaŋ manahuc
mumbiaŋkezemec.

17Qarâ suriŋne â hapetac jaŋe opâ basapie arictac
eme

nameŋ‐ jeŋic kereŋkeha Wofuŋ no hâcne
bafic‐jopapemu.

Israere Anutu no mi behec‐jopapemu.
18Noni mupe tiki botâŋko opâ fuaocmu

â mâreŋ wâwâneŋko opâ ʒâŋe wefuocmu;
noni mupe mâreŋ burocnao opâ riqic fuaze-
jec

â mâreŋ kereŋnezi opâ fisihuc fozejec.
19Noni mupe mâreŋ burocnao jâmâzâc, jâmiŋ,

ʒariŋ â oliwa jâc fuazejec;

noni mupe mâreŋ sawao wete, becʒi â ni-
wijâc

mâmâc jaha fuarâ doma razejec.
20 Eme ŋic sasawa jaŋe i honehuc fuŋne ʒiŋuc

mana taranʒepieŋ:
Wiac i Wofuŋte mezi bawec
â Israere Tiri rune eki bâfuawec.

21 Wofuŋzi mukac: “Ŋoŋe dâŋ bajuŋgopieŋ i
mufuaniŋ,

â Jakobore Wofuŋ Sâkozi mukac:
Dâŋŋeŋic wemozi dopeckeniŋmu i muniŋ.”

22 Ŋoŋe mupie nemufâc‐ŋeŋic jaŋe ware fua
taniŋkerâ,

wiac fuazokac i hâcne nâzânʒepieŋ.
Ehame mârâc jaha wiac fuawec irec fuŋne
mecne

erâ weniŋuc ehuc fârinehec ewec irec fuŋne i
mâmâc

nâzâ mutâc epie manarâ maŋzi manatâc
qâtâc enʒepeneŋ,

me wiac ʒâhec fuazokac irec dâŋ mupie
mananʒepeneŋ wâc.

23 Juku wiac fuazokac irec dâŋmupie fuŋne‐jeŋic
mana tararâ

ʒiŋuc jazanʒepeneŋ: Ŋoŋe nemu!
Ajoc, ŋoŋe wiac biaŋne me sâqocnemoc epie
nâŋe sasawa hone warec ehuc
fâfârenʒepeneŋ.

24Manaŋgopieŋ, ŋoŋe fârine‐ŋeŋic aricne,
â gie‐ŋeŋic i fâri tâmiric jaha;
eme bâwosâec‐ŋopaocmuzi mamakâcne
eocmu.

25 No faic mâreŋkonec ŋic moc wareocte esoc
qafeŋ ecnepe ware fisiwec,

ʒoaŋ wewefunaoneczi ʒâŋe‐nane muhuc
wira wâwâsic enareocmu e hâcne;

eki ŋicwofuŋ fekicnefâc‐ticne jaŋe mâreŋ
dodocne

iŋucne âte docjopaocmu
erâ kuʒi bapazi afe âtenʒaŋneekac irec sâc
âtenʒaŋ‐jopaocmu.

26Mozi fuŋnaonecteaŋ musokame mananʒapeŋ,
me esecne nâzâmemanarâ ʒiŋucmunʒapeŋ,
“E fârine mukac?”

Aricne, moczi moc mi musokawec, moczi
moc mi nâzâwec,

ŋoŋeraonec moczi findaŋdâŋ moc mi man-
awec.

27Noni hâcne fuŋkerâ Zioŋ dâŋ âzâcnekopac,
ehuc Jerusalem biŋe biaŋ mumu ŋic moc
bâfuacnekopac.

28 Erâ no ʒâŋe fihuc basac‐jopaekopac,
ŋondeŋ‐jeŋicko dâŋ mumu ŋic moc mi jukac,
irec mu wioc ejarepe okacne mi
bârisie‐nareeŋgopieŋ.

29Manaŋgopieŋ, jaŋe furu jaha fâri‐jeŋic aricne,
â gie‐jeŋic i fâri tâmiric jaha;
nemuɋâŋfâc‐jeŋic jaŋe wiac omane â jawa
sawa.

42
Wofuŋte kiŋaŋŋic

1Honeniŋ, keci kiŋaŋŋic‐nane, no e hâcne dopec-
keekopac,

e ŋicnane bâwosâekicne, no e hone aŋac
ecneekopac.

No Mâro‐nane ere faio râepe bafickeha
ŋicne ŋicne mumutiŋ dâŋ musoka‐jareocmu.

2 E dâŋ hahaŋne bahuc ojowa sâko mi eocmu
â hae ʒoŋao dâŋmarac‐ticne fuame mi man-
aniŋmu.

3 Bo paruczi qakicne i qâtâcne behec mi eocmu,
â ʒoc kine mi âte hâpoocmu;
mumutiŋ dâŋ fâretiŋ bâtâcne bâtimuŋ eme
maniŋ biaŋ fuaocmu.

4 E jahacne docke pârâc mi ehuc giene bakume
mâreŋko tiŋne juju fuarâ foocmu;
ehame nucne nucne jaŋe mumutâc
dâŋticnere woŋec ŋeniŋmu.

5 Sambâŋ bâfuarâ qaratieme forakac,
mâreŋ â fainao wiac fua rakac i
bâdâmâreekac,

mâreŋ ŋecjucfâc‐ticne nokafe ficne‐jareekac
â fainao rac warec eeŋgopieŋ jaŋe jujure
mâro jareekac,

Wofuŋ Anutu eki hâcne ʒiŋuc mukac:
6 “Wofuŋ no hâcne tiŋne‐nanere erâ wira hefârec

egarepo,
erâ meo bacgu juhuc ŋezicgupemu,
ehuc no ŋicguru jaŋehec ʒâʒâfic fuaocte
â ŋicne ŋicne jaŋere ʒoc tamac ecmurâ
râecgupemu.

7 Eme tiŋtuŋ jaŋere ʒâŋe bâtâcnezemec
â niŋgiŋko ŋeeŋgopieŋ jaŋe mecne
erâ kâpâcwâru ficko ŋehuc dapâcko
qiŋquŋkeeŋgopieŋ

jaŋe mâmâc goroŋ‐jopatec wahanʒepieŋ.
8Noni Wofuŋ, ʒâŋe‐nane iŋuc hâcne;

no ʒâŋe biŋe‐nane mocte biŋe eocte mi man-
asupemu

â ʒai ʒonʒoŋ‐nane nemu jaŋerao fotâcneocte
wâc mi manapemu.

9 Manaŋgopieŋ, no mârâc dâŋ mupo i fârinehec
ewec,

eme ʒi dâŋ ɋâricne ŋazakopac;
wiac ɋâricne mi fua tâcnehame
dâŋne ŋazape manaŋgopieŋ hâcne.”

10Hâwec faio rac warec eeŋgopieŋ
â maŋnao wiac fusucmarâ foekac,
nucne nucne â ŋecjucfâc‐jeŋic
ŋoŋe Wofuŋ gae ɋâricne hecneniŋ,
ehuc mâreŋ qaŋeŋnaoneczi ʒâŋe biŋe‐ticne
mumbiaŋkeniŋ.

11Mâreŋ burocne â ira hae ŋerakac jaŋe mecne
erâ Kedara ŋic qoruc boze ruckerâ
jueŋgopieŋ

jaŋe mâmâc ʒeri fânâŋ epie fua‐fârezejec;
qânâ hawecko ŋec juc eeŋgopieŋ jaŋe ʒeri
bari enʒepieŋ

â tiki botâŋko domahuc kiwac qawac
enʒepieŋ.

12 Jaŋe Wofuŋ muac baafec ecnenʒepieŋ
â nucne nucne ira ʒâŋe biŋe‐ticne mu-
sokanʒepieŋ.

13 Wofuŋ e ŋic qac momori iŋucne ʒikare fa-
harekac

â momori iŋucne ʒika qaocte bune wefukac;
e hahaŋne bahuc semuja hekac

â ŋic qac momori iŋucne râsifâcne jopazo
rakac.

14No dameŋ ʒora mâc fâsâerâ jupo,
no niniŋkerâ maŋnane bâmâteŋkepo;
ʒi ine ŋokac gozi kime owackeekac irec sâc
owackepemu,

no husehuc nokafe kâcɋene hepemu.
15No mupe tikire â facnere jâckâte omaeocmu

â kecɋaŋ‐ticne hâmo ɋaŋac efâreocmu;
erâ mupe opâ sâkozi mâreŋ kereŋne eocmu
â riqic wiaczi ʒicke‐fâreocmu.

16 Eme no tiŋtuŋ jaŋe hata kâuc baeŋgopieŋ ira
jowac‐jopa rapemu;

â hatagâŋ mi honembiŋ ira bacjopa rapemu,
no bânie‐jarehuc mupe dapâczi ŋerisierâ
tatamac eocmu;

â wâcne facne hezu hemasec epe mâreŋ
wâneŋkeocmu.

Wiac i sasawa moc mi behehuc
ejâmbâŋkepemu.

17Eme nemu jaŋerao roweckehuc ɋâŋ qâqâtâc ba
akic ekicne

jazaeŋgopieŋ, “Ŋoŋe hâcne nemufâc‐nâŋec,”
jaŋe rârâpe rahuc qurutuanʒepieŋ.

18Qepoŋ ŋoŋe mananiŋ,
â tiŋtuŋ ŋoŋe ʒâŋe firâ honeniŋ!

19Mozi kiŋaŋŋic‐nanere sâc tiŋtuŋ erâ jukac,
me mozi biŋe mumu‐nane sorepe raocmu
ere sâc qepoŋ erâ jukac?
Mozi Wofuŋte âgo fuŋfuŋ â kiŋaŋŋic
ere sâc tiŋtuŋ erâ jukac?

20 E wiac bocjaha honehuc sifu mi hone taraekac
â hazec‐ ticne uŋto‐bipieha mi mana‐
hâmoekac.

21Wofuŋ e tiŋne juju‐ticnere erâ
sâcmutâc dâŋticne tâpiri â eri qaraweŋhec
fuaocte maname biaŋkewec.

22 Jaŋe ine ŋicguruwiac‐jeŋic fiuckekicne â jowac
rokicne;

jaŋe sasawa nombâŋko niŋgiŋhec foeŋgopieŋ
â kâpâcwâru ficko soŋjopapie ŋeeŋgopieŋ.
Jaŋe mafa mateŋ iŋucne rocjopakicne,
ehame fifirue‐jeŋic moc mi jukac;
jaŋe wiac‐jeŋic jowac rokicne
eme moczi ʒiŋuc moc mi mukac:
“Bârisie‐narec.”

23Ŋoŋeraonec mozi irec hazec râeocmu
me mana‐hâmorâ maŋkeme foha jufeocmu?

24Mozi Jakobo fiuc roro ŋic qikiŋne‐jarewec,
â Israe soroŋ qaqa jaŋere meo râewec?
Wofuŋ bunao bambeŋ eki hâcne ewec!
Jaŋe ine hata‐ticne âteniŋte takic‐jopawec
â sâcmutâc dâŋticne mana rereŋ mi embiŋ.

25 E irec hâcne kimbeŋ‐ticnere ʒocbâruŋ
â ʒika bipinehec fai‐jeŋicko hoŋkeme fewec;
izi rârec‐jopahuc ʒâseŋ‐ jopaha mi mana
tarambiŋ,

ʒacjopaha sifu maŋjeŋic mi uŋtowec.

43
Wofuŋ e mocjahazi fifirue jukac

1 Ʒi ine Jakobo go bâfuacguwec â Israe go
bacguwec



JESAJA 43:2 cxxxiii JESAJA 43:7

Wofuŋ eki ʒiŋuc mukac: “No hâcne
firuecgupo

irec mi hâwicguzejec;
no ʒâŋege muhuc wira hefârec egarepo:
Go nore biŋe.

2Go opâ fotâcnehaŋte no gohec jupemu,
eme opâzi mi qâurucguzejec;
go ʒoc huckehaŋtec ʒoczi mi ʒacguzejec
â ʒocbâruŋzi mi ʒâseŋguzejec.

3No hâcne Wofuŋ gore Anutu,
no Israere Tiri rune, fifiruege.
No Aigita gore erâ behehuc kiwiricge
rokopac,

erâ Etiopia â Sebe mâreŋ jahe gore okacne
qikiŋ‐jofakopac.

4No honecgupe furi sâko â ʒâŋe biŋehec ekomec
erâ maŋnanezi go ʒâficgukopacte
gore erâ ŋic gâcne behec‐jopakopac
â jujuge fuaocte manasuhuc
ŋic gurune gurune qikiŋ‐jopakopac.

5No gohec jukopacte mi hâwicguzejec;
no ɋâricfâcge ʒoaŋ wewefunaonec jowac‐
jopa warepemu

â ʒoaŋ huhunaonec hetumaŋ‐ŋopapemu.
6Faicmâreŋkonec jaŋe jazapemu: ‘Râec‐jopaniŋ,’

â juwic mâreŋkonec jaŋe wâc jazapemu: ‘Mi
sakarec‐jopaniŋ’;

ŋoŋe ŋokâfâc‐nane ʒorickonec jowac‐ jopa
warenʒepieŋ

â otâfâc‐nane mâreŋ qaŋeŋnaonec jaŋe
mâmâc.

7 Nore ʒâŋe bajuŋgopieŋ, â ʒâŋe biŋe‐nane
fuaocte bâfuac‐jopapo

erâ menanezi bacjopapo, jaŋe hâcne ware‐
fârenʒepieŋ.”

8 Ŋicguru ʒâŋe‐jeŋic foipiehame wiac mi
honeeŋgopieŋ

â hazec‐ jeŋic foipiehame dâŋ mi man-
aeŋgopieŋ

jaŋe ejarepie fua taniŋkenʒepieŋ!
9Ŋicne ŋicne jaŋe heâckerâ fisi‐fârenʒepieŋ

â ŋic gurune gurune jaŋe tu-
maŋne‐fârenʒepieŋ.

Eme mana honenaŋ, jaŋeraonec mozi dâŋ ʒi
sâcne mutâcne‐nâreocmu

â mârâc jaha wiac fuawec irec fuŋne mu-
taniŋkeme sâcne mananaŋmu?

Jaŋe mumutaniŋ ŋicfâc‐jeŋic jowac‐ jopa
warepie

fuŋne‐jeŋic bataniŋkenʒepieŋ,
eme manarâ muzo: “Dâŋ i fârine.”

10 Wofuŋzi ʒiŋuc mukac: “Ŋoŋe mumutaniŋ
ŋicfâc‐nane,

â kiŋaŋŋicfâc‐nane bâwosâec‐ŋopapo,
eme, no hâcne Wofuŋ, ŋoŋe iŋuc manarâ
mana ʒakiehuc mana taranʒepieŋ.
No juwarehuc jupo dameŋ irec juwicnao
nemu moc mi bâfuakicne,
â no jupemu irec faicnao
iŋuc jaha moc mi fuarâ juocmu.

11No mocjahazi Wofuŋ fârine,
no iŋucne bâbâpiaŋ moc mi jukac.

12 No iŋuc hâcne mufua‐ŋarepo â bafic‐ŋopahuc
ŋazapo,

no ŋondeŋ‐ŋeŋicko jaba moc mi jupo;

eme ŋoŋe mumutaniŋ ŋicfâc‐nane
juŋgopieŋ.”

Wofuŋzi iŋuc mukac.
13 “No hâcne Anutu fârine juwarehuc jupozi

miŋecgac sâc ijaha jukopac;
ŋicmoczi nore meonec ŋic babatarac‐jopane
mi fokac;

no gie baekopac i mozi aka moc heocmu?”

14Wofuŋ, fifirue‐ŋeŋic â Israere Tiri rune, e ʒiŋuc
mukac:

“No ŋoŋere erâ Babe haeo kiŋaŋ sorepe
raocmu,

ehame kâpâcwârure babasanaŋ sasawa
batarape wahaocmu,

eme Kaldea ŋic jaŋere ʒeri bubiaŋzi
ŋerisieme ki busâqoc fuaocmu.

15No Wofuŋ ŋoŋere Tiri rune,
no Israere bâbâfua â Wofuŋ Sâko‐ŋeŋic.”

16Hâwecmaŋko hata bawec
â opâ sâkoo gâŋ bâfuawec,

17 keretac â becâsic, momori â tâpirihec
jaŋe ejareme ʒikao rambiŋ,
ehuc guruhec waha jopame mocwâc mi fa-
harembiŋ,

lambe iŋucne gâkowarâ hâpo‐jâmbâŋkembiŋ,
Wofuŋ e hâcne ʒiŋuc mukac:

18 “Mârâc wiac fuawec irec mocwâc mi mana-
sunʒepieŋ

â esecne fowec irec manatâc qâtâc wâc mi
enʒepieŋ.

19 Manaŋgopieŋ, no wiac ɋâricne moc bâfuazo
ekopac,

eme ʒi biac fuazo eha hone ʒâŋitac mi
eŋgopieŋ me?

No mâreŋ tuhuo hata bapemu
â mâreŋ burocnao opâ mupe fuarâ foocmu.

20No ŋicfâc‐nane bâwosâec‐jopakicne
jaŋe opâ gume qiŋjopapemurâ mâreŋ tuhuo
opâ ʒâkâŋ

â mâreŋ burocnao opâ sâko bâfuapemu,
irec kâte qowi qera â kâte qâto jaŋe
mumbiaŋnuniŋmu hâcne.

21 Ŋicguru ʒi nore biŋe erâ juniŋte baʒawiec‐
jopapo

jaŋe ʒâŋe biŋe‐nane musokanʒepieŋ!
22 “O Jakobo, go wira hefârec mi enaremeŋ

â Israe go nore erâ gie sâko moc mi bameŋ,
aricne!

23Go lamafâcge hâcbuc ririkere biŋe
i nore manasuhuc mi râemeŋ,
erâ taha bâzigezi mi sâsecnumeŋ;
no taha rârâere tagi faigao mi râepe fewec,
erâ hosâc âsu biaŋte micneneŋ mi egarepo.

24Gomoneŋziwiac âsu biaŋhec furinemi banare-
meŋ

â taha bâzigere wokemaŋzi mi gume
qiŋnumeŋ.

Sâqocnegezi ine gie sâko bâfua‐naremeŋ
â hehesicgezi maŋbâiŋ enaremeŋ.

25 “Noni hâcne nahacnere erâ qaqatarage
bâtâmirehuc jukopac,

erâ hehesicgere mocwâc mi manasupemu.
26Go manasu‐naretec dâŋgie banaŋ;



JESAJA 43:27 cxxxvii JESAJA 44:4

go dâŋge sasawa wose biric ec,
eme bahacmâc jukomec irec fuŋne
taniŋkezejec.

27Apagezi sâqocne bawec,
erâ dâŋ mumuŋicfâcge jaŋe nore dâŋ
qatarambiŋ.

28Eme no irec erâ furuficte micne gie‐jeŋic jowac
rope

ŋic omane embiŋ erâ Jakobo e sisipiricte biŋe
qahuc

Israe ere mupemimi busâqoczi fainao fewec.

44
Wofuŋ e mocjahazi Anutu jukac

1 “Ʒi ine Jakobo kiŋaŋŋic‐nane,
â Israe bâwosâecgupo go manac!

2 Bâfuacguwec â neŋgoc bumaŋko fuŋkerâ
baʒawiecguwec

erâ baficguhuc juekac, Wofuŋ eki hâcne
ʒiŋuc mukac:

Jakobo kiŋaŋŋic‐nane, â Israe bâwosâecgupo
go mi hâwicguzejec.

3 Manakic, no mâreŋ hahaŋkekicnao opâ
hoŋkepemu

â mâreŋ kereŋnao opâ mupe fuarâ foocmu;
no Mâro‐nane ecnepe ɋâricfâcge jaŋeraowa-
haocmu

â jambuŋ‐nanezi apa ŋosafâcge jaŋere faio
feocmu.

4 Eme jaŋe kecɋaŋzi opâ ŋondeŋko
â kakikic jâczi opâ sâko heririŋnao fua sokac
eekac

irec sâc fua sawec enʒepieŋ.

5Moc e muocmu: ‘No Wofuŋte biŋe,’
â moc e ʒâŋe‐ticne Jakobo muocmu,
erâmoc e jahacnemeo ‘Wofuŋte erâ jukopac’
iŋuc qâreŋkehuc ʒâŋe‐ticne Israe muocmu.”

6Wofuŋ, Israere Wofuŋ Sâko â fifirue,
Anutu TâpiriɊuŋɋasaŋWofuŋ hâcne, e ʒiŋuc
mukac:

“Nonizia bâbâni â ʒâhec,
no mocjahazi Anutu fârine jukopac.

7Mozi no iŋucne jukac? Moc jukacko muzejec,
erâ fuŋne‐ticne nore maio mutaniŋkehuc
nazazejec.

Juku wiac fuazokac i weni jaŋe esecne mu-
fuambiŋ?

Moc embiŋko ine wemo wiac ʒâhec fuaocte
mukicne i wâc nâzânʒepieŋ!

8Ŋoŋe hâwic‐ŋopaha mi fâfârenʒepieŋ;
no juwicnao mi mufua‐ŋarepo â mi ŋazapo
me?

Eme ŋoŋe irec biŋe mumufâc‐nane embiŋ
juŋgopieŋ!

Mozi Anutu no iŋucne moc jukac?
Haroŋaŋ moc mi fome manakopac!”

Ɋâŋ qâqâtâc araŋ babajare i wiac racne
9 Ɋâŋ qâqâtâc bapa jaŋe ŋic mutucne sasawa,

â wiac basarickehuc baeŋgopieŋ izi wâc fâri
tâmiric; irec ɋâŋ wiac numu‐jareniŋmu jaŋe wiac
hone manac mocmi ehuc qurutuaniŋmu. 10Mozi
nemu me ɋâŋ qâqâtâc gie mi bapane fasaeocmu
me aeŋzi ba akic eocmu? 11 Manaŋgopieŋ,
âgofâc‐ticne jaŋe qurutua‐ fâreniŋmu, â metâ

bapa ŋicfâc‐ticne jaŋe ŋic sawa jaha; eme i â
i jaŋe mâmâc tumaŋnerâ domaniŋmuo ine sifu
bipic tatara ejareha qurutua‐fâreniŋmu.

12 Aeŋzi wiac bapa e aeŋ ʒocko rike dockerâ
ba akic eekac, erâ hamazi hejacneme hawarine
fuaekac, e mesanaŋ‐ticnezi irec gie baekac, ehuc
nânâre hâmohuc dockeekac â opâ wâc mi nâhuc
betaŋkeekac. 13 Kamunda eki ine muc fârehuc
kirifizi ma baekac; e jâc fasaehuc biriŋzi qâreŋ
oorâŋ baekac, ehuc ŋic hawari iŋucne ba akic
eekac, ŋic hawari biaŋne â ficko dodomane
iŋucne hâcne. 14 E jâmâzâc jâc qafaraocte raekac,
eme jâmiŋ me boriŋ me kâteo jâc wiac gâcne
bâwosâeekac. E jâmâzâc sarame hoe heme
mâreŋzi bâgunuckeme sokaekac. 15 Izi ŋic ʒoc
bâfuacneekac, eme ʒocticne ʒame sahac‐ ticne
hâroŋkeekac; ŋifecne ruqerâ nânâ poroŋ rikeekac
â ŋifecnezi ine ɋâŋ fasaerâ numucneekac, ne-
muɋâŋ fasaerâ dieŋzi hecneekac hâcne. 16 Jâc
dâkâne moc ʒocko râeme ʒaekac â dâkâne moczi
qowi ʒegoc barâ nâ gapec eekac, ehuc ʒoc ru-
ahuc muekac: “Aija, hâroŋnukac â ʒoc biaŋne
ruakopac i!” 17 Jâc dâkânezi ine nemu‐ticnere ɋâŋ
qâqâtâc fuaocte fasaeekac, fasae‐ fârerâ dieŋzi
hecnehuc dapecnerâ ʒiŋucmuhuc numucneekac:
“Go Anutu‐nane jukicte baficnuzemec!”

18 Jaŋe wiac moc mi hone mana tarac
eeŋgopieŋ, jaŋe ʒâŋe‐jeŋic bâhâpokicnere
tiŋtuŋ qaeŋgopieŋ â maŋjeŋiczi wiac moc mi
manaeŋgopieŋ. 19 Ŋic moc maŋticne uŋtoha
manatâc qâtâc moc mi eekac â mamana‐ ticne
moc mi fuaekac, e wemocko ʒiŋucmoc muocmu:

“No jâc ŋifecne ʒocko râepe ʒawec, ehame ʒoc
mimiŋnao nânâ â bec rikerâ nâ gapec epo, irec
wemocko jâc ŋifecne fasaehuc wiac mamakâcne
barâ jâcombâŋ iŋucnere maŋfuŋko dapepemu?”
20 Moc e gie fâri tâmiric baocmu e maŋticnezi
eatuckehuc sioc ecnewec muzo; eme irec hâcne
juju‐ ticne ŋezickehuc ʒiŋuc sâcne mi muocmu:
“Mefâre‐naneo wiac badomakopac i burec wiac
moc mecne?”

Wofuŋ e Israe ŋic jaŋere fifirue
21 O Jakobo â Israe, go irec manasuc, go hâcne

kiŋaŋŋic‐nane;
go kiŋaŋŋic‐nane junarecmurâ
baʒawiecgupo;

o Israe, no gore mi nikecnuocmu.
22No hehesicge karorac iŋucne bârâriekopac

â sâqocnege i hâweŋ iŋucne ficne sue‐
garekopac.

No firuecgupo irec norao risiezemec.

23 Wofuŋzi iŋuc ewecte sambâŋne sambâŋne se-
muja heniŋ

â mâreŋ fâhâŋne fâhâŋne ŋoŋe ʒeri eniŋ;
tikine tikine ŋoŋe aŋara hehuc ʒeri fânâŋ
eniŋ,

kâtere maŋnao jâc doma rakac sasawa ŋoŋe
mâmâc!

Wofuŋ e Jakobo firuewec
erâ Israe ŋic jaŋerao ʒâŋe‐ticne
bataniŋkeocmu hâcne.

24Neŋgoc bumaŋko fuŋkerâ baʒawiecguwec Wo-
fuŋ fifiruege

e hâcne ʒiŋuc mukac: “No Wofuŋ,
noni hâcne wiac sasawa bâfua‐fârepo,
no sambâŋne sambâŋne bucnane fârehuc
bâdâmârepo

erâ mâreŋ qaratiepo; ehame mozi moc bafic-
nuzac?

25 No siocŋic jaŋe sowidâŋ mupie mupe fâri
tâmiric eekac,

â qaŋgecŋic mutuc bacjopaekopac;
no maŋɋârâŋhec jaŋe bârisiec‐jopape
wiseeŋgopieŋ,

erâmamana gie‐jeŋic hetikiepemutuc jaŋere
sâc eekac.

26 No kiŋaŋŋicfâc‐nane jaŋere dâŋ
basanaŋkepemu

erâ biŋe mumufâc‐nane jaŋe mumupaŋ dâŋ
musokambiŋ

i mupe fârinehec eocmu;
no Jerusalem haere ʒiŋuc mupemu:
‘Ŋecjucfâc‐ticne mocwâc fuanʒepieŋ,’
â Juda haefâc‐ticne jaŋere mupemu:
‘Jaŋe heɋârec‐jopahuc bazo,
erâ sesuctac i noni bâpiaŋkepemu.’

27No hâwec ʒâkâŋ âzâcnepemu: ‘Ʒicke kereŋ ec,
noni mupe opâge kereŋke‐fâreocmu.’

28No Kirure mukopac: ‘E lama soŋaŋ‐nane,
irec dâŋ mana biric epo i eki fârine
bâfuazejec,’

ehuc Jerusalemte ʒiŋuc muzejec, ‘E mocwâc
heɋârehuc bazo’;

â taha ufuŋte muzejec: ‘Wâtuŋ‐ticne râepie
huoc!’ ”

45
Kiru giedâŋmucnekicne

1Wofuŋ e Kiruremaio ŋicne ŋicne qâhuc‐jopaocte
â ŋicwofuŋ umbika‐ jeŋic goroŋkerâ jowac
roocte

Kiru wokemaŋ ruacnerâ mefârenao rowec.
Ehuc ere maio motâc ropie aŋkeocte
â motâc sâko mi heniŋte ʒiŋuc âzâcnewec:

2 “No nahac bânie‐garehuc hata
bâʒâwe‐garepemu,

no motâc aeŋ bâbâroŋzi bakicne i
qanʒaŋnehuc

aeŋ babasanaŋ‐ticne hezupemu.
3No wiac fâri biaŋ dapâcko soŋkekicne

â boreŋ ʒeŋaŋko râekicne i garepemu,
eme ʒiŋuc mana tarazemec: Ʒâŋe‐nane
muhuc

wira‐narekac e Wofuŋ, Israere Anutu hâcne.
4 No kiŋaŋŋic‐nane Jakobo â bâwosâekicne‐nane

Israe
ere erâ ʒâŋege muhuc wira‐garepo,
ehuc go mi mana taracnuhaŋtec
sifu ʒâŋe biŋe sâko bâfua‐garepo.

5No mocjahazi Wofuŋ jukopac,
Anutu no iŋucne moc mi jukac, aricne!
Go mi manacnuhaŋtec becsahac joma‐
garepo.

6 Irec ʒoaŋ wewefunaonec â huhunaonec ŋiczi
ʒiŋuc mana taranʒepieŋ:

E iŋucne moc mi jukac, aricne;

e mocjahazi Wofuŋ jukac hâcne.
7 Noni hâcne ŋifec tatamac bâfuahuc ŋifec dapâc

bâfuaekopac;
noni mupe ŋifec wama fuarâ foha ŋifec ʒârâ
hâriŋ fuaekac;

wiac i sasawa Wofuŋ noni hâcne mupe fua‐
fâreekac.

8 “Sambâŋne sambâŋne ŋoŋe hoe pisiŋ pisiŋ
henʒepieŋ

â karorac ŋoŋe tiŋne juju i hoe iŋucne
hoŋkepie wahazejec.

Eme mâreŋzi aŋkerâ bâbâpiaŋ â tiŋne juju
âke suec‐jofame mâmâc wefuzepirec;
Wofuŋ noni hâcne wiac i bâfuaekopac.

9 “Jei, ŋic e kuʒi dâkâne dâkâne jaŋere sâc juhuc
weniŋuc erâ bâbâfua‐ticne aaric dâŋ muc-
neocmu?

Afezi kuʒi bapa ʒiŋuc sâcne âzâcneocmu:
‘Go wemo wiac bakomec’?
Me, wiac bâfuakicnezi ʒiŋuc sâcne
âzâcneocmu:

‘Go mege aricne’?
10 Jei, mozi mamac ʒiŋuc âzâcneocmu: ‘Ɋâric

wemocte bâfuakic?’
Me neŋgoc âzâcneocmu: ‘Go wemocte motec
kiweckerâ rokomec?’ ”

11 Wofuŋ, Israere Tiri rune â bâbâfua e ʒiŋuc
mukac:

“Ŋoŋe naru motecfâc‐nane jaŋere erâ mu
wioc enarezo muŋgopieŋ me?

Me meqâreŋ‐nanere dâŋ mutâcne‐nareniŋte
muŋgopieŋ me?

12No hâcne mâreŋ bâfuapo
erâ fainao ŋic juŋgopieŋ i nonizia
bâfuac‐jopapo.

Nore mezi sambâŋ fârepo forakac,
erâ momorifâcne bâpiŋ sasawa giedâŋ mu-
jarepo.

13 No tiŋne juju‐nanere erâ ŋic moc esoc qafeŋ
ecnepo,

no hata‐ticne hewâneŋke‐fârepemu wâc.
Eki hâcne hae sâko‐nane heɋârerâ bazejec
â kâpâcwâru ŋicfâc‐nane firuec‐jopazejec,
erâ i furire me bâbâmiriŋ wiacte mi ezejec.”
Anutu TâpiriɊuŋɋasaŋWofuŋzi iŋucmukac.

14Wofuŋ e ʒiŋucmukac: “Aigitaonecmoneŋmafa
â Etiopiaonec huhurewiac i gore biŋe eocmu,
â Sebaŋic ʒoricne jaŋe ware gore biŋe
eniŋmu.

Jaŋe bâjâpecguniŋmu,
ehuc me kike‐ jeŋic kâpâcwâruzi
bândeŋnekicne foha

ware fodape‐ garerâ mumbiaŋguhuc ʒiŋuc
muniŋmu:

‘Anutu fârine e gorao mocjaha jukac,
e iŋucne moc mi jukac, aric kereŋne
jâmbâŋ!’ ”

15O Israere Anutu, bâbâpiaŋ rune,
go jâmbomac Anutu soŋne.

16 Ɋâŋ qâqâtâc baeŋgopieŋ jaŋe mâmâc sasawa
qurutuarâ

mimi busâqoc fua‐ jareme mimiehuc
junʒepieŋ.

17 Wofuŋ e bâbâpiaŋ fofo sanaŋzi Israe
bâpiaŋkeocmu,

eme e mi qurutuahuc mimi busâqoc tâmiric
juraʒihuc juocmu sanaŋ.

18 Sambâŋ â mâreŋ bâfuac‐jofawec,
â mâreŋte hobeteŋne râewec,
erâ mâreŋ i tuhu fuarâ foocte mâcne,
fainao ŋiczi ŋec juc eniŋte bâfuawec,
Wofuŋ Anutu e hâcne ʒiŋuc mukac:
“Noni sawa Wofuŋ, moczi aricne.

19No soŋsoŋko me mâreŋ dapâcko dâŋ mi mupo,
no Jakobore ɋâricfâc jaŋe ʒiŋuc wâc mi
jazapo:

‘Ŋoŋe basacnu‐bipienʒepieŋ.’
Noni Wofuŋ hâcne, no dâŋ tiŋne muekopac
â dâŋ fârine muratieekopac.
Babeŋic jaŋere nemuɋâŋ i racne, Wofuŋzi moc-

jaha fârine
20 “Ŋicne ŋicne irec ʒanʒaŋne sasawa ŋoŋe

qâturerâ bembeŋko ware fuaniŋ!
Manaŋgopieŋ, ɋâŋ qâqâtâc‐jeŋic hâpo
jueŋgopieŋ,

â bafic‐jopaocte tâpiri mi focnekac,
nemu iŋucne mu wâwâsic ecneeŋgopieŋ
jaŋe maŋ mamanasu‐jeŋic aricne.

21Ŋoŋe dâŋ bajuŋgopieŋ i mufuanʒepieŋ,
ehuc ʒiŋucte mâmâc muc manac enʒepieŋ:
Dâŋ keci i mozi esecne mufuawec,
mozi mârâc jaha jâmbâŋ muiŋnewec?
Wofuŋ noni mi epo me?
Norao moc ʒuhuckerâ Anutu juju i mi fokac,

no Anutu tiŋne â bâbâpiaŋ rune, no iŋucne
moc mi jukac.

22 “Mâreŋ qaŋeŋnaonec sasawa ŋoŋe norao risie
warepie bâpiaŋ‐ŋopape!

Noni hâcne Anutu,
no iŋucne moc mi jukac.

23No nahacnao ɋetickehuc mumupaŋ dâŋ mupo,
ehame micnaneonec dâŋ tiŋne wahawec izi
fârinehec ezejec,

kecʒiŋuc: ‘Ŋic ʒeŋgoma jaŋe dieŋzi henare‐
fârenʒepieŋ

â ru sâc micjeŋiczi muafecnunʒepieŋ.’
24 “Ehuc munʒepieŋ: ‘Bâbâpiaŋ â tâpiri i Wo-

fuŋtao mocjaha fokac.’
Râsi ecneeŋgopieŋ sasawa jaŋe ine
erao fuarâ mimi busâqoc bâfuanʒepieŋ.

25 Israere ɋâricfâc jaŋe ʒeŋgoma Wofuŋtao
tiŋne juju bâfuarâ e mumbiaŋkehuc
junʒepieŋ.”

46
1 Beli nemu e betaŋkewec, Nebo nemu e waha

qawec,
ɋâŋ qâqâtâc‐jekic i doŋgi â kamele jaŋere faio
râepie fewec;

ŋoŋe wiac hâporâ jujumbieŋ i hâcne qowi
betaŋkekicne jaŋere tagi ewec.

2 Jahe mâmâc jaha docke betaŋ ekopirec,
jahe tagi baafeckenicte eipiehuc
jahe jahacne kâpâcwâru ficko rakopirec.

3 “Jakobore kikefuŋ jaŋe mecne
â Israere kikefuŋ irec ŋic ʒanʒaŋne mecne,
neŋgoc bumaŋkonec fuapie fuŋkerâ dope
hutuŋ eŋarehuc juwarepo

â neŋgoc bumaŋkonec fuapie âsi qataŋ
eŋarehuc juwefupo

ŋoŋe nore dâŋte hazec râe‐fâreniŋ.
4No jupo iŋuc jaha juhape ŋoŋe jufeku ŋic ŋokac

raŋɋa eniŋmu,
no de âsic eŋarehuc juhape jaŋɋâŋzi
âkec‐ŋopaocmu.

No de âsic eŋarepozi eŋarehuc juzepac,
no hâpoc‐ŋopahuc ŋezic‐ŋopazepac.

5 “Ŋoŋemohec sâcmocjaha epemurâmuŋgopieŋ,
me mohec sâc hecnuzo muŋgopieŋ?
Me more hawari jaha epemurâ erao

ʒuhucnurâ sâc bacnuŋgopieŋ?
6 Jaŋe kânoŋkonec gol hoŋkepie wahaekac

â siliwa sigelio râepie feekac
erâ golzi wiac bapa e nemuɋâŋ bajareocte
furine râcneeŋgopieŋ,

erâ e dieŋzi herâ numucneeŋgopieŋ.
7 Jaŋe ɋâŋ i hâpo raku dodoma‐ ticnao

âkendâŋnepie domaekac,
eme ira domahuc moc mi waha raocmu.
Ehame moczi mu wâwâsic ecneme dâŋ moc
mi bâtikiecneocmu,

ehuc ʒârâ hâriŋ‐ticnaonec mi bataraocmu.

8 “Maŋrâŋgeŋhec ŋoŋe irec manasurâ mimieniŋ,
erâ maŋzi manatâc qâtâc eniŋ.

9 Fuŋnaonecteaŋ wiac fowarewec irec mana-
suniŋ:

No hâcne Anutu, norao ʒuhuckerâ moc mi
jukac;

no hâcne Anutu, no iŋucne moc mi
jujâmbâŋkekac.

10No hâcne ʒâhec wiac fuazokac
i fuŋnaonecteaŋ mutaniŋkehuc juwefupo,
â wiac fuawec irec dâŋ i mârâc sasac jaha
mufuapo,

ehucmupo: ‘No dâŋmupaŋkepo i deŋkeocmu
âmana biric efârepo i wâc fârine bâfuapemu.’

11 No ʒoaŋ wewefunaonec tucwipe moc wirac-
nepemu,

e mâreŋ ʒorickonec ŋic moc hâcne,
eki mumupaŋ‐nanere fârine bâfuazejec.
No dâŋ mupaŋkepo sâc i mupe deŋkezejec,
no mana biric epo sâc i fârine bâfuazepac.

12 “Maŋrâŋgeŋhec juhuc bâbâpiaŋ maickerâ mi
jueŋgopieŋ

ŋoŋe nore dâŋte hazec râeniŋ.
13Noraonec bâbâpiaŋ i mupe maic‐ŋopazo ekac,

taicko mocwâc mi fokac,
ehame bafic‐ ŋopazore ŋeŋec ʒeʒepec mi
epemu.

No mupe Zioŋko bâbâpiaŋ fuarâ fozejec
â huriri qâreŋ‐ nane i Israe erao fua
taniŋkezejec.”

47
Babe haere mumutara dâŋ



JESAJA 47:1 cxlix JESAJA 47:8

1Oŋokac ʒeŋoŋ, Babere otâ, go popoonecwaharâ
wândocko ŋec!

Kaldea ŋic jaŋere otâ go eri ŋeŋe tâmiricmâc
mâreŋko waha ŋec!

Manakic, gore ʒiŋuc mocwâc mi muzo:
Joroc kogoc sahac hawari biaŋgehec.

2Go kiŋaŋ naru iŋucne gie omane bahuc juzemec,
go rurufage batararâ ŋaqi ʒorage heunuckec
â qorucge qafiruŋkerâ dokâge mâc foha opâ
fotâcnec.

3Go biuctac jutecne mimige tâtâc fuazejec.
No okac babazu gie bahuc ŋic moc mi akick-
epemu.

4 Fifirue‐nâŋec, Israere Tiri rune,
ʒâŋene “Anutu Tâpiri Ɋuŋɋasaŋ Wofuŋ” e
iŋuc mukac.

5 Kaldea ŋic otâ‐ jeŋic, go niniŋkerâ ŋec erâ
dapâcko raʒic;

manakic, go ŋicne ŋicne jaŋere ŋokac bom-
boŋ mocwâc mi mugarezo!

6No ŋicfâc‐nane kimbeŋ qajarehuc
â biŋefâc‐nane ŋic omane mujarehuc
gore meo râec‐jopape fembiŋ;
goki ine busâqoc mi mana‐jaremeŋ,
ehuc ŋic ŋokac qizecne jaŋere faio tagi
ŋemâcne jâmbâŋ râetec fewec.

7 Ehuc ʒiŋuc manasumeŋ: “Noni hâcne ŋokac
bomboŋ juraʒihuc jupemu sanaŋ,”

ehuc ʒâhec wiac weniŋuc fuaocmu
irec manasuhuc manatâc qâtâc mi emeŋ.

8 “No hâcne jukopac ʒi, no iŋucne moc mi jukac;

no hozec erâ juju i mi epemu
erâ ŋokac mesawane wâc mi
jujâmbâŋkepemu,”

go iŋuc muhuc aŋac faio â manabâc tâmiric
jukomeczi kecʒiŋuc manac:

9Hozec juju â naru motec tâmiric juju,
wiac jajahec izi ʒoaŋ mocjahao ututuŋ jaha
fua‐gareocmu;

jâmbomac, i qaŋgec bapa mâsige bocjaha
â riuc bapare tâpiri sâkoge
foipie‐gareha sifu fua‐gare‐jâmbâŋkeocmu.

10Go sindaŋ ehuc manabâc tâmiric jumeŋ,
ehuc mumeŋ: “Moczi moc mi honecnuekac”;
maŋfânâŋ erâ mamanagezi maŋ bâsifuc
egareme

qâsoriehuc maŋgezi ʒiŋuc mumeŋ:
“No hâcne jukopac ʒi, no iŋucne moc mi
jukac.”

11 Ʒi ine ʒârâ ʒâpâ faio ferâ qaŋgec batec mi
rârieocmu;

sisipiriczi sahacgao feocmu
i sahac tahage râetec sifu mi hetiricguocmu.
Ima bâroŋ ʒâŋe furuge moc izi hâcne
maicguocmu.

12Qaŋgec wiacge â riuc ripage bocjaha
ɋiegaonecteaŋ bahuc juwefumeŋ i fua
taniŋkerâ bac me!

Eme izi sâcne baficguocmu mecne
â wiac mukicne i jâpeme raocmu mecne.

13 Go dâŋ bocjaha manasu biric ehuctecne be-
taŋkemeŋ;

irec sambâŋte fuŋne mamana â bâpiŋte
fuŋne mamana

jaŋe fua taniŋkerâ baficgunʒepieŋ;
jaŋe hâcne go wemo wiac fua‐gareocmu
i mosa wahaekac sâc mufua‐gareeŋgopieŋ.

14Manakic, jaŋe ʒoczi sopâcko herâ ʒâseŋkeekac
irec sâc,

ʒocbâruŋko sahac‐ jeŋic ŋezickeniŋte eipi-
eniŋmu,

i ʒocmimiŋzi sahac‐ nâŋec hâroŋkeekac
iŋucne mâcne,

erâ orâŋkehuc ruaeŋgopeneŋ iŋucne wâc ar-
icne.

15Ɋiegaonecteaŋ âgo ejarecmurâ gie sâko bameŋ,
me gohecwiac nareŋ gareŋ ehuc jumbiŋ jaŋe
iŋucne sasawa;

jaŋe tâtierâ moc e mocko raocmu â moc e
mocko raocmu,

ehuc moczi moc mi baficguocmu.

48
Wiac ɋâricne fuaocmu irec findaŋdâŋ

1 Jakobore kikefuŋ, Israe ʒâŋe muŋarekicne,
Judare bifuŋkonec fuambiŋ,
âWofuŋte ʒâŋeo ɋetickehuc dâŋmueŋgopieŋ
erâ dâŋ fâri qizecnere â tiŋne hatao mi juhuc
sifu Israere Anutu mutaniŋkeeŋgopieŋ
ŋoŋe hazec râeniŋ!

2Ŋoŋe tiri haere ʒâŋe bajuhuc Israere Anutu,
ʒâŋene Anutu Tâpiri Ɋuŋɋasaŋ Wofuŋ,
erao roweckeeŋgopieŋ hâcne.

3 “Juwicnao wiac fuawec i mârâc jaha mufuapo,
irec dâŋ i micnaneonec wahawec erâ mu-
sokape manambiŋ;

eme no ututuŋ jaha mupe fârinehec ewec.
4 I ʒiŋuc manahuc epo: Go râŋgeŋ bârâŋgeŋne

â upe ruage i aeŋ iŋucne
â ʒâŋe maige i aeŋ bâbâroŋ irec sâc.

5No esecne gazapo â mi fuahame mufua‐garepo
i ʒiŋuc muzicte: ‘Nemu‐nanezi ewec,
â nemuɋâŋ‐nane jâczi fasaekicne â aeŋzi ba-
kicne eki mume fuawec!’

6 “Go wiac i hone manac efârerâ mutaniŋkezore
mi mukomec me?

No miŋecgac fuŋkerâ dâŋ ɋâricne â soŋne
kâuc bahuc jumeŋ

i mufua‐garepe manazemec.
7 Mârâc jaha mâcne, ʒine hâcne wiac i

bâfuakopac;
go juwicnao irec biŋe moc mi manameŋ,
kecʒiŋucmuzicte: ‘Hâc, i mârâc jahamanapo
i!’

8 Aricne, go irec dâŋ moc mi manameŋ, kâuc
bahuc jumeŋ hâcne,

erâ dameŋ ira hazecge mi uŋtowec.
No ine fuŋnege ʒiŋuc manapo,
go doc bapa, erâ ʒâŋege ʒiŋuc muniŋmu:
Neŋgoc bumaŋkonecteaŋ maŋrâŋgeŋhec
juju.

9 “No ʒâŋe‐nanere erâ kimbeŋ‐ nane
qamasekopac

â go mi sipirickecmurâ gore manasuhuc

ʒâŋe biŋe‐nanere erâ bunane
bâmâteŋkekopac.

10 Manakic, no siliwa ʒocko rikepie wosâeekac
irec sâc mâcne,

ʒârâ hâriŋte ʒocbâruŋko ba esâic egarekopac.
11 Ʒâŋe‐nane musoriŋkenʒipiŋte no nahacnere

erâ ejâmbâŋkekopac;
â ʒâŋe biŋe‐nane i ŋicmoc râcnepemi rauck-
ezejec.

Wofuŋzi Israe ŋic firuec‐jopaocmu
12 “O Jakobo, go dâŋnanere hazec râec,

â Israe hefârecgupo go manac:
No ijaha jupozi jukopac, no bâbâni erâ wâc

ʒâhec.
13Nore mezi mâreŋte hobeteŋne râewec

â mefâre‐nanezi sambâŋ fârewec forakac;
no wira‐jactehape izia mâmâc jaha faharepic
domakopirec.

14 “Ŋoŋe sasawa tumaŋnerâ mananiŋ!
Jaŋeraonec mozi wiac i sasawa musokawec?
Wofuŋzi maŋjauŋ ecneekac eki hâcne dâŋ
mu biric ewec

irec fârine Babe hae rune jaŋerao bâfuaocmu
â Kaldea ŋic jaŋerao meticnere fuŋne
bataniŋkeocmu.

15Noni hâcne mupo, noni wira hefârec ecnepo,
noni mupe ware fisiwec,
eme gie‐ticne bame fârinehec eocmu.

16Ŋoŋe nore maio ware fuarâ dâŋ kecʒiŋucman-
aniŋ:

No fuŋnaonecteaŋ dâŋ soŋne moc mi mupo,
aricne,

no juhape jaha wiac fuarâ fowarewec.”
Ʒi ine Wofuŋ Anutuzi no â Mâro‐ticne nâhe
sorec‐nâfowec.

17 Wofuŋ, fifiruege, Israere Tiri rune eki ʒiŋuc
mukac:

“Noni Wofuŋ gore Anutu,
noni hâcne juhâmocmurâ dâŋ qazu‐
gareekopac

ehuc hata âtecmurâ mugarekicne ira
jowacguekopac.

18Go micdâŋ‐nane mana rereŋ enʒaŋ muzac
wamage i opâ sâko iŋucne ezac
â tiŋne jujuge i hâwec siri qaekac iŋucne.

19 Ehame naru motecfâcge jaŋere ʒare i moŋgeŋ
iŋucne ezac

â ɋâricfâcge jaŋe moŋgeŋ uucne iŋucne
fuanʒapiŋ;

eme ʒâŋe‐jeŋic i nore maio sifuckerâ mi
omaezac.”

20Ŋoŋe Babe haeonec wahaniŋ,
Kaldea mâreŋkonec wiserâ raniŋ!
Erâ ʒeri fânâŋ ehuc dâŋ kecʒiŋucmusawepie
mâreŋ qaŋeŋnao fisime mananʒepieŋ:
“Wofuŋ e kiŋaŋŋic‐ticne Jakobo firuewec.”

21 Jaŋe mâreŋ sawao jowac‐jopaha opâre moc mi
hâmombiŋ;

e qânâ bâmârâŋkeme opâ waha‐jarewec,
e qânâ qâfâuckeme opâ sâronehec wahahuc
fowec.

22 “Ŋic hehesicne jaŋerao wama fuarâ fofo i mi
fokac,”

Wofuŋzi iŋuc mukac.

49
Wofuŋte kiŋaŋŋic e ŋicne ŋicne jaŋere ʒoctamac

1Nucne nucne ŋoŋe dâŋ mupe mananiŋ,
â ʒorickonec ŋicne ŋicne ŋoŋe hazec râeniŋ:
Wofuŋzi fuapoonecteaŋ hefârecnuwec,
neŋgoc bumaŋko fohape ʒâŋe‐nane mu-
fuawec.

2 E micnane ʒika micnehec iŋucne bâfuawec,
ehuc meticnezi bâsoŋnuwec;
e tepe motec mictara iŋucne bacnuwec,
ehuc foŋticnao soŋnuwec.

3 Erâ ʒiŋuc nazawec: “Israe go kiŋaŋ qaqa‐nane,
no gorao hâcne ʒâŋe biŋe‐nane
bafaharepemu.”

4 No ine ʒiŋuc manasupo: “No gie sâko maŋgâŋ
bapo,

â tâpiri‐nane i fârine moc mi bâfuahuc
maŋgâŋ jâmbâŋ sipirickepo;
eme Wofuŋ e sifu dâŋnane dopeckekac
â furi‐nane i Anutu‐nanerao fokac.”

5 Ʒi ine neŋgoc bumaŋko fuŋkerâ kiŋaŋŋic‐ticne
bâfuacnuwec

Wofuŋ eki hâcne Jakobore ŋicfâc erao
bârisiec‐jopapemurâ

â Israe ŋic erao hetumaŋ‐ jopapemurâ
mukac;

Wofuŋzi nore maname fekac hâcne,
â Anutu‐nanezi tâpiri‐nane ekac.

6 E ʒiŋuc mukac: “Go Jakobore kikefuŋ gurune
gurune

bafaharec‐jopazore sawa mâcne,
â Israere ŋic tiwâne mocwâc
bârisiec‐jopazore sawa

kiŋaŋŋic‐nane mi bacgukopac, aricne,
go ŋicne ŋicne jaŋere ʒoctamac râecgupe
bâbâpiaŋ‐ nanezi raku mâreŋ qaŋeŋnao fi-
sizejec.”

7Ŋic jaŋe hone suŋgiŋ ecneeŋgopieŋ
â ŋicne ŋicne jaŋe qaisockeeŋgopieŋ
erâ ŋicbomboŋ jaŋere kiŋaŋ qaqa jukac e
hâcne Wofuŋ,

Israere fifirue â Tiri runezi ʒiŋuc âzâcnekac:
“Ŋicwofuŋ jaŋe honecgurâ gore maio fa-
harenʒepieŋ

â fekicne jaŋe fodape‐garenʒepieŋ,
i Wofuŋ erâ‐eesanaŋ â Israere Tiri runezi go
bâwosâecgupo

nore erâ iŋuc enʒepieŋ.”

Zioŋ hae mocwâc heɋârerâ baniŋte Anutuzi
mupaŋke‐jarewec
8Wofuŋzi ʒiŋucmukac: “No aki anonoc dameŋko

mana‐garepo
â bâbâpiaŋte dameŋko baficgupo,
erâ ŋezicguhuc ŋicne ŋicne jaŋehec ʒâʒâfic
fuaocte râecgupo,

eme go mâreŋ bafaharerâ merâfâc wiac ima
bakicne

i kâdoc qajarezemec.

9 Ehuc kâpâcwâru ŋic ʒiŋuc jazazemec: ‘Ŋoŋe
wahaniŋ,’

â dapâcko ŋeeŋgopieŋ jaŋe jazac, ‘Ŋoŋe fua
taniŋkeniŋ!’

Jaŋe hatamecko nânâ nâhuc junʒepieŋ
â tiki burocne sasawa ira nânâ opâ‐ jeŋic
bâfuanʒepieŋ.

10 Jaŋe nânâ opâre moc mi hâmonʒepieŋ
â mâŋâŋ fâronezi me ʒoaŋzi qa qâʒâic mi
ejarezejec,

i busâqoc mana‐jareekaczi jowac‐jopa raku
opâ ʒâŋeo râec‐jopaocmu irec.

11 No tiki‐ nane sasawa hewâneŋkepe hata
efâreocmu

â hata sâko‐nane mupe biaŋkezejec.
12Manakic, gâcne jaŋe ʒorickonec wareniŋmu,

â gâcne jaŋe mâreŋ faickonec â ʒoaŋ huhu-
naonec

â gâcne jaŋe Sewenim mâreŋkonec
fisiniŋmu.”

13 Sambâŋne sambâŋne ŋoŋe semuja heniŋ,
mâreŋ go ʒeri fânâŋ ec, â tiki ŋoŋe kiwac
qawac eniŋ!

Wofuŋ e ŋicfâc‐ticne bâmiriŋ‐jopawec,
e qarâ suriŋnefâc‐ticne busâqoc mana‐
jarewec hâcne.

14 Zioŋ kikefuŋ eki ʒiŋuc mukac:
“Wofuŋ e behecnuwec,
Wofuŋ‐nanezi nore nikeckewec.”

15Wofuŋzi ʒiŋuc mukac:
“Ŋokac moc e weniŋuc erâ kogoc‐ ticnere
sâcne nikeckeocmu,

ehuc bumaŋ‐ticnaonec motec fuawec
ere busâqoc mi manaocmu?
Ŋokac jaŋe irec moc nikec‐jopaocmu mecne,
no ine gore moc mi nikecnuocmu.

16Manakic, no metape jahec‐naneo qâreŋgupo,
qânâsacge i dameŋ sâc honehuc jukopac.

17 Heɋârehuc bâpiaŋguniŋmuzi fâro ehuc
fisiŋgopieŋ;

sipiricguhuc ima bacgumbiŋ
jaŋe ine behecgurâ raŋgopieŋ.

18 Go qâhâŋnerâ rârec rârec ʒâŋe fitec rame
honec:

Jaŋe sasawa qâturerâ gorao fisiŋgopieŋ.
Wofuŋzi mukac: No jujâmbâŋkekopaczi
mukopac,

go ŋic i jaŋe sasawa eri iŋucne qonaŋ‐jopaze-
mec,

ŋokac ʒeŋoŋ moczi umbika‐ticne jomaekac
irec sâc jomac‐jopazemec.

19 “Jâmbomac, fic haege heropiekicne sesucne
sawa fokac

â mâreŋge ima bakicne i piticnere
dameŋ ʒiŋuczia ŋecjucfâc‐ticne mocwâc mi
sâcjopaocmu,

ehame sipiricgumbiŋ jaŋe ʒoricko
jufâreniŋmu.

20 Eme naru motec tâmiric jukomec gore ɋâricfâc
fuarâ

dâŋ kecʒiŋuc mupie hazecgao huocmu:
‘No hae mâreŋ ʒirec manape piticne ekac,
irec go sawane moc bâfua‐naretec ŋec juc
ezepac.’

21Goki ine maŋgao ʒiŋuc mucmu:
‘Keci jaŋe mozi rocjopa‐narewec?
No hufiŋne erâ naru motec tâmiric jupo,
no kâpâcwâruobacnu rakicne â jâpecnukicne;
ehame keci jaŋe mozi hone maiŋ ejareha
sokambiŋ?

No tiwâne bucnane jupo i! Eme keci jaŋe
wenirec warembiŋ?’ ”

22 Wofuŋ Anutuzi ʒiŋuc mukac: “Manakic, no
menane

ŋicne ŋicne jaŋeraopec bâfeŋnepemu
â ŋic gurune gurune qeŋ qajarepemu;
eme jaŋe ŋokâfâcge amec‐jopa wareniŋmu
â otâfâcge âsic‐jopaniŋmu.

23 Eme ŋicwofuŋzi mamac nânâ bâfâuc egare-
hapie

ŋokac wofuŋfâc‐jeŋic jaŋe neŋgoc
egareniŋmu.

Erâ dape‐garehuc ʒâŋe mai‐jeŋiczi mâreŋko
hetutuckeniŋmu,

ehuc kikegao gâc wândoc fokac i apu-
runiŋmu.

Iŋuc fuame nore ʒiŋuc mana taracmu:
E hâcne Wofuŋ, ere mamanac jueŋgopieŋzi
mi qurutuaniŋmu.”

24 Ŋic tâpirihec moc e ʒikao mafa mateŋ‐ ticne
rowec i sâcne jâoc rozo me?

Me kâpâcwâru bacjopakicne jaŋe ŋic qac mo-
mori eremeonec sâcne batarac‐jopazome?

25Manakic, Wofuŋ e ʒiŋuc mukac:

“Jâmbomac, kâpâcwâru bacjopakicne jaŋe ŋic
tâpirihec

ere meonec sâcne babatarac‐jopane
â ŋic qac momori e mafa mateŋ rowec sâcne
jâjâoc rone wâc.

Eme râsi egareeŋgopieŋ jaŋe no nahac râsi
ejarezepac,

ehuc nonizia wâc ŋokâfâcge bafic‐jopazepac.
26 Bâbâʒâicfâcge jaŋe ejarepe jaŋacne biuc

nânʒepieŋ
â jaŋacne soc i waiŋ opâ iŋucne nâkupie
maŋsifuc ejarezejec.

Eme mâreŋŋic sasawa jaŋe nore ʒiŋuc mana
taranʒepieŋ:

Wofuŋzi hâcne Jakobore tâpiri wânʒâŋ
erâ wâc bâbâpiaŋ â fifirue‐ticne jukac.”

50
1 Wofuŋ e kecʒiŋuc mukac: “Hâc, neŋgoc‐ŋeŋic

behehuc
sorepo irec pasi weni?
Me mo ŋictao tofa‐nane fowecte
erao furire erâ qikiŋ‐ŋopazapo?
Manaŋgopieŋ, no sâqocne‐ŋeŋicte erâ qikiŋ‐
ŋopapo

â neŋgoc‐ŋeŋic e sindaŋ‐ŋeŋicte erâ sorepe
rawec.

2No wemocte warerâ ŋic moc mi bâfuac‐jopapo,
no wemocte wirape micnaneo moc mi rom-
biŋ?

Menane bâmbembeŋkekicne irec fifirue gie
sâcne mi bapemu me?

Me babatara gie bazore tâpiri‐nane omaewec
me?

Manaŋgopieŋ, hahanec dâŋnanere hâwec
kereŋkeocmu

â opâ sâko jaŋe ʒickerâ kereŋkeniŋmu,
eme qowifâcne jaŋe opâ basahuc hâmo gârec
erâ âsu finiŋmu.

3No sambâŋ i dapâczi foŋkepemu
â târu hecnepe hurâ ŋaqi‐ticne eocmu.”
Wofuŋte kiŋaŋŋicmicrereŋhec

4 Wofuŋ Anutuzi ŋic betaŋkekicne mu keteŋ
ejarepemurâ

micnane baafeckewec.
E furic sâc wiwicnuekac,
wosâekicne jaŋere sâcko dâŋ manapemurâ
hazec‐nane bâuŋtoekac hâcne.

5Wofuŋ Anutu e hazec‐nane bâuŋtowec,
ehame no mi râŋgeŋkecnepo erâ wâc rârâpe
mi wisepo.

6 Qa bâʒâic enarembiŋ jaŋe râpe‐nane sicne‐
jarepo,

â mecʒâwâ‐nane unuckembiŋ jaŋe mauc ja-
hec‐nane sicne‐jarepo;

musâqorecnuhuc tâfecnupie
ʒâŋe mai‐nane mi bâsoŋkepo.

7Wofuŋ Anutu eki ine baficnuekacte mi qurutu-
apemu;

no irec hâcne ʒâŋe mai‐nane bârisiepe
qânâ sanaŋ iŋucne ewec.
Erâ manakopac,
mimi busâqoczi fai‐naneo mi feocmu.

8Nore dâŋ dopeckeekaczi bembeŋko jukac.

Mozi dâŋko râecnuzo mukac?
Nâhe mâmâc mai fua taniŋkenac.
Mozi dâŋko râsi enareocmu?
E norao ware fuazejec.

9Manaŋgopieŋ, Wofuŋ Anutuzi baficnuekac
irec mozi musâqorecnuocmu?
Manaŋgopieŋ, wâfuzi ŋaqi qoruc
nanʒaŋnepie omaeekac

irec sâc jaŋe ʒeŋgoma ʒaŋkerâ omaeniŋmu.
10Ŋoŋeraonec moczi Wofuŋ araŋ bacneocmu

e kiŋaŋŋic‐ticnere dâŋ mana rereŋ ezejec,
â moc e dapâcko ʒoc moc mi tamaecneha
hata raocmuzi

Wofuŋte ʒâŋere mamanac juhuc Anutu‐ticn-
erao roweckezejec.

11 Manaŋgopieŋ, ʒoc ruqeeŋgopieŋ â waha
qazeeŋgopieŋ

ŋoŋe sasawa ŋaŋacne ʒocbâruŋko
â waha qazembiŋ irec maŋnao raʒinʒepieŋ.
Wiac i ʒâic serereŋ manahuc foniŋte
menanezi bâfua‐ŋareocmu.

51
Zioŋ haere bâbâmiriŋ dâŋ

1Wofuŋzi ʒiŋuc mukac:
“Tiŋne jujure henʒiriŋneeŋgopieŋ
â Wofuŋ wira basac ecneeŋgopieŋ
ŋoŋe dâŋ mupe mananiŋ:
Ŋoŋe haroŋaŋzi bacŋopakicne haroŋaŋ i ho-
neniŋ,

â nombâŋkonec qânâ rorâ bacŋopakicne
nombâŋ i honeniŋ!

2 Ŋoŋe mamac‐ŋeŋic Abraham erao ʒâŋe fipie
raoc,

â Sarazi rocŋopawec erao mâmâc.
Manaŋgopieŋ, e ɋâric tâmiric buc juhame
rowosâepo,

erâ jambuŋkehuc basawepo.
3 Jâmbomac,Wofuŋ e Zioŋ mu bâmiriŋ ecneocmu,

ehuc fic hae‐ ticne heropiekicne sasawa i
bafahareocmu

â mâreŋ‐ ticne niniŋ siarereŋ fokac i
hetikieme

Edeŋ mâreŋ iŋucne eocmu,
erâ mâreŋ‐ticne hahaŋkekicne i hetikieme
Wofuŋte jufu gie irec sâc eocmu.
Iŋuc fuame hae irec maŋnao ʒeri bubiaŋ â
daŋge mumuteŋ

erâ gaere micʒonʒoŋ fuame mananiŋmu.
4 “Ŋic gurune gurune ŋoŋe dâŋ mupe mananiŋ

â ŋicne ŋicne ŋoŋe dâŋnanere hazec râeniŋ;
noraonec hâcne mumutâc dâŋ fuarâ raocmu
â mumutiŋ dâŋnane i ŋic gurune gurune
jaŋere ʒoctamac eocmu.

5Dâŋnane tiŋnezi maic‐ŋopakac â bâbâpiaŋ‐nane
i fuawec;

menanezi ŋic gurune gurune jaŋerao
okac babazu gie bapemu
â nucne nucne jaŋe ŋezic‐jopapemurâ nore
mamanac juniŋmu.

6Ŋoŋe qâhâŋnerâ sambâŋkopec ʒâŋe finiŋ
â mâreŋko fipie huoc!

manaŋgopieŋ, sambâŋ e hosâc iŋucne
omaeocmu

â mâreŋ e ŋaqi iŋucne sucke ʒaŋ eocmu,
erâ ŋecjucfâc‐ticne jaŋe mâkâc iŋucne
hâmoniŋmu.

Nore bâbâpiaŋzi ine fofo sanaŋ foocmu
â erâ‐eesanaŋ‐nane i tatarane tâmiric.

7 “Tiŋnere fuŋne manaeŋgopieŋ
âmaŋŋeŋicko sâcmutâc dâŋnane foekac ŋoŋe
mupe mananiŋ!

Ŋoŋe ŋiczi qaisoc‐ ŋopapie mi
hâwic‐ŋopazejec

â mu ruruc eŋarepie sahac‐ ŋeŋic mi
gâgâmârâzejec.

8Manaŋgopieŋ, jaŋe wâfu qoʒazaŋzi ŋaqi iŋucne
nâcjopaniŋmu

â kurumbuczi ŋaqi ʒâwânehec iŋucne
nâcjopaniŋmu.

Nore bâbâpiaŋzi ine fofo sanaŋ foocmu
â hone bafic ee‐nane i mimiŋzi ɋâric
fohuc juocmu sanaŋ.”

9 Wofuŋte me, go sanaŋ qaŋqaŋkec, ehuc
tâpirihec ec!

Go mârâc sasac jaha jâmbâŋ,
ŋic gaŋne gaŋne fuŋkerâ juhapie sanaŋkemeŋ
irec sâc sanaŋ qaŋqaŋkec!
Me mozi Rahaba qâfâuckewec â oâ âke
mârâŋkewec,

i goki mi emeŋ me?
10Me mozi mume hâwec ʒâkâŋ sâko kereŋkewec;

me firuec‐jopakicne jaŋe hâwec fotâcneniŋte

mozi mume hâwec fâhâŋnezi hata ewec,
i goki mi emeŋ me?

11 Eme Wofuŋ e firuec‐jopakicnefâc‐ticne
jaŋe risierâ ʒeri fânâŋ ehuc Zioŋko fisiniŋmu,
eme jaŋerao bubiaŋ fofo sanaŋ foocmu.
Eme ʒeri bubiaŋ fua‐jareha
mu mamakuc â kio wâwâsic izi ine
omaeocmu.

12Wofuŋzi ʒiŋuc mukac:
“No hâcne hemiriŋguekopac; go ine mo,
irec ŋic hâmoeŋgopieŋ jaŋere mecne
â ŋicte ɋâric kecɋaŋ iŋucne hâmo ɋaŋac
eeŋgopieŋ

jaŋere mâmâc hâwicguekac?
13 Ehame Wofuŋ bâbâfuage sambâŋ fârewec

forakac
â mâreŋte hobeteŋ râewec ere nikecguekac,
ehuc râsigezi sipiricguocte maŋne domawec
ere aaricte wâc dameŋ sâc hâwicguekac.
Ʒi ine bâʒâicguekac ere aaric i weni?

14Ŋic kâpâcwâru bakicne e biac jaha firueniŋmu,
eme hâmorâ nombâŋko mi huocmu
â nânâ‐ticne wâc mi basaocmu.

15No Wofuŋ, gore Anutu hâcne,
no hâwec itiriŋkepe siri‐ ticne wânʒâŋnehec
qaekac,

no ʒâŋe‐nane ‘Anutu Tâpiri Ɋuŋɋasaŋ Wo-
fuŋ’.

16 No dâŋnane micgao râepo erâ menanere mu-
mucko soŋgupo,

ehuc sambâŋ fârepo â mâreŋte hobeteŋ
râepo

erâ Zioŋ rune ʒiŋuc jazapo: ‘Ŋicfâc‐nane
ŋoŋe hâcne.’ ”

17O Jerusalem, go mana ɋâɋârerâ faharec!
Go Wofuŋ menao kimbeŋ‐ticnere râqâc ba-
juwec

irecnec nâmeŋ, ehuc maŋsifuc bâbâfuare
râqâc

irec fârine nâku nâzickemeŋ.
18Naru motec rocjopa‐fârewec

jaŋeraonec moczi moc mi jowawec
â naru motec hone maiŋ ejareha sokambiŋ
jaŋeraonec moczi menao moc mi rowec.

19Wiac jajahec, ima bapa â sisipiric,
nânâre hâhâmo â ʒika
izi faigao feme gore erâ mozi ki mamakuc
ewec

me hemiriŋguwec?
20 Sâeczi uficko jowarâ foekac,

irec sâc motecfâcge jaŋe Wofuŋte kimbeŋ
â Anutugere hahanec dâŋ izi gapec‐jopame
haere hata sosohocko hâmocne tinac fombiŋ.

21 Irec bâʒâicgukicne â waiŋ opâ mi nâmeŋzi
sifu maŋsifuc egarekac go ʒiŋuc manac:

22 Wofuŋ Anutuge, e ŋicfâc‐ticne jaŋere dâŋ
dopeckeekaczi

ʒiŋuc mukac: “Manakic, no maŋsifuc râqâc,
kimbeŋ‐nanere râqâc hâcne,
megezi badomakic i gowac rokopac;
eme go ʒuhuckerâ mocwâc mi nâzemec.

23 Eme no râqâc i bâbâʒâicfâcge ʒiŋuc gazambiŋ
jaŋere meo râepemu: ‘Go mâreŋko waha foc,

eme nâŋe gore faio âterâ ranʒepeneŋ.’
Eme jaŋe faigao âterâ raniŋte go waha fo-
haŋtec

râpegezi mâreŋhec sâc mocjaha erâ hata
iŋucne ewec.”

52
Wofuŋte kiŋaŋŋiczi ʒârâ ʒâpâ faio juwec

1O Zioŋ, go mana ɋâɋârec,
ehuc tâpiri rorâ sanaŋkec!
O Jerusalem, tiri hae, go eri ŋaqige hetec
huoc!

Manakic, ŋic ma tâmiric â wânâŋhec
jaŋe haemaŋgao mocwâc mi raʒinʒepieŋ.

2O Jerusalem hae, kâpâcwâru bacgukicne,
go sahacgaonec gâc wândoc itiriŋketec wa-
hame faharec;

o Zioŋte otâ, upegao niŋgiŋ fokac i firuetec
wahaoc.

3 Wofuŋ e ʒiŋuc mukac hâcne: “Ŋoŋe furi
tâmiric bacŋopa rakicne irec moneŋ tâmiric jaha
batarac‐ ŋopazo. 4 Wofuŋ Anutu e kecʒiŋuc
mukac hâcne: Ŋicfâc‐nane jaŋe Aigita mâreŋko
jaba juniŋte mârâc jaha ira humbiŋ; eme ʒâhec
Asiria ŋic jaŋe fuŋne tâmiricko bâʒâic‐jopambiŋ.
5 Ʒiŋuczia ine ʒira wemo wiac fua‐ narekac,
Wofuŋzi iŋuc mukac; ŋicfâc‐nane furi tâmiric
bacjopa rakicne i; bomboŋ ejareeŋgopieŋ jaŋe
aŋara heeŋgopieŋ, ehuc ʒâŋe‐nane i ʒoaŋ sâc
ʒuʒuhuc jaha musoriŋkeeŋgopieŋ, Wofuŋzi iŋuc
mukac. 6 Irec ŋicfâc‐nane jaŋe ʒâŋe‐nane
mana taranʒepieŋ; ehuc ʒoaŋ ira ʒiŋuc mana

taranʒepieŋ, noni hâcne dâŋ ʒiŋucmuekopac: No
ʒine hâcne.”
7Kiŋaŋ warekac, joroc kike biaŋ, ohec ohec,

tiki hatao biŋe biaŋ barâ fisikac.
Wama dâŋ muhuc juju biaŋte biŋe
bawarekac,

ehuc bâbâpiaŋ dâŋ musokakac.
Zioŋ âzâcnekac: “Anutugezi ŋicwofuŋ gie
bakac.”

8Hazec râeniŋ, ruc bapa ŋicfâc‐ŋeŋic qâturerâ
ʒeri gae marac sâko heŋgopieŋ,
ʒâŋezi hohonec ehuc mana ʒiziweŋgopieŋ:
Wofuŋzi Zioŋko risie warekac.

9Ajoc, Jerusalem hae sesucne sesucne,
gae micʒonʒoŋ‐ŋeŋic fuaoc,
Wofuŋzi ŋicfâcne bâmiriŋ‐jopakac,
Jerusalem niŋgiŋ‐ticne goroŋkekac.

10Wofuŋzi tiri tâpiri‐ticne bâfuakac,
ŋicne ŋicne jaŋere maio.
Mâreŋ qaŋeŋne jaŋe iŋuc jaha
Anutu‐nâŋecte bâbâpiaŋ hone‐fâreniŋmu.

11 Wiserâ raniŋ, wiserâ raniŋ, Babe haeonec
waharâ raniŋ,

ehuc wiac mamakâcne ba bâuac moc mi
eniŋ;

Wofuŋte râqâc wiac ameckeeŋgopieŋ ŋoŋe
hae irec maŋnaonec waharâ raniŋ,
â maŋsahac‐ŋeŋic ʒure ɋaɋackeniŋ!

12Ŋoŋe fâro ehuc mi wahanʒepieŋ
erâ ʒocnehec mi wisenʒepieŋ.
Wofuŋzi bânie‐ŋareocmu

â Israere Anutu e râpefuŋ‐ ŋeŋicko fâhuc
juocmu.

13Manaŋgopieŋ, kiŋaŋŋic‐nane e gie‐ticne bame
fârinehec eocmu, e fahareme dopeckezo,
eme fekicne sâko erâ juocmu.

14 Sahac‐ticne ŋic gâcne jaŋere sâc mi bâfuahuc
mamakâcne ewec â hawari‐ ticne i ŋic
nâŋâcne iŋucne wâc aricne,

irec ŋic bocjaha jaŋe e honehuc bipic‐jeŋic
taraocmu.

15 Eme ŋicguru bocjahazi iŋuc jaha wareck-
eniŋmu,

ehame ŋicwofuŋ jaŋe ere erâ fâsâerâ do-
maniŋmu;

jaŋe wiac ʒâŋe furu honeniŋmu
â dâŋ hazec furu mananiŋmu irec.

53
1 Biŋedâŋ hazec‐ nâŋecko huwec i mozi mana

ʒakiewec?
Â Wofuŋte mâsi qâreŋ i mo ŋiczi hone
tarawec?

2 E mai‐ticnao jâcbâpâŋ iŋucne fua sokac ewec,
â mâreŋ hahaŋkekicnao jâcgâtâ gitec heekac
irec sâc.

E weniŋuc erâ hawari‐ ticne qacfiricne eha
honebâckenʒapeŋ,

â weniŋuc erâ qâreŋ biaŋ‐ticne moc fuame
ere aŋac‐nâpozac?

3Ŋiczi mana takic ecnehuc bâsuembiŋ,
e ʒâicmaŋko juhuc ʒârâ hâriŋ rauckewec,

ŋic moc hone takic ecnehuc ʒâŋe titiki
fieŋgopeneŋ ere sâc,

mana takic ecnepie honepene omane ewec.

4 Jâmbomac, e nâŋâcne ʒârâ hâriŋ dewec,
â nâŋâcne ʒâic âsickewec.
Nâŋâc ine mumbeŋ, e ʒikare biŋe,
Anutuzi qa bâʒâic ecnekac hâcne.

5Nâŋâcne qaqatarare erâ soc ruawec,
nâŋâcne hehesicte qanʒaŋnembiŋ.
Fainao ʒika fewec izi bâpiaŋ‐nâpowec,
â ere wiczi nâŋâcne wic bâsomiewec.

6Nâŋâcmâmâc sasawa lama iŋucne qâsoriembeŋ,
maŋ bucnâŋec hatane hatane âtembeŋ.
Eme Wofuŋzi hehesic‐nâŋec sasawa
i ere faio râe‐fârewec.

7 Jaŋe imackepie e mana uruewec,
ehuc micticne moc mi aŋkewec;
lama motecne hezuniŋte baraeŋgopieŋ,
me neŋgocne kanʒaŋ bâbâtâc ŋic erao
fâsâerâ domaekac,

iŋuc hâcne micticne mi aŋkewec.
8 Fific guguriŋ ecneku dâŋticne mutararâ

tuŋkepie rawec.
Eme juha jumbiŋ jaŋeraonec mozi ʒiŋuc
manazac:

Nore gurufâc nâŋere qaqatarare erâ qa-
kicne?

Ehuc mâreŋko juju nâŋâcne guruonec
bârâriekicne?

9 Ʒâŋeruŋ‐ticne i ŋic sindaŋne jaŋerao mucnem-
biŋ

i hâmohame mafaŋic moctao bâfuacnembiŋ.
Ʒikamoc mi bâuwaha â micticnao eeatuc dâŋ
moc mi foha iŋuc ecnekicne.

10 Sifu Wofuŋzi maname sâckeha qanʒaŋnembiŋ,
ehuc ʒâic sâko bâfuacnembiŋ.
Eme kiŋ taraocte e jahac sâqocnere due bame
tarame

ɋâricfâcne fuapie honec‐jopazejec
â dameŋ ʒora juraʒizejec,
â Wofuŋte dâŋbiri giene bakume fârio qaze-
jec.

11Maŋticnezi ʒâic serereŋ manawecte
fârine fuame honerâ maŋne taraocmu.
Tiŋne rune, kiŋaŋŋic‐nane e mamana‐ticnezi
ŋic bocjaha bafic‐jopame tiŋkeniŋmu,
â kiŋbahac‐jeŋic i eki âsickeocmu.

12 Irec hâcne fekicne jaŋehec wiac kâdoc qac-
nepemu,

â ʒika furi i momori jaŋehec bâtâc babac
enʒepieŋ,

e juju‐ ticne qikiŋnehuc hâmocko
utuckewecte,

â sâqocne bapa jaŋere guruo huwecte.
Erâ i bocjaha jaŋere sindaŋ âsickewec hâcne,
ehuc sâqocne bapa jaŋere erâ numuwec.

54
Wofuŋ e Israe kikefuŋ maŋjauŋ ejarehuc

juocmu sanaŋ
1 “Ŋokac hufiŋne, motec mi roro go bubiaŋ man-

azemec,
â gozimi kicguekac go ʒeri ehuc kiwaezemec.

Ŋokac ŋichec e ɋâric afecne fuacnehapie
ɋâri hozezi narumotec bocjaha rocjopaocmu
hâcne,

Wofuŋzi iŋuc mukac.
2Go qoruc bozegere hae bâsokac,

â ŋec juc eekic, irec qoruc mi sakarehuc
qaratiec;

repage fâretec raoc â fâzâge qatec hurâ
sanaŋkeoc.

3 Go fâreopec mecne â qanaopec mecne
qaratiehaŋtec

ɋâricfâcge jaŋe ŋicne ŋicne rauc‐jopaniŋmu,
ehuc hae behekicne i heɋârerâ ira ŋec juc
eniŋmu.

4 “Mi hâwicguoc, go mi qurutuacmu;
jaŋe mimi qaqa mi egareniŋmu,
irec go mimi gaŋgaŋ mi ezemec,
go socɋâri juhaŋtec mimi qaqa egarekicne
irec nikecguzejec

â hozec erâ busâqoc faio jumeŋ irec mocwâc
mi manasuzemec.

5Manakic, mamac bâbâfuagezi ŋowege jukac,
ʒâŋe‐ticne ‘Anutu Tâpiri Ɋuŋɋasaŋ Wofuŋ’;
Israere Tiri runezi fifiruege jukac,
ʒâŋene ‘Mâreŋ sâko mâreŋ irec Anutu’.

6Wofuŋzi hâcne ŋokac behekicne iŋucne
busâqoc faio juhaŋtecne hefârecguwec;
ŋic moc e socɋâri juhuc ŋokac bawec
i wemocko qaisockeocmu, Anutugezi iŋuc
mukac.

7No dameŋ ŋondeŋ bembeŋne mac behecgupo,

ʒi ine buuruc fekicne egarehuc
hefârecgukopac.

8 Dameŋ ŋondeŋ mac moc kimbeŋ‐ nanezi
fâfâcnehec faharemeʒâŋe mai‐nane jâmbomac bâsoŋke‐garepo,

ʒi ine maŋjauŋ fofo sanaŋhec maŋuruc qa-
garekopac,

Wofuŋ bâbâpiaŋgezi iŋuc hâcne mukac.

9 “No ʒi manape Noarao ekicne irec sâc ekac:
Opâ rumi sâkozi mâreŋne mâreŋne
mocwâc mi qâuruckeocte mupaŋkepo,
iŋuc hâcne kimbeŋ mocwâc mi qagarezo
â mumu hehec wâc mi egarezo
mupaŋkekopac.

10 Tiki jaŋe râriezo murâ rârienʒepieŋ,
mâreŋ facne jaŋe ŋeŋe‐jeŋic behezo murâ
behenʒepieŋ,

nore aki anonoczi inemocmi rârie‐garezejec,
â wamare ʒâʒâfic‐nanezi moc mi
ŋeŋgoroŋkezejec,

Wofuŋ maŋuruc qagareekaczi iŋuc hâcne
mukac.

Jerusalem hae ɋâricnere dâŋ
11 “O hae imacgukicne, go hoe mâŋâŋzi sipir-

icgukac,
â bâbâmiriŋ moc mi fua‐garekac.
Manakic, sacgere qânâ i simeŋzi basarick-
epemu,

â hobeteŋge buse sanaŋzi râepemu.
12 Sacgere qenʒoŋne i qânâ sâsârekicnezi ba akic

epemu,
motâc sâkoge i qânâ bâbâroŋzi erickepemu,

â sac fârine i wâc qânâ furi sâkozia bafârezo.
13 Motecfâcge sasawa Wofuŋzi mamana qazu‐

jarezejec,
eme wama fofo dunduŋ fojarezejec.

14Go bâbâpiaŋ dâŋko basanaŋguzo;
fific guguriŋzi taicko foha
â sisipiriczi wâc mi maicguha
hâhâwic tâmiric juzemec.

15 Manakic, ʒika moc fuaocmuo i nore micte
aricne;

moc e râsi egarehuc guocmu e ʒikagere nânâ
eocmu.

16 Manakic, aeŋzi wiac bapa ŋic e ʒocmimiŋ
ficneme

ʒaha eebapa‐ ticnere sâcko ʒikare wiac ba
akic eekac

e noni hâcne bâfuapo,
â sisipiric ŋic e sisipiric gie baocte nonizia
bâfuapo.

17Go râsi egarehuc ʒikare wiac bakicne
i fâri tâmiric efâreocmu;
â dâŋko râecguniŋmu sasawa
jaŋere fuŋne dâŋgieo rituzemec.
Wiac izi hâcne Wofuŋ kiŋaŋŋicfâc‐ticne
jaŋere merâfâc eekac

â noraonec bâbâpiaŋ‐jeŋic fua‐jareekac,
Wofuŋzi iŋuc mukac.”

55
Wofuŋ e buuruc‐ ticnere erâ aki anonoc

enâre‐fâreekac
1Wofuŋzi ʒiŋuc mukac:

“Me, opâre hâmoŋgopieŋ ŋoŋe opâo ware‐
fâreniŋ,

â moneŋ tâmiric juŋgopieŋzi ware wiac furi
mâc ro nâc eniŋ.

Ware waiŋ opâ â susu furine baniŋ,
moneŋ tâmiric â okac babazu tâmiric rorâ
nâniŋ.

2 Wemocte wiac mi nânânere moneŋ‐ŋeŋic be-
heŋgopieŋ?

Â nâ gapec mi eenere ʒâic gie baŋgopieŋ?
Dâŋnane paŋʒâicmanarâ wiac biaŋne nâniŋ,
wiac wokemaŋnehec nâhuc mana ʒiziweniŋ.

3Hazec‐ŋeŋic râerâ norao wareniŋ,
ehuc dâŋ manapie maŋ qâqâtâc‐ŋeŋic
ɋâreoc;

eme Dawidihec ʒâʒâfic epec irec feŋeŋko
ŋoŋehec ʒâʒâfic sanaŋ ezepac.

4 E hâcne ŋicguru jaŋere mumutaniŋ
âkendâŋnepo,

erâ micne â mumutâc jujareocte mucnepo.
5Manakic, ŋicne ŋicne ʒâŋe ruruŋ‐jopakic i wira‐

jarezemec,
â kâuc bacguŋgopieŋzi gorao quruŋ herâ
fisiniŋmu.

Wofuŋ Anutuge â Israere Tiri rune ere erâ
eniŋmu,

eki gore ʒâŋe biŋe bafaharewec hâcne.
6 “Wofuŋ e bâbâfuane biaŋ juhame basanʒepieŋ,

e bembeŋko juhame wiracnenʒepieŋ.
7 Sâqocne bapa e hata‐ticne behezejec,

â hehesicnezi mamanasu‐ticne qikiŋnezejec;

ehuc Wofuŋtao risieme maŋuruc
qacneocmu,

Anutu‐ nâŋectao wareme kiŋticne buafec
jaha behecneocmu.

8 Wiac nore mamanasu i ŋoŋere mamanasu
mâcne,

â ŋoŋere hata i nore hata mâcne, i Wofuŋzi
mukac.

9 Sambâŋzi mâreŋ beherâ faic jâmbâŋ fokac,
irec sâc nore hatazi ŋoŋere hata beherâ
fekac,

â nore mamanasuzi ŋoŋere mamanasu sir-
ickekac.

10 “Hoe â titikuc jahe sambâŋkonec
wahaekopirec,

erâ ira mi ririsie mâreŋ bâgunuckeekopirec,
ehuc gume he siwiŋ ecnekupire wâcwiac
âkeʒuekac,

eme hesaracte ukic â hobure nânâ fuaekac,
11 sâc ijaha nore mickonec dâŋ wahaocmuzi eze-

jec;
i aputac erâ norao mâc mi risiezejec.
Mâcne, no mana biric ecnekopac gie i baze-
jec,

â hata kiŋaŋ sorekopac irec fârine
bâfuazejec.

12 “Irec ŋoŋe ʒeri ehuc fahare ranʒepieŋ,
eme wamao jowac‐ŋopazo.
Rahapie mâreŋ tikine â facne jaŋe ʒeri bari
eniŋmu,

â kâtere jâczi ofac heŋareniŋmu.

13 Fâpâ uupic irec okacne ʒariŋ âkeʒuocmu,
â ʒâŋte okacne ware imbirua fuaocmu.
Eme i honehuc Wofuŋ muteŋkehuc juniŋmu;
i ma fofo sanaŋ mi bâbârâriene eocmu.”

56
Wofuŋ e nâŋâcnehec ʒâʒâfic ewec i

soŋaŋkepene ehâmo‐nâreocmu
1 Wofuŋzi ʒiŋuc mukac: “Mumutiŋ dâŋ

soŋaŋkenʒepieŋ
â eebapa tiŋne bâfuanʒepieŋ,
bâbâpiaŋ‐nane fuaocte â tiŋne juju‐nane fua
taniŋkeocte

dameŋne bembeŋkekac hâcne.
2Ŋicmoc e iŋuc eocmu eremanape ʒerine eocmu,

â ŋicmoc e hata i basanaŋkehuc sabata hom-
baŋ mi sipirickeocmu

â meticne gie sâqocne bazacte soŋaŋkeocmu
ere wâc manape ʒerine jaha eocmu.”

3 Ŋic jabane Wofuŋtao roweckeekaczi ʒiŋuc mi
muzejec:

“Wofuŋ e ŋicfâc‐ticne jaŋeraonec behecnu‐
jâmbâŋkekac”;

erâ aputac bakicnezi ʒiŋuc wâc mi muzejec:
“Manakic, no jâc hâmocne iŋucne.”

4 Wofuŋ e ʒiŋuc mukac hâcne: “Ŋic aputac
bacjopakicnezi

sabata hombaŋ‐ nane ŋefârehuc wiac
aŋacnuekac i bâwosâerâ

ʒâʒâfic‐nane sanaŋne bajuniŋmu,
5 jaŋe ficnaneo â haemaŋ‐ naneo ma â ʒâŋe

jarepemu,

izi naru motechec juju sirickeocmu;
no ʒâŋe fofo sanaŋ, mi hehetâmirene moc
jarepemu hâcne.

6 “Eme ŋic furunezi Wofuŋ kiŋaŋ qacneniŋte â
Wofuŋ

ʒâŋe‐ticnere aŋac‐jopaha kiŋaŋ
qaqafâc‐ticne erâ juniŋte

erao qohotaeŋgopieŋ, â ŋic sasawa
sabata hombaŋ mi sipirickeeŋgopieŋ
erâ ʒâʒâfic‐nane soŋaŋkerâ bajueŋgopieŋ,

7 jaŋe hâcne tiri tiki‐naneo jowac‐jopa fepemu,
erâ nunumu ficnaneo bubiaŋ qajarepemu;
qowi hâcbuc ririkene â taha bâzi‐jeŋic
i alata‐naneo rikepie mana aŋac epemu;
ficnanere ʒâŋe ʒiŋuc muzo hâcne:
Ŋic gurune gurune jaŋere nunumu fic.

8 Israe ŋic bâtâtiec‐jopakicne bâtumaŋ‐jopaekac,
Wofuŋ Anutu hâcne e ʒiŋuc mukac:
No hetumaŋ‐jopakicnefâc‐jeŋic jaŋerao
ŋic gâcne wâc ʒuhuc‐jopahuc jupemu.”

Israe ŋic jaŋe sâqocne fuŋne fuŋne bahuc Anutu
râpeckembiŋ
9 Sopâc qowi sasawa â kâte qowi sasawa ŋoŋe

ware nânâ nâniŋ!
10 Israere ruc bapa ŋicfâc jaŋe ʒâŋe tiŋtuŋ,

jaŋe mamana tâmiric sasawa,
jaŋe qâto dâŋemâcne sasawa, qâŋkeniŋte eip-
ieŋgopieŋ,

jaŋe mâc fohuc guŋ manaeŋgopieŋ,
otec fofore boc aŋac‐jopaekac hâcne.

11 Jaŋe qâto iŋucne nânâ âmbâŋ nâpie moc mi
gapec‐jopaekac.

Lama soŋaŋ jaŋe mamana tâmiric jaha,
jaŋe ʒeŋgoma jaŋacne hatao raeŋgopieŋ,
jaŋe ru sâcmoneŋmafa huhure‐jeŋicte sawa
manasueŋgopieŋ.

12 Ehuc mueŋgopieŋ: “Warepie waiŋ opâ rorâ
nanaŋ,

opâ sanaŋ âmbâŋ nânʒepeneŋ;
eme miŋecgac fuakac sâc ijaha tomâcko
fuazejec,

erâ mocwâc aŋac ʒizinehec ezejec.”
57

1Ŋic tiŋnezi sipirickeekac,
eme moczi irec busâqoc moc mi manaekac;
ŋic biaŋne hâmo sipiric ehapie
moczi moc maname mi quŋkeekac.
Jâmbomac, ŋic tiŋne e hehesicte erâ sipirick-
eekac.

2Hata‐jeŋic fâretiŋ rahuc jueŋgopieŋ,
i jaŋe wamao juniŋmu erâ fofo‐ jeŋicko fo-
mananiŋmu.

3 Qaŋgec bapa ŋokac ere motecfâc, boe sau â
sasec ŋokac

eraonec fuakicne ŋoŋe hâcne bembeŋko ʒira
ware domaniŋ!

4Ŋoŋemomu ruruc ecnezomuŋgopieŋ,memore
dâŋ muniŋte

micŋeŋic boc aŋkeme nameŋ qaŋgopieŋ?
Me ŋoŋe qaqatara â eeatuc
irec ɋâricfâc mi juŋgopieŋ me?

5Ŋoŋe hâcne jâc ɋâricne nâkumuchec doma rakac

irec fuŋnao ŋehucmaŋŋeŋiczi ɋâŋ qâqâtâcte
bâruŋkeekac,

ŋoŋe hâcne opâ wâcko haroŋaŋ uuŋnao
naru motec hezu rikec ejareeŋgopieŋ.

6 Go opâ wâcko qânâ fâfâsâcne gahacne biŋe
bâwosâec‐jopameŋ,

eme qânâ i jaŋe okacne bâfua‐garenʒepieŋ.
Go jaŋe hâcne taha bâzire waiŋ opâ
hoŋke‐jaremeŋ

â bâzi rike‐jaremeŋ.
Eme wiac iŋucnezi bunane sâcne
bâmâteŋkeocmu me?

7 Go tiki ʒoricne ʒora irec botâŋnao fofoge ru-
mackemeŋ,

erâ ira ferâ taha bâzi rikemeŋ wâc.
8Motâc â motâcte wâtuŋ râpenao mage râemeŋ;

go râpecnurâ fofoge bâpiaŋkemeŋ, erâ ru-
mackerâ waha fomeŋ;

go jaŋehec maŋ mocjaha erâ sasec gie bahuc
mimi‐jeŋic honemeŋ.

9 Go wokemaŋ opâne â wiac âsune furi sâko
bocjaha

ameckerâ Moleke nemu erao rameŋ;
go kiŋaŋŋicfâcge taicko sorec‐ jopatec ram-
biŋ,

i hârâcko sorec‐jopatec humbiŋ hâcne.
10 Go hata fuŋne fuŋne âtehuc ʒâic gie bahuc

jumeŋ,
ehuc sifu ʒiŋuc mi mumeŋ: “Gie i maŋgâŋ
jaha bakopac.”

Aricne, go irec tâpiri hati bâfuameŋte mi
betaŋkemeŋ.

11 Go mo araŋ bacnehuc hâwicgume no eatucnu-
meŋ,

ehuc nore mi manasumeŋ â manatec mi
ŋemâckewec?

Me fuŋne ʒiŋuc mi fokac me:
No dameŋ ʒora dâŋemâc soŋkerâ jupo irec
nore mi hâwicguwec?

12No tiŋne juju â eebapage weniŋuc fokac
irec fuŋne bataniŋkepe mi baficguocmu.

13 Go wira wâwâsic etecne ɋâŋ qâqâtâcfâcge
fuŋne fuŋne

jaŋe baficguzo murâ baficgunʒepieŋ.
Jaŋe mâŋâŋzi ficne suec‐jopame raniŋmu,
ehuc nakafezi wefurâ omaeekac irec sâc
omaeniŋmu.

Norao roweckeocmuzi ine mâreŋ rauck-
eocmu

â tiri tiki‐nane i ere biŋe eocmu.
Anutuzi ŋicfâc‐ticne bafic‐ jopahuc bâpiaŋ‐

jopaocmu
14Eme dâŋ ʒiŋuc fuaocmu: “Mâreŋ bâburockeniŋ,

bâburockehuc hata bâʒâweniŋ,
ŋicfâc‐nane jaŋere hatao aka wiac fokac i
bârârieniŋ!”

15Femicne â Fekicne sâko juraʒihuc juekac sanaŋ,
ʒâŋene Tiri rune, eki ʒiŋuc mukac hâcne:
“No faic jâmbâŋ tiri haeo juekopac,
erâ maŋjeŋic ima qakicne â bawahakicne
jaŋerao mâmâc,

i maŋjeŋic bawahakicne bafaharepemurâ
â maŋjeŋic ima qakicne qâzuckepemurâ iŋuc
eekopac.

16No aaric dâŋ hati mi mujarepemu

me kimbeŋ i tofamâc mi qajarepemu,
i mâro‐jeŋic mecne â maŋ qâqâtâc no nahac
bâfua‐jarepo mecne

izi nore maio rokawezacte.
17 Jaŋe buchâro ehuc sâqorembiŋte aaricnume

jopapo,
no ʒâŋe mai‐nane bâsoŋkehuc kimbeŋ qapo;
jaŋe ine sifu râpecnurâ jaŋe jaŋacne maŋte
hata âtembiŋ.

18 No hata‐ jeŋic honepo erâ sifu bâpiaŋ‐ jopa-
pemu;

no jowac‐jopa rarâ hemiriŋ‐jopapemu,
ehame busâqoc mana‐jareeŋgopieŋ
jaŋerao daŋge mumuteŋ fuazejec.

19Ŋic ʒoricko me bembeŋko jueŋgopieŋ
jaŋerao wama fârine fua razejec,
eme no bâpiaŋ‐ jopapemu, Wofuŋzi iŋuc
mukac.

20 Ŋic hehesicne jaŋe ine hâwec siri sâko qaekac
iŋucne,

i benoŋ baocte eipieha siri‐ticnezi
sohoŋ â jawa qâsueme tiŋko feekac.

21Ŋic hehesicne jaŋe wama mi bâfuaniŋmu,”
Anutu‐nanezi iŋuc mukac.

58
Sowa fârinere dâŋ

1Wofuŋzi ʒiŋuc mukac:
“Hahaŋne bahuc wirazemec, maracge mi
bawahac,

maracge bâfeŋnetec qeŋ iŋucne dâŋezejec;
ŋicfâc‐nane sindaŋ‐jeŋic mu rituc ejarec

â Jakobore kikefuŋ jaŋere sâqocne
bataniŋkec.

2 Jaŋe ʒoaŋne ʒoaŋne wira basac enareeŋgopieŋ,
ehuc hata‐ nane mana taraniŋte
aŋac‐jopaekac;

jaŋe ŋicguru moczi eebapa tiŋne bâfuambiŋ
irec sâc

â Anutu‐jeŋicte jojowac dâŋ mi râpeckembiŋ
iŋucne;

jaŋe mumutiŋ dâŋ biaŋne mutara‐ jarepe-
murâ numu‐nareeŋgopieŋ,

ehuc Anutu no maicnuniŋte ejareekac.
3 Eha ʒiŋuc wioeŋgopieŋ: ‘Nâŋe sowa juhapene

wemocte mi honec‐nâpoekic
â sahac‐nâŋec bâʒâickepene
wemocte hone manac mi eekic?’
Manaŋgopieŋ, sowa juju dameŋ‐ŋeŋicko
aŋac‐ŋeŋicte gie baeŋgopieŋ,
ehuc gieŋicfâc‐ŋeŋic bâʒâic‐jopaeŋgopieŋ.

4 Manaŋgopieŋ, ŋoŋe dâŋ mumuc â kikisâ
bâfuaniŋte

â mehuhuŋ repicnezi hehec eniŋte sowa
jueŋgopieŋ.

Ŋoŋe dameŋ ʒi sowa jueŋgopieŋ sowa
iŋucnezi

hata hebâzickeme Anutuzi dâŋmarac‐ŋeŋic
sâcne mi manaocmu.

5Me sowa kecʒiŋucnere moc aŋacnuzac me?
Ʒoaŋmoc ira ŋiczi sahac‐ticne bâʒâickeocmu,
ehuc qizec‐ ticne saparac iŋucne hasickerâ
domaocmu,

me târu rufarâ ʒafe heririŋko foocmu?

Ŋoŋe mâsi iŋucnere sowa fârine
mueŋgopieŋ?

Me ʒoaŋ iŋucneremueŋgopieŋ: Wofuŋzi irec
ecnekac?

6 “No ine wiac kecʒiŋucte manape sowa fârine
eekac:

Sâqocnere niŋgiŋ hetâcnezo, reŋte muc
bâŋgoroŋkezo,

kâpâcwâru bacjopakicne firuec‐jopazo
â tagi râe‐jarekicne i hetara‐jare‐fârezo.

7 Dâŋ ʒiŋuc hâcne mukicne: Nânâre hâmoekac e
nânâ gumezemec,

qarâ suriŋne â jabane jaŋe ficgao
râec‐jopazemec,

ŋic biuctac jume honerâ qoruc râcnezemec
â ŋic âgofâcge bafic‐jopazemec.

8 Go iŋuc etecne ʒoctamacgezi furic iŋucne
tamaeocmu

â huc wicge i biac somie biaŋ eocmu;
tiŋne jujugezi bânie‐gareocmu
â Wofuŋte huriri qâreŋzi bâjâpecguocmu.

9 Eme wiratec Wofuŋzi dâŋ bâtikie‐gareocmu;
go kio wâwâsic ecnetec ʒiŋuc muocmu: ‘No

ʒine hâcne.’
“Ŋondeŋ‐ ŋeŋickonec tagi mecne, me bubutoŋ

ââecke mecne
â sowidâŋ mumu mecne i bârârieniŋmu,

10 â ŋic nânâre hâmoekac e nânâ râcne gumec
eniŋmu

erâ ŋic maŋticne omaewec i gume
qiŋneniŋmu

ine tatamac‐ŋeŋiczi dapâcko ʒoc iŋucne uŋ
heocmu

â dapâc‐ŋeŋiczi ŋerisierâ ʒoaŋ gereŋ gereŋne
iŋucne eocmu.

11 Eme Wofuŋ e dameŋ sâc jowacguhuc juocmu,
ehuc mâreŋ burocnao maŋ qâqâtâcge
bâgunuckeocmu,

erâ me kikege basanaŋkeocmu.
Eme go jufu gie opâ ruacnekicne
me opâ ʒâŋe mi ʒiʒickene iŋucne ecmu.

12Ŋicfâcge jaŋe hae sesucne sesucne dameŋ ʒora
fowefuwec

i heɋârerâ bâpiaŋkenʒepieŋ; erâ ŋic gaŋne
gaŋne

juwefuhuc qânâsacte hobeteŋ râe jumbieŋ
i mocwâc bâpiaŋkepie sanaŋne fozejec.
Ehame ʒiŋuc mugarenʒepieŋ: E hawec
hehebâzicke ŋic

â ŋiczi ira mocwâc ŋeŋe juju eniŋte fic hae
bâpiaŋkeekac.

13 “Go sabata hombaŋ sipirickezicte kikege
soŋaŋkehuc

tiri ʒoaŋ‐naneo gie maŋgere kosa mi bacmu,
ehuc sabata irec ʒâŋe ‘ʒeri bubiaŋ hombaŋ’
murâ

Wofuŋ nore tiri ʒoaŋ irec ʒâŋe ‘araŋ bapa
ʒoaŋ’ mucmu,

erâ gahacne hata mi âtehuc sâsecmu,
me gahacne maŋte gie mi bacmu â dâŋ
omane mi mucmu,

14 ehuc Wofuŋ nore aŋac manahuc jutec
baficguhape

mâreŋte faio sâcne ququŋke tâmiric jurahuc
jucmu;

eme no mamacge Jakobo ere merâfâc gare
tahac epemu.”

Wofuŋzi iŋuc hâcne muwec.

59
Sâqocnemumufua dâŋ

1 Manaŋgopieŋ, Wofuŋ meticne i bembeŋne ar-
icne,

irec bafic‐ŋopaocte mi eipieocmu,
â hazecfoŋ wâc mi juekac,
irec dâŋ manaocte mi quŋkeocmu.

2Kiŋ bahac‐ŋeŋiczi ine ŋoŋe â Anutu‐ŋeŋic
ŋondeŋ‐ŋeŋicko aka fokacte
â sâqocne‐ŋeŋiczi Wofuŋ sâockekacte
dâŋŋeŋic mi manaekac.

3 Meŋeŋicko soc bohotaekac â memotec‐ŋeŋic i
kiŋ bahachec,

micbipic‐ŋeŋickonec burecdâŋ wahaekac
â nameŋ‐ŋeŋiczi sindaŋdâŋte saŋuc qaekac.

4 Moczi moc dâŋgieo wiac tiŋnere dâŋ moc mi
dopeckeekac

â moczi mumutara dâŋ biaŋne moc mi
muekac.

Aricne, wiac omanao roweckehuc siocdâŋ
mueŋgopieŋ,

â wiac hâhâwicne kiweckerâ sisipiric
roeŋgopieŋ.

5 Jaŋe homa hândâŋ fomackepie âkeʒuekac,
â qâruru bieeŋgopieŋ;
moc e hândâŋ‐jeŋic nâocmuzi hâmoocmu

me âtenʒaŋneme qotâ wefuocmu.
6Qâruru bieeŋgopieŋ izi ŋaqi mi bapane

â wiac baeŋgopieŋ i ŋiczi mi rurufane.
Eebapa‐jeŋic i eebapa sâqocne
â mejeŋiczi sindaŋ bâfuaekac.

7 Sâqocnere kike afec jueŋgopieŋ â ŋic bahacmâc
jaŋere soc hoŋkeniŋte hata ʒocnehec
raeŋgopieŋ.

Mamanasu‐ jeŋiczi wiac hehesicne manasu
biric eeŋgopieŋ,

hata‐jeŋicko ima samaki â sisipiric foekac.
8Wamare hata kâuc baeŋgopieŋ

â hata‐ jeŋicko mumutiŋ dâŋ moc mi
bâbâfuane;

jaŋe hata‐jeŋic hehasickembiŋ,
eme ira raocmuzi wamare kâuc baocmu.

9 Irec mumutiŋ dâŋzi mi maic‐nâpoekac
â bâbâpiaŋzi nâŋerao mi ware fisiekac.
Nâŋe tatamacte woŋec juhuc mi dapâc ho-
nenʒepeneŋ i,

erâ ʒoaŋ ʒâziriŋte ʒâŋe fieŋgopeneŋzi
dapâc qisiricko jueŋgopeneŋ.

10 Nâŋe ŋic ʒâŋe tiŋtuŋ iŋucne ficsâpeo babarâ
raeŋgopeneŋ

ehuc ʒâŋe tâmiric jaŋe iŋucne babarâ
jueŋgopeneŋ.

Nâŋe dapâcko quŋkeeŋgopeneŋ
iŋuc jaha ʒoaŋ ɋaɋacko eeŋgopeneŋ,
nâŋe sahac ɋiɋichec jaŋere ŋondeŋko ŋic
hâmokicne iŋucne.

11 Nâŋe ʒeŋgoma kâte qowi iŋucne
ŋuruŋneeŋgopeneŋ

â hapâ iŋucne dâŋeeŋgopeneŋ;
mumutiŋ dâŋte woŋec ŋepene arictac eekac
â bâbâpiaŋte woŋec jupene mi bâqiŋ‐
nâpoekac.

12Qaqatara‐nâŋec i gore maio guru sâko fokac i,
â sâqocne‐nâŋeczi mufuac‐nâpokac;
qaqatara‐nâŋeczi mai‐nâŋecko fokac
â sâqocne‐nâŋec i kâuc mi baŋgopeneŋ.

13Kecʒiŋuc: Maŋrâŋgeŋ, Wofuŋ ninikec
â Anutu‐nâŋec rârâpecke, sindaŋ hârindaŋ ee
â qaqatara,

burecdâŋ manasu biric erâ manabâc tâmiric
mumu.

14Mumutiŋ dâŋ bâsuepene rawec â tiŋne juju
i taicko wisewec fokac,
siocmâc juju i tomao waha qawec,
â dâŋ fâretiŋmumu i âgomi ecneeŋgopeneŋ.

15 Dâŋ siocmâc mumu i omaewec, eme moc e
sâqocne qikiŋneocmu

e mafa wiac‐ticne fiuc roniŋmu.
Wofuŋ e wiac i honewec,

ehuc mumutiŋ dâŋ omaewec irec maname
sâqorewec.

16 Eme e ŋic fârine moc mi jume honewec
â moczi moc bafickeocte mi fuawecte
wareckewec;

irec e jahacne mezi bafickewec
â tiŋne juju‐ticnezi dopeckewec.

17 E tiŋne juju i maruku iŋucne rufawec
erâ aeŋdu, ʒâŋene bâbâpiaŋ i heme huwec;
e okac babazuzi ŋaqi‐ticne eha heme huwec
â ʒoɋac‐ticne imâmâteŋŋaqi iŋucne rufawec.

18 E eebapa‐jeŋicte sâcko furine jareocmu,
kisâfâc‐ticne kimbeŋ qajareocmu,
râsifâc‐ticne okacne bazu‐jareocmu,
nucne nucne jaŋe okacne bazu‐jare‐fâreocmu
hâcne.

19 Eme Wofuŋ ʒâŋe‐ticne i ʒoaŋ huhunaoneczi
araŋ bacnenʒepieŋ

â ʒoaŋ wewefunaonec jaŋe huriri qâreŋ‐tic-
nere

manapie bipinehec ezejec;
Wofuŋ e micrombâŋ‐ticnezi opâ sâko fusine-
hec

ficne sueme raocmu irec sâc fisiocmu hâcne.
20 “Zioŋko jueŋgopieŋ â Jakobore kikefuŋkoneczi

sâqocne râpeckeniŋmu jaŋe ine fifirue fua‐
jareocmu.”

Wofuŋzi iŋuc mukac.

21 Wofuŋzi mukac: “No kecʒiŋuc muhuc
jaŋehec ʒâʒâfic ekopac: Mâro‐nane faigao wa-
hawec jukac â dâŋnane micgao râepo fokac i
gahacne mickonec â ɋâricfâcge jaŋere mickonec
moc mi wawaha mimiŋzi ɋâric forahuc juzejec.”

60
Wofuŋte huriri qâreŋzi Zioŋko fuazokac

1 Faharerâ tamaec, ʒoctamacge fisikac,
Wofuŋte huriri qâreŋzi tamae‐garekac.

2Manakic, dapâczi mâreŋ qofackekac,
dâpâc qisiriczi ŋicne ŋicne foŋjopakac;
ehame gorao Wofuŋzi ʒoaŋ iŋucne wefukac,
ere huriri qâreŋzi gorao uucne riŋkekac.

3 Eme ŋicne ŋicne tatamacgao fisiniŋmu,
â ŋicwofuŋ jaŋe huriri bâbâricgao
wareniŋmu.

4Qâhâŋnerâ rârec rârec fitec rame honec:
Ʒeŋgoma tumaŋnembieŋ gorao wareŋgopieŋ;
ŋokâfâcge wiwickonec fisiniŋmu,
otâfâcge meo bacjopa wareniŋmu.

5 Eme go hone aŋac erâ ʒâŋege qârucneocmu,
maŋgezi mana ʒiziwerâ ʒeri bari ecmu,
i hâwecte mâririzi gore biŋe ekacte,
â ŋicne ŋicne mafa‐jeŋic gorao warekacte.

6Kamele guru sâkozi bârârâŋguniŋmu,
kamele socɋâri Midiaŋ â Efanec,
erâ wâc Sebanec mâmâc fisiniŋmu.
Jaŋe gol â hosâc âsu bagare wareniŋmu,
ehuc Wofuŋte ʒâŋe biŋe musokaniŋmu.

7Kedaranec lama guru jaŋe gore erâ heâckembiŋ,
Nebajotinec lama ŋicne jaŋe gore biŋe em-
biŋ.

Manape biaŋkeha alata‐naneo fenʒepieŋ,
eme biŋe rara ficnane jai jowarecnehec eze-
jec.

8 Keci weni jaŋe karorac tinac ɋeŋjaha
wareŋgopieŋ?

ehuc hapâzi sareŋ‐ticnao risie heekac irec sâc
eŋgopieŋ?

9Woke gomba nore erâ heâckeŋgopieŋ,
Tarasisionec racwoke jaŋemicne baŋgopieŋ,
i ŋokâfâcge wiwickonec wokec‐ jopa
wareniŋte,

â moneŋ mafa‐ jeŋic mâmâc ameckerâ
fisiniŋte.

I Wofuŋ gore Anutu ere ʒâŋere eŋgopieŋ,
Israe guru Tiri Wofuŋ‐jeŋic ere hâcne,
eki ʒâŋe biŋege bafahare‐garewecte.

10Ŋic jabanezi qânâsacge bagareniŋmu,
ŋicwofuŋfâc‐jeŋic jaŋe kiŋaŋ qagareniŋmu.
No kimbeŋ‐nanere jâmbomac hetapaicgupo,
ʒi ine anonoc‐nanere ehâmo‐garekopac.

11 Sacmotâcge aaŋ domahuc juzejec,
ʒoaŋko me ŋafeo mi hezo.
Eme ŋicne ŋicnemafamâriri‐jeŋic fehuc foze-
jec,

â ŋicwofuŋfâc‐jeŋic birihec fisirâ fenʒepieŋ.
12Ŋicne ŋicne â ŋicwofuŋfâc‐jeŋic

gore kiŋaŋ qaniŋte qikiŋneniŋmu jaŋe
siroweniŋmu,

ŋicne ŋicne i jaŋe hâcne sipiricke‐
jâmbâŋkeniŋmu.

13 Lebanoŋ tikire eri qaraweŋ gorao fisiocmu,
wete, becʒi â jâmâzâc hâcne,
i tirific‐nanere hae ʒoŋa erickeocte;
eme no kike‐nanere ââtesiŋ ericke bâpiaŋ
epemu.

14 Bâʒâicgumbiŋ jaŋere ɋâricfâc
jaŋe gorao dadape fisiniŋmu
â qaisocgumbiŋ sasawa jaŋe maŋfuŋgao fo-
dapeniŋmu,

ehuc ʒâŋege ʒiŋuc muniŋmu: “Wofuŋte hae
sâko”,

“Israere Tiri rune ere Zioŋ”.

15Behe qaisoc egarehuc gorao sicne fotâcmoc mi
embiŋ;

irec okacne bafaharecgupe eri qaraweŋhec
erâ juzemec,

eme mimiŋzi ɋâric hone ʒiziwecguhuc
junʒepieŋ.

16Go ŋicne ŋicne jaŋeraonec susu nâhuc juzemec
â ŋicwofuŋ jaŋe moŋ gumecgupie nâzemec,
ehuc ʒiŋuc mana tarazemec:
Bâbâpiaŋge i Wofuŋ no hâcne,
â fifiruege i Jakobore tâpiri rune no hâcne.

17No aeŋ bâbâroŋte okacne gol bafisipemu
â aeŋte okacne siliwa,
jâcte okacne aeŋ bâbâroŋ erâ qânâre okacne
aeŋ,

iŋuc bafisipemu.
No wama bâfua‐garepe izi soŋaŋguzejec
â tiŋne juju bâfua‐garepe izi eebapagere
guriŋ bazejec.

18Hae mâreŋgao bâbâʒâic me ima me sisipiric
irec biŋe mocwâc fuame mi manazemec,
go qânâsacge irec ʒâŋe “Bâbâpiaŋ”
â sacmotâcgere ʒâŋe “Mumuteŋ” muzemec.

19Ʒoaŋte tatamac âmosare tatamaczimocwâcmi
tamae‐garezejec;

aricne, Wofuŋzi ʒoctamacge fofo sanaŋ
â Anutugezi huriri qâreŋge juzejec.

20 Ʒoaŋgezi mocwâc mi huocmu â mosagezi mi
pitiwaocmu,

aricne, Wofuŋzi ine ʒoctamacge fohuc
juocmu sanaŋ,

ehame ki mamakuc dameŋge taraocmu.
21Ŋicgurufâcge jaŋe ʒeŋgoma tiŋne juniŋmu;

jaŋe jufu gie‐nanere gitecne â meqâreŋ‐nane
juhuc

mâreŋ tatara tâmiric rauckepie mumuteŋ‐
nane fuazejec.

22Ŋic guru piticnezi sawerâ guru sâko fuanʒepieŋ
â qarâ suriŋnezi ŋicguru tâpirichec enʒepieŋ.
Wofuŋ no hâcne dameŋne maickeme
ɋeŋjaha fuaocte giene bapemu.

61
Zioŋte bâbâpiaŋ fuaocmu irec dâŋ

1Wofuŋ Anutu Mâro‐ticnezi nore faio wahawec,
i gie ʒiŋuc bapemurâ Wofuŋzi rua‐narewec:
Hujukicne bubiaŋ dâŋ jazapemurâ,
â bu qâqânducne jauŋ‐ jopapemurâ sorec-
nuwec

kâpâcwâru ŋic rambaŋ jujure biŋedâŋ jazazo,
niŋgiŋhec jaŋe niŋgiŋ goroŋke‐jareocmu i
mufua‐jarezo.

2Wofuŋte aki jara biaŋ musawezo,
erâ wâc Anutu‐nâŋecte okac dameŋte muzo,
eme busâqoc ehuc juŋgopieŋ jaŋe fie ru-
ruckenʒepieŋ.

3 Zioŋ maŋnao ki mamakuc ehuc jueŋgopieŋ
jaŋe mateŋte okacne hendiŋ jarezo,
ʒafe ʒure‐jarehuc tokic rua‐jarezo,
ehame kire okacne mumuteŋ gae fuazejec.
Ʒâŋe‐jeŋic ine tiŋne jujure jâcne muzo,
eme Wofuŋte jufu gie epie ere mumuteŋ
fuazejec.

4 Jaŋe fic sesuc raŋɋane heɋârerâ banʒepieŋ,
wiac mârâc jaha mâreŋkowaha qawec fokac
i bafaharenʒepieŋ,

erâ hae ima bakicne mimiŋzi ɋâric
fowarewec

i giene bakupie harierâ fuazejec.

5 Eme ŋic jabane jaŋe hae qowifâc‐ŋeŋic soŋaŋ‐
jopaniŋmu,

mâreŋmockoneczi nânâ âwaiŋte hesarac gie
baŋareniŋmu.

6Ŋoŋere ʒâŋe ine Wofuŋte taha bapa muzo,
ŋiczi Anutu‐ nâŋecte kiŋaŋŋicfâc
muŋareniŋmu;

ŋicguru gâcne jaŋere mâriri nâniŋmu,
jaŋeraonecmafa bajuhucmana aŋac eniŋmu.

7Mimi faio jumbiŋ irec furine fehuc ŋarezo,
bawahac‐ŋopakicnere aŋac faio juniŋmu;
erâ mâreŋ dâkâne jajahec jajahec rauck-
eniŋmu,

â bubiaŋ tofamâc mana rahuc juniŋmu.
8Wofuŋ no wiac tiŋkerâ foocte enareekac,

fiuc â bâbâsifucte ine takicnuekac.
Irec no furi aickerâ jarepemu,
erâ jaŋehec ʒâʒâfic sanaŋne epemu.

9Ɋâricfâc‐jeŋic i mâreŋ sâc manac‐jopanʒepieŋ,
ŋicne ŋicne jaŋe oso gitecfâc‐jeŋic
hone ʒâŋitac ejarenʒepieŋ.
Hone manac ejareniŋmuzi ʒiŋuc munʒepieŋ:
Ŋicguru ʒi jaŋe Wofuŋzi jambuŋ‐jopawec.

10No Wofuŋ bubiaŋ sâko manacnepe,

maŋ qâqâtâc‐nanezi Anutu‐ nane ʒeri ec-
neoc!

E bibiaŋkere ŋaqi henareme huwec,
titiŋkere rurufa biaŋ rufa‐narewec:
Ŋicʒeŋoŋmoczi eri hendiŋ heme huekac irec
sâc,

â ŋokac ʒeŋoŋzi kubu qonaŋkeekac iŋuc
hâcne.

11Mâreŋkonec jâc bac wiac âkeʒurâ wefuekac,
â gieo nânâ monʒaŋ bâpâŋ qarâ wefuekac,
irec sâc Wofuŋ Anuture micte tiŋne juju fua
biaŋ eocmu,

eme ŋicne ŋicne jaŋere maio mumumbiaŋ
fuaocmu.

62
1No Zioŋte erâ dâŋ muhuc juhape

â Jerusalemte erâ gie bahuc juhape
tiŋne juju‐ticnezi huriri qâreŋ iŋucne fuaze-
jec

â bâbâpiaŋ‐ticneziwaha bâruŋkeekac irec sâc
bâruŋkezejec.

2Ŋicne ŋicne jaŋe tiŋne jujuge honenʒepieŋ
â ŋicwofuŋ ʒeŋgoma jaŋe huriri qâreŋge

ʒâŋitanʒepieŋ;
eme Wofuŋzi ʒâŋege ɋâricnemoc mugareme
ŋic jaŋe muhuc junʒepieŋ.

3 Go Wofuŋte biŋe juhuc eridu biaŋne iŋucne
jucmu

â Anutugere biŋe juhuc ŋicwofuŋ hendiŋ
iŋucne ecmu.

4 “Behecgukicne”, ʒâŋege iŋuc mocwâc mi muzo,

âmâreŋgere ʒâŋe i “Mâreŋburocne”mocwâc
mi muzo wâc;

gore ʒâŋe i ʒiŋuc mugarezo: “Joroc‐nane”,
â mâreŋgere ʒâŋe ine ʒiŋuc fuazejec “Ŋokac
ŋowehec”,

i Wofuŋzi gore aŋackekacte â mâreŋge i
ŋowehec eocmu irec.

5Ŋicmoteczi ŋokac ʒeŋoŋ moc roocmu irec sâc
motecfâcge jaŋe raucguniŋmu,
â ŋicziŋokac biŋe‐ticnemana aŋac ecneocmu
irec sâc jaha Anutugezi mana aŋac egare-
ocmu.

6 O Jerusalem, no qânâsacgere ruc bapa ŋic ju-
niŋte râec‐jopapo,

eme jaŋe ʒoaŋko mecne ŋafeo mecne
dâŋemâc mi junʒepieŋ:

Wofuŋmanasucnehuc juniŋtemukicne ŋoŋe
ŋeŋemana mi enʒepieŋ.

7 Erâ ʒoɋac ecnehuc juhapie Jerusalem mocwâc
heɋârerâ

mume mâreŋko ʒâŋe biŋehec ŋezejec.
8Wofuŋzi tâpirimefâre‐ticne ira ɋetickehuc ʒiŋuc

mupaŋkewec:
“No padi jacgoŋge i râsifâcge jaŋemocwâcmi
jarepe nâniŋmu,

â waiŋ opâ fua‐ gareocte gie sâko bahuc
jumeŋ

i jaba jaŋe nâniŋte wâc mi mana‐jarepemu.
9Mâcne, qa roro eeŋgopieŋzi nânʒepieŋ,

ehuc Wofuŋ no muteŋ bâteŋ enarenʒepieŋ,
â waiŋ hândâŋne ro nusec eeŋgopieŋzi
opâne tirific‐nanere hae ʒoŋao nânʒepieŋ.”

10Motâc sâko fotâcnerâ wahaniŋ!
Ŋic jaŋere hata bâʒâweniŋ;
mâreŋ bâburockeniŋ,
bâburockepie hata fuaoc,
qânâ bârârieniŋ,
ŋic gurune gurune jaŋeraonec risie
wareniŋte qeŋ qajareniŋ!

11Manaŋgopieŋ, Wofuŋ e dâŋ ʒiŋuc râeme raku
mâreŋ qaŋeŋnao fisikac: “Zioŋte otâ
âzâcneniŋ,

manakic, bâbâpiaŋgezi fisikac;
manakic, furi‐ticne ameckerâ ware fisikac
â wiac hure hemârec ewec izi bâniecnekac.”

12 Ʒâŋe‐jeŋic ʒiŋuc muniŋmu: “Tiri ŋicguru”
â “Wofuŋ firuec‐jopawecfâc‐ticne”;
gore ʒâŋe ine ʒiŋuc muzo: “Gore mu wioc
ekicne”,

erâ wâc: “Hae sâko mi behe sanaŋkekicne”
63

Wofuŋte okac babazu dameŋ
1 Bozera haeonec ŋaqi bâbâroŋ rorâ warekac,

ehuc ŋaqi qoruc eri qaraweŋnehec Edom
mâreŋkonec

tâpiri sâkohec fisikac e mo?

“Tiŋne jujure dâŋ muekopac
â ŋic bâpiaŋ‐jopazore tâpiri fonareekac Wo-
fuŋ no hâcne.”

2Ŋaqige wemocte bâbâroŋ ekac â qorucge
i ŋic waiŋ hândâŋne âte pisickeekac ere
qoruc iŋucne?

3 “No waiŋ hândâŋne bucnane âte pisickepo,
ehame ŋic gurune gurune jaŋeraonec moczi
nohec moc mi juwec.

No kimbeŋko âte pisic‐ jopapo â aaricko
âtenʒaŋ‐jopapo.

Ehame socjeŋiczi ŋaqi‐nane ruacnewecte
qoruc wiac‐nane bâbie‐fârepo.

4No okac babazure moc manape fowec,
eme irec fârine bâfuapemurâ jara dameŋ
maickewec hâcne.

5 Eme no rârec rârec ʒâŋe fipe rame
babafic‐nane moc mi honepo,
moczi moc mi baficnuwecte wareckepo.
Iŋuc fuame nahacne mezi baficnuwec
â kimbeŋ qajarehuc sanaŋkepo.

6No kimbeŋko ŋic gurune gurune âtenʒaŋ‐jopapo
â aaricko henʒaŋ‐jopapo,
ehuc socjeŋic mâreŋko hoŋkepe rawec.”
Wofuŋzi Israe ŋic ehâmo‐jarewec

7 No Wofuŋ aki anonoc‐ ticne â eebapa‐ ticne
bipinehec

i wiac enâre‐fârewec irec sâcko
muteŋkezepac,

erâ juju‐ticne â aki anonoc‐ticne fufusuc
irec sâcko Israe kikefuŋ buuruc ɋârâŋne
enârewec

irec wâc manasuzepac.
8 E ʒiŋuc muwec: “Jaŋe ŋicfâc‐nane hâcne,

ŋokâfâc‐nane eeatuc tâmiric,”
e iŋuc muhuc babafic‐jeŋic erâ juwec.

9 Ʒârâ hâriŋ dameŋ‐jeŋicko kiŋaŋŋiczime aŋelozi
mâcne,

e jahac maŋjauŋ â buuruc‐ticnere erâ

bafic‐jopahuc firuec‐jopawec;
e fuŋnaonecteaŋ dameŋ sâc bafaharec‐
joparâ âsic‐jopawec.

10 Jaŋe ine maŋrâŋgeŋhec juhuc
Tiri Mâro‐ticne bunao bambiŋ;
irec e jahac râsi ejarehuc jaŋehec ʒika qawec.

11 Iŋuc eme jaŋe mârâc jaha kiŋaŋŋic‐ticne Mose
juwec

ere hâcne manasuhuc mu wioc embiŋ:
Lama gurufâc‐ticne jaŋere soŋaŋ juocte
opâonec bawefuwec e weni?
Â maŋnao Tiri Mâro‐ticne râeme huwec, e
weni?

12 Me tâpiri mesanaŋ‐ ticnezi Mose bafickeocte
muwec,

me ʒâŋe‐ticne fofo sanaŋ foocte
opâ bâfâucke‐jarewec e weni?

13 Me mana‐ jareme becâsiczi mâreŋ burocnao
raekac

irec sâc hâwec ʒâkâŋ fotâcnembiŋ,
ehame kike‐jeŋic mi fâfâckewec e weni?

14 Bulimakao jaŋe wâneŋko huraeŋgopieŋ
irec sâc Wofuŋte Mârozi jumananiŋte
râec‐jopawec.

Go ʒâŋe biŋe sâkohec ecmurâ
ŋicfâcge iŋuc hâcne jowac‐jopahuc jumeŋ.
Wofuŋ e busâqoc mana‐jarehuc bafic‐jopaocte

numucnembiŋ
15Go sambâŋkonec, tiri hae biaŋgaonec hâcne

fitec wahame honec. Ʒoɋac â tâpirige weni?

Maŋjauŋ â buurucge i wemocte sakare‐
nârekomec?

16Goki hâcne mamac‐nâŋec,
Abrahamzi ine nâŋe kâuc bacnâpokac
â Israezi ʒâŋeruruŋ‐nâpokac;
o Wofuŋ, goki mamac‐nâŋec â fifirue‐nâŋec,
fuŋnaonecteaŋ ʒâŋege iŋuc hâcne fowarehuc
juwec.

17O Wofuŋ, go wemocte hone qâoma enârehaŋ
hatage beheeŋgopeneŋ â maŋsanaŋ
eeŋgopeneŋ,

ehuc gore mi hâwic‐nâpoekac?
Kiŋaŋŋicfâcge â mefâregere kikefuŋ gurune
gurune

nâŋe mocwâc maic‐nâpoc.
18 Tiriŋic gurufâcge nâŋe tirificge

dameŋ bembeŋne sawa ŋenârewec,
eme râsifâc‐nâŋec jaŋe fisirâ wâwânâŋ ec-
nembiŋ.

19 Go fuŋnaonecteaŋ guriŋ bapa gie moc mi ba-
jaremeŋ

â ʒâŋege mi bajumbiŋ ŋic iŋucne jaŋere sâc
embeŋ.

64
1Go sambâŋ fotâcnerâ wahanʒaŋ,

eme tiki jaŋe gore maio qiriŋ qanʒapiŋ me!
2 I ʒoczi nâŋ qaqa wiac ʒâseŋkeekac

â opâ ʒarâ du âteekac irec sâc,
ehuc râsifâcge jaŋe ʒâŋegere fuŋne
bataniŋke‐jaretec mananʒapiŋ,

eme ŋicne ŋicne jaŋe gore maio ɋarac ɋarac
qanʒapiŋ.

3 Ehame go wiac hâhâwicne,
nâŋe irec ʒâŋe mi fieŋgopeneŋ,
i moc enʒaŋ, go wahanʒaŋ me,
eme tiki jaŋe gore maio qiriŋ qanʒapiŋ!

4 Fuŋnaonecteaŋ Anutu mocte biŋe mâcne,
gore mocjaha ʒiŋuc hone manac ekicne:
Gorao roweckeekac e bafickehuc juekic.

5 Buafec jaha tiŋne jujure gie baeŋgopieŋ
â gore hatao juhuc manasucgueŋgopieŋ
jaŋehec bâbâfuac eekic.
Manakic, go aaric manameŋ,
nâŋe ine sifu sâqocne bambeŋ,
ehuc dameŋ ʒora râpecguhuc jumbeŋ.

6Nâŋe iŋuc ehuc ʒeŋgomaŋicwâwânâŋhec iŋucne
embeŋ,

â eebapa‐nâŋec tiŋne
i ŋaqi sohoŋ ruacnekicne irec sâc ewec.
Nâŋe ʒeŋgoma jâc rehacne iŋucne hâmo
ɋaŋac eeŋgopeneŋ

â sâqocne‐nâŋeczi mâŋâŋ iŋucne erâ ficne
suec‐nâpoekac.

7Moczi moc ʒâŋege mi riwaseckeekac
me gorao roweckeocte mi afeckeekac;
go ʒâŋe maige bâsoŋke‐nâremeŋ
ehuc kiŋbahac‐nâŋeczi bâmâc‐nâpoocte
qikiŋ‐nâpomeŋ hâcne.

8 Erâ Wofuŋ, go sifu mamac‐nâŋec jukomec,
nâŋe afe, goki ine kuʒifâcge bacnâpomeŋ,
nâŋe ʒeŋgoma meqâreŋfâcge.

9O Wofuŋ, go aaric boc mi manac,
ehuc sâqocne‐nâŋecte mi mac manasu‐
nârehuc juzemec.

Go mana honec, nâŋe ʒeŋgoma ŋicfâcge mi
juŋgopeneŋ me?

10 Tiri hae sâkofâcge jaŋe sesuctac embiŋ,
Zioŋ i sesuctac ewec wâc,
Jerusalem i niniŋ siarereŋ fokac hâcne.

11 Tirific‐nâŋec eri qaraweŋnehec,
maŋnao mamacfâc‐nâŋec jaŋe muteŋ bâteŋ
egarehuc jumbiŋ i ʒocte nânâ ewec,

ehame wiac ʒâŋe rara biaŋ‐nâŋec i wâc ima
bafârekicne.

12O Wofuŋ, go wiac i hone takirezo mukic me?
Erâ dâŋemâc juhuc boc badapec‐ nâpozo
mukomec me?

65
Qaqatara ŋic okacne fisi‐jareocmu

1Nore mu wioc mi ejumbieŋzi
wira basac enareniŋte mana‐jarepo,
â wira basac mi enare jumbieŋ
jaŋe bâfuacnuniŋte mana‐jarepo.
Ŋicguru moc ʒâŋe‐nane mi riwasecke
jumbieŋ

jaŋe ʒiŋuc jazapo: “No ʒi, no ʒi!”
2No ŋicgurumaŋrâŋgeŋhec jaŋe hata biaŋnaomi

juhuc
jaŋacne maŋte hata âtembiŋ
jaŋe dameŋ ʒora meoric qajarehuc jupo.

3 Jaŋe dameŋ sâc tâtâcko sâke kiki enarehuc
jufu gieo taha baeŋgopieŋ
â qânâ faio hosâc âsu rikeeŋgopieŋ.

4 Jaŋe ʒâŋeruŋko ŋeeŋgopieŋ
â ŋafeo qânâ hawecko ŋec foc eeŋgopieŋ;

jaŋe bec nâeŋgopieŋ â wiac mamakâcnere
sic oto‐jeŋicko foekac.

5 Jaŋe mueŋgopieŋ: “Go jukomecko juc,
go nore manatec ŋic furune eha mi
bâqiŋnuc.”

Iŋuc eeŋgopieŋ jaŋe dameŋ sâc ʒoc ʒahuc
hosâcnezi gapec‐ ŋopaekac irec sâc ena-
reeŋgopieŋ.

6 Manaŋgopieŋ, nore maio dâŋ kecʒiŋuc
qâreŋkekicne fokac:

“No dâŋemâc mi jupemu, aricne,
okacne bazu‐jare‐jâmbâŋkepemu.

7 Jaŋe tiki faio hosâc âsu rikembiŋte
â mâreŋ facnao ʒaubac enarembiŋte
jaŋacne sâqocne mecne
â mamacfâc‐jeŋic jaŋere sâqocne irec okacne
i mâmâc bazu‐jarepemu. Jâmbomac, eebapa‐
jeŋic raŋɋanere

okacne bazu‐ jare‐ jâmbâŋkepemu,” Wofuŋzi
iŋuc mukac.

8 Wofuŋ e ʒiŋuc mukac: “Waiŋ hândâŋne opâne
foha

honerâ mueŋgopieŋ, ‘Maŋnao jambuŋ
fokacte mi sipirickezo,’

eme no kiŋaŋŋicfâc‐nane jaŋere erâ
sâc ijaha ehuc ŋic ʒeŋgoma mi sipiric‐
jopazepac.

9 Noni mupe Jakoboraonec ɋâric fua sawec
enʒepieŋ

â Judaraonec moczi tiki wiac‐ nane rauck-
eocte fuazejec.

Bâwosâec‐jopakicnefâc‐nane

jaŋe hâcne rauckenʒepieŋ
â kiŋaŋŋicfâc‐nane jaŋe ira ŋec juc enʒepieŋ.

10 Eme ŋicfâc‐nane wira basac enareeŋgopieŋ
jaŋe Saroŋ wâneŋ rauckepie lamafâc‐jeŋic
jaŋere hae mâreŋ ezejec â Akoro wâneŋzi
bulimakaofâc‐jeŋic jaŋere juju fofo hae eze-
jec.

11Ŋoŋe ine Wofuŋ no râpecnueŋgopieŋ
â tiri tiki‐nanere nikec‐ŋopaekac,
ehuc Gade nemu nânâ opâ râe bâmoc ec-
neeŋgopieŋ

â Meni nemu waiŋ opâ
qoŋgiŋkecneeŋgopieŋ.

12 Irec no râec‐ŋopape ʒikare biŋe enʒepieŋ,
ehuc ʒika kiniŋte ʒeŋgoma dunduŋ dadape
enʒepieŋ,

i ŋoŋe wira‐ŋarepe micnaneo mi rombiŋte
â dâŋ ŋazape mi manambiŋte;
ŋoŋe nore maio wiac sâqoreekac i hâcne
embiŋ,

â mana aŋac mi eekopac i hâcne
bâwosâembiŋ.”

13 Irec hâcne Wofuŋ Anutuzi ʒiŋuc mukac:
“Jei, kiŋaŋŋicfâc‐nane jaŋe nânâ fojareha
ŋoŋe nânâ basanʒepieŋ,
jei, kiŋaŋŋicfâc‐nane jaŋe opâ nahapie
ŋoŋe opâre hâmonʒepieŋ,
jei, kiŋaŋŋicfâc‐nane jaŋe ʒeri bari ehapie
ŋoŋe qurutuanʒepieŋ.

14 Jei, kiŋaŋŋicfâc‐nane jaŋe maŋzi ʒeri ehuc
kiwac qawac ehapie
ŋoŋe ine ki busâqoc ehuc

bu heheric eŋareha kio huse enʒepieŋ.
15 Ʒâŋe‐ŋeŋic i bâwosâec‐jopakicnefâc‐nane

qikiŋne‐jarepie jaŋe sâwecdâŋ muniŋte ba-
junʒepieŋ,

kecʒiŋuc: ‘Wofuŋ Anutuzi mume
hâmozemec’.

Kiŋaŋŋicfâc‐nane jaŋere ʒâŋe ine moc muzo.
16 Eme moc e mâreŋko e jahacnere manasuhuc

jambuŋdâŋ muocmu e Anutu fârine nore
ʒâŋe muzejec,

â moc e mâreŋko mumupaŋ dâŋ muocmu
e Anutu fârine norao ɋetickehuc muzejec;
mârâc ʒârâ hâriŋ fowec irec ninikecne
fuawec

â mai‐naneonec râriewec hâcne.
Anutuzi sambâŋ â mâreŋ ɋâricne

bâfuac‐jofaocte mukac
17 “Manaŋgopieŋ, no sambâŋ â mâreŋ ɋâricne

bâfuac‐jofapemu;
eme mârâcwiac fowec irec mocwâcmi man-
asuzo

â irec dâŋ maŋzi manatâc qâtâc mocwâc mi
ezo.

18 Wiac bâfuapemu irec dameŋ sâc bubiaŋ man-
ahuc

ʒeri bari erahuc junʒepieŋ;
no mupe Jerusalemzi ʒeri hae erâ ŋezejec
â ŋicfâc‐ticne jaŋere erâ bubiaŋ fuazejec.

19 Ehame no Jerusalemte ʒeri bari ehuc
ŋicfâc‐nane jaŋere bubiaŋ manazepac,
eme hae maŋnao kifânâŋ me mu mamakuc
i mocwâc fuame mi manazo.

20Hae irec maŋnao ɋiemoc fuarâ ʒoaŋ jahecmac
sawa jurâ

hâhâmo i mocwâc mi fuazejec,
me ŋicqizec moc e jara dameŋ‐ticne mi ju-
tarahuc hâhâmo

i wâc mi fuazejec; aricne,
moc e jara‐ticne 100 bazurâ hâmoocmu ere
muzo, e motec;

â moc e jara 100 mi bâfuahuc hâmoocmu ere
muzo, e sâweckekicne.

21 Jaŋe fic barâ maŋnao ŋec foc eniŋmu,
âwaiŋ gie he sarac erâ fârine fuamenâniŋmu.

22 Jaŋe fic bapie ŋic gâcne jaŋemaŋnao ŋec foc ee
i aricne,

me gie he sarac epie fârine fuame gâcne jaŋe
nânâ i wâc aricne;

ŋicfâc‐nane jaŋere juju dameŋ i jâcte dameŋ
iŋucne ezejec;

â bâwosâec‐jopakicnefâc‐nane
jaŋe mejeŋiczi gie bambiŋ
irec fârine jaŋac ro nâc enʒepieŋ.

23 Jaŋe gie maŋgâŋ mi banʒepieŋ
â naru motec rocjopapie ututuŋ hâhâmo i mi
fuazejec;

Wofuŋzi jambuŋ‐ jopawec jaŋere ɋâricfâc
jaŋe hâcne;

eme apa ŋosafâc‐jeŋic fuapie mâmâc ju-
niŋmu.

24Eme ʒiŋuc fuaocmu: Jaŋemiwirahapie no biac
mana‐jarepemu,

erâ jaŋe dâŋ muha muhapie okacne
bâtikie‐jarepemu.

25 Kâte qâto â lama jahe ââgo ehuc nânâ wirec
nânicmu,

laioŋ e bulimakaozi kecɋaŋ nâekac iŋuc jaha
nâocmu,

â gâc wândoczi homare nânâ eocmu.
Jaŋe wiac busâqoc me sisipiricnehec
i nore tiri tikio ira me ira moc mi
bâfuaniŋmu,”

Wofuŋzi iŋuc mukac.

66
Wofuŋte mumutara gie tarame Zioŋko ju-

juhâmo fuaocmu
1 Wofuŋzi kecʒiŋuc mukac: “Sambâŋzi eri

ŋeŋe‐nane
â mâreŋ e kike‐nanere ââtesiŋ;
irec ŋoŋe wemo fic me hae moc banarepie
maŋnao jumanazapo me?

2Wiac fokac sasawa i menanezi bafârepo,
irec nore biŋe efârekac,Wofuŋzi iŋucmukac.
No ŋic kecʒiŋucne hone maiŋ ecneekopac:
Maŋhuhuŋ â bu hehericne juekac â
dâŋnanere ɋarac ɋarac qaekac.

3 “Moc e bulimakao ŋicne qa hezuc eocmu e
ŋicqaqa ere sâc;

moc e lama bâzi rikeocmu
eŋicmoczi qâtoupene qapirickeekac ere sâc;
moc e taha bâzi rikeocmu
e ŋic moc becsoczi taha baekac ere sâc,
â moc e hosâc âsu rikeocmu
e nemuɋâŋ araŋ bacneekac ere sâc.
Jaŋe hâcne jaŋacne hata ba wosâc embiŋ

â qâpuc wiac mamakâcnere aŋac‐jopaekac.
4 Irec no iŋuc jaha bâʒâic‐jopazore aŋacnuocmu

â wiac bipic tatarane mupe fai‐ jeŋicko
feocmu;

no wirape moczi moc micnaneo mi rowec
â dâŋ mupe mi manambiŋ irec.
Jaŋe nore maio wiac sâqoreekac i hâcne em-
biŋ

â no mana aŋacmi eekopac i hâcne ba wosâc
embiŋ.”

5Wofuŋte dâŋ manarâ ɋarac ɋarac qaeŋgopieŋ
ŋoŋe dâŋticne kecʒiŋuc mananiŋ:
“Qomâfâc‐ŋeŋic qaisoc‐ŋopaeŋgopieŋ
â ʒâŋe‐nanere erâ bâsuec‐ŋopaeŋgopieŋ jaŋe
muŋgopieŋ,

‘Wofuŋ e huriri qâreŋ‐ticne bataniŋkezac
eme bubiaŋ‐ŋeŋic honenʒapeŋ me.’
Iŋuc mueŋgopieŋzi qurutuanʒepieŋ.

6 “Haeonec ojowa â taha ufuŋkonec fânâŋ keci
mananiŋ me!

I Wofuŋte marac fânâŋ i!
E râsifâc‐ticne okacne bazu‐jarekac.

7 “Ŋokac moc e gozi mi kiha kogoc rowec,
ʒâic mi manahuc biac motec rowec hâcne.

8Mozi mâsi iŋucnere dâŋ moc manawec?
Me mozi mâsi iŋucne moc honewec?
Me mâreŋ moc irec ŋic ŋokac jaŋe ʒoaŋ
mocjahao fuambiŋ?

Me ŋicguru weni jaŋe beraŋ jaha fua‐
fârembiŋ?

Zioŋ eki ine gozi fuŋkerâ kiha
izia ŋokâfâc‐ticne rocjopawec.

9 No kogoc jaŋe neŋgoc bumaŋkonec fuaniŋte
muekopaczi

wemocko aka hejarepemu?
No ɋie fufuare hata bâfuaekopaczi
hata i weniŋuc erâ hebâzickepemu?” Anutuzi
iŋuc mukac.

10 “Ŋoŋe Jerusalem hae rune jaŋehec bubiaŋ
mananiŋ,

â hae irec aŋac‐ŋopaekac ŋoŋe sasawa
ere erâ kiwac qawac eniŋ,
â ere erâ mu mamakuc embiŋ
ŋoŋe sasawa ehec ʒeri bari eniŋ.

11 Eme miriŋ‐ ticnere moŋ gumec‐ ŋopame nâ
gapec enʒepieŋ;

erâ eri tatamac‐ ticnere mâriri irec
aŋac‐ŋopa‐jâmbâŋkezejec.”

12Wofuŋzi ʒiŋuc mukac hâcne:
“Manakic, no mupe wamazi erao opâ sâko
iŋucne qaratiezejec,

â ŋicne ŋicne jaŋeraonec mafa mâriri
i opâzi roma baekac irec sâc fua‐jarezejec;
naru motecfâc‐ticne gâjoŋ‐ jeŋicko
hâpoc‐jopaniŋmu

â qicjopahuc hâpo mumuduc ejareniŋmu.
13Neŋgoc moczi kogoc‐ticne bâmiriŋkeekac

irec sâc noni bâmiriŋ‐ŋopapemu;
ŋoŋe Jerusalemko bâbâmiriŋ bâfuaniŋmu
hâcne.

14 Eme ŋoŋe honerâ maŋŋeŋiczi ʒeri enʒepieŋ,

ehamemesahac‐ŋeŋiczi kecɋaŋ geune iŋucne
soka sanaŋ ezejec. Eme ʒiŋuc manazo:
Wofuŋ e kiŋaŋŋicfâcne jaŋe meticnezi dope
hutuŋ ejareekac

â râsifâcne jaŋe ine kimbeŋ qajareekac.

15 “Manaŋgopieŋ, Wofuŋ e jahacne ʒoc iŋucne
fisiocmu

â keretac‐ ticne mâŋâŋ hâhâwicne iŋucne
wareocmu;

eme okac babazu‐ticne i kimbeŋ aaric‐ticne-
hec fisiocmu

â hahanec dâŋticne i ʒocbâruŋ iŋucne
fuaocmu.

16 Wofuŋ e mumutara gie bame ʒoczi mâreŋ
ʒâseŋkeocmu

â ŋicne ŋicne jaŋere dâŋ mutarame ʒikare
biŋe eniŋmu;

ehame Wofuŋte ʒikazi ŋic jopaocmu
jaŋere ʒare i fejâmbâŋkeocmu.

17 “Nemure jufu gieo raniŋte maŋsahac‐jeŋic
bâtirihuc baɋaɋackeeŋgopieŋ â taha bapa moc
ʒâʒâŋiŋko domaekac e bâjâpeeŋgopieŋ erâ bec â
gisic me ʒuc wiac mamakâcne nâeŋgopieŋ jaŋe
mâmâc jaha bâsirowec‐jopazo,” Wofuŋzi iŋuc
mukac.

18 “No eebapa‐ jeŋic â maŋ mamanasu‐ jeŋic
manakopac, erâ ŋicne ŋicne dâŋ marac fuŋne
fuŋne mueŋgopieŋ jaŋe hetumaŋ‐ jopapemurâ
fisikopac, eme jaŋe fisirâ huriri qâreŋ‐ nane
honenʒepieŋ. 19 Eme no ŋondeŋ‐ jeŋicko ma
moc âkendâŋnepemu, ehuc jaŋeraonec ʒikare
nâfocne gâcne sorec‐jopape jaŋe Tarasisi, Puti â

Ludi tepeŋic erâ Tubali â Jawaŋ ŋicguru jaŋerao
ranʒepieŋ, erâ ʒoricko nucne nucne biŋe‐nane
mi manambiŋ â huriri qâreŋ‐nane mi honem-
biŋ jaŋerao mâmâc fisinʒepieŋ; ehuc ŋicne ŋicne
huriri qâreŋ‐ nanere dâŋ jazanʒepieŋ. 20 Erâ
ŋicne ŋicne jaŋeraonec qomâfâc‐ŋeŋic sasawa
Wofuŋte tahare biŋe râec‐jopaniŋte becâsic faio,
keretac faio, reŋ faio, doŋgi faio â kamele faio
Jerusalemko tiri tiki‐naneo amec‐jopa fisiniŋmu;
i Israe ŋic jaŋe tahare wiac oto ɋaɋacnao Wofuŋ
nore ufuŋko bafeeŋgopieŋ irec sâc. 21 Eme no
ŋic i jaŋeraonec gâcne wâc mucjopape taha bapa
ŋic â taha ufuŋte kiŋaŋ qaqa, Lewiŋic hâcne
junʒepieŋ,” Wofuŋzi iŋuc mukac.

22 “Sambâŋ â mâreŋ ɋâricne bâfuac‐jofape
nore maio fosanaŋkenicmu irec sâc jaha
ɋâricfâc‐ŋeŋic jaŋe mi siroweniŋmu
â ʒâŋe biŋe‐ŋeŋic mi wahaocmu.

23Mosa wahaekac sâc â sabata hombaŋ sâc
mâreŋŋic ʒeŋgoma jaŋe nore maio
fodapeniŋte fisinʒepieŋ,”

Wofuŋzi iŋuc mukac.

24 “Ŋic sindaŋ ehuc bunaneo bambiŋ jaŋere
qâŋɋâŋ rarâ honec‐ jopanʒepieŋ; umbeŋ‐jeŋiczi
mi hâmozejec â ʒoczi ʒacjopahuc mi hâpozejec,
ehame mâreŋŋic sasawazi jaŋere manapie ma-
makâcne ezejec.”

